
RIALÁIL), 2019

[An tiontú oifigiúil]

CLÁR AN ÁBHAIR

CUID 1

Réamhráiteach agus Ginearálta

Alt
 1.	 Gearrtheideal, comhlua agus tosach feidhme

 2.	 Léiriú

 3.	 Caiteachais

 4.	 Athbhreithniú ar an Acht

 5.	 Doiciméid a thabhairt

 6.	 Cionta agus pionóis

CUID 2

An tÚdarás Rialála Comhlachtaí Tithíochta Ceadaithe

 7.	 An lá bunaithe

 8.	 An tÚdarás Rialála Comhlachtaí Tithíochta Ceadaithe a bhunú

 9.	 Feidhmeanna an Rialálaí

10.	 Deontais don Rialálaí

11.	 An Príomhfheidhmeannach

12.	 Feidhmeanna an phríomhfheidhmeannaigh

13.	 Feidhmeanna an phríomhfheidhmeannaigh a tharmligean

14.	 An príomhfheidhmeannach do láithriú os comhair an Choiste um Chuntais Phoiblí

15.	 Cuntasacht an phríomhfheidhmeannaigh do Choistí Oireachtais eile

16.	 Sainchomhairleoirí agus comhairleoirí

17.	 Fostaithe de chuid na Gníomhaireachta Tithíochta a aistriú chuig an Rialálaí

18.	 Foireann an Rialálaí

19.	 Aoisliúntas

20.	 Ráiteas straitéise

21.	 Cuntais an Rialálaí

22.	 Tuarascálacha don Aire

23.	 Comhar riaracháin maidir le nithe a bhaineann le rialáil

24.	 Faisnéis maidir le cionta, etc.

CUID 3

CTCanna a Rialáil

Caibidil 1

Clárú

25.	 Critéir incháilitheachta le haghaidh iarratas a dhéanamh chun clárú mar CTC

26.	 An Clár um CTCanna

27.	 Iarratas ar chlárú

28.	 Clárú a dheonú nó a dhiúltú

29.	 Fógra maidir le breith bheartaithe ón Rialálaí chun iarratas a dhiúltú

30.	 Ceart chun freagra a thabhairt ar fhógra maidir le breith bheartaithe

31.	 Fógra maidir le breith ón Rialálaí

32.	 An clár a cheartú

33.	 Luach fianaiseach iontrálacha sa chlár

34.	 Daoine áirithe a mheasfar a bheith cláraithe mar CTCanna

35.	 Iompar toirmiscthe i ndáil le clárú

Caibidil 2

Faisnéis agus taifid

36.	 Cumhacht an Rialálaí faisnéis agus taifid a éileamh

Caibidil 3

Caighdeáin

37.	 Caighdeáin le haghaidh CTCanna

CUID 4

Measúnacht Caighdeán agus Pleananna um Chomhlíonadh

38.	 Measúnacht caighdeán a dhéanamh

39.	 Plean um chomhlíonadh

40.	 Fógra maidir le neamhchomhlíonadh

41.	 Fógra maidir le cur i ngníomh plean um chomhlíonadh

42.	 Mainneachtain plean um chomhlíonadh a chur i ngníomh

43.	 Sonraí i dtaobh fógra maidir le neamhchur i ngníomh a iontráil sa chlár

CUID 5

Imscrúdú

44.	 Mínithe (Cuid 5)

45.	 Cigirí a cheapadh

46.	 Gnóthaí CTC a imscrúdú

47.	 Tuarascálacha ar imscrúdú

48.	 Doiciméid agus fianaise a thabhairt ar aird, tráth imscrúdaithe

49.	 Cumhacht cigirí

50.	 Tuarascáil ar imscrúdú chun bheith ina fianaise

51.	 Cion

52.	 Cosaint d’fhaisnéis faoi phribhléid, etc.

CUID 6

Idirghabháil

Caibidil 1

Teaghaisí Áirithe a Aistriú agus CTCanna a Chosaint

53.	 Tionóntaí a chosaint: ceanglas maidir le teaghaisí áirithe a aistriú

54.	 CTCanna a chosaint

Caibidil 2

Fógra don Rialálaí maidir le Teagmhais Áirithe agus Scrúdaitheoireacht

55.	 Fógra don Rialálaí maidir le teagmhais áirithe

56.	 Scrúdaitheoireacht: modhnú a dhéanamh ar Chuid 10 d’Acht 2014 chun í a chur chun 
feidhme maidir le CTCanna

Caibidil 3

Clárú CTC a Chealú

57.	 Clárú a chealú i gcás iarraidh ó CTC

58.	 Clárú a chealú ar fhorais shonraithe

59.	 Clárú a chealú i gcás go scoirfidh CTC de bheith ar marthain

60.	 CTC a bhaint den chlár tar éis clárú a chealú

CUID 7

Achomhairc

61.	 Painéal Achomharc

62.	 Bord Achomharc

63.	 Achomharc

64.	 Achomharc ar cheist dlí

CUID 8

Ilghnéitheach

65.	 Toirmeasc ar nochtadh neamhúdaraithe faisnéise faoi rún

66.	 Tuarascáil ón Aire

CUID 9

Leasuithe Iarmhartacha agus Forálacha Idirthréimhseacha

67.	 Leasuithe ar Acht 1992

68.	 Forléiriú ar thagairtí áirithe in Achtanna eile nó in ionstraimí arna ndéanamh faoi 
Achtanna

69.	 Forálacha idirthréimhseacha: cúnamh áirithe faoi alt 6 d’Acht 1992 a bheidh le leanúint 
ar chlárú a chealú faoi alt 58

70.	 Forálacha idirthréimhseacha: deontas faoi alt 6(2)(d) d’Acht 1992 a íoc

AN SCEIDEAL

An tÚdarás Rialála Comhlachtaí Tithíochta Ceadaithe

Na hAchtanna dá dTagraítear

Na hAchtanna um Shaoire Uchtaíoch, 1995 agus 2005

An tAcht um Shaoire Cúramóra, 2001 (Uimh. 19)

Acht an Bhainc Ceannais, 1971 (Uimh. 24)

An tAcht Carthanas, 2009 (Uimh. 6)

Acht na gCuideachtaí, 2014 (Uimh. 38)

Acht an Ard-Reachtaire Cuntas agus Ciste (Leasú), 1993 (Uimh. 8)

An tAcht um Eitic in Oifigí Poiblí, 1995 (Uimh. 22)

An tAcht um Thoghcháin do Pharlaimint na hEorpa, 1997 (Uimh. 2)

Friendly Societies Act 1896 (59 & 60 Vict., c. 25)

Achtanna na gCara-Chumann, 1896 go 2018

Acht na dTithe (Forálacha Ilghnéitheacha), 1992 (Uimh. 18)

Acht na dTithe (Forálacha Ilghnéitheacha), 2009 (Uimh. 22)

Achtanna na dTithe, 1966 go 2014

Industrial and Provident Societies Act 1893 (56 & 57 Vict., c. 39)

Na hAchtanna um Chumainn Tionscail agus Soláthair, 1893 go 2018

Na hAchtanna um Iontaobhas Uíbh Eachach, 1899 go 1961

Na hAchtanna um Chosaint Mháithreachais, 1994 agus 2004

Na hAchtanna um Fhógra Íosta agus Téarmaí Fostaíochta, 1973 go 2005

An tAcht um Eagrú Ama Oibre, 1997 (Uimh. 20)

Na hAchtanna um Shaoire do Thuismitheoirí, 1998 go 2019

An tAcht um Shaoire agus Sochar Atharthachta, 2016 (Uimh. 11)

An Acht um Chosaint Fostaithe (Obair Téarma Shocraithe), 2003 (Uimh. 29)

An tAcht um Chosaint Fostaithe (Obair Pháirtaimseartha), 2001 (Uimh. 45)

An tAcht um Bainistíocht na Seirbhíse Poiblí (Earcaíocht agus Ceapacháin), 2004 (Uimh. 33)

An tAcht um Pinsin na Seirbhíse Poiblí (Scéim Aonair agus Forálacha Eile), 2012 (Uimh. 37)

Na hAchtanna um Íocaíochtaí Iomarcaíochta, 1967 go 2014

An tAcht um Chaighdeáin in Oifigí Poiblí, 2001 (Uimh. 31)

An tAcht Comhdhlúite Cánacha, 1997 (Uimh. 39)

Na hAchtanna um Théarmaí Fostaíochta (Faisnéis), 1994 go 2014

Na hAchtanna um Dhífhostú Éagórach, 1977 go 2015

Acht do dhéanamh socrú maidir le comhlachtaí tithíochta ceadaithe a rialáil chun cosaint 
a dhéanamh ar shócmhainní tithíochta áirithe a sholáthraíonn nó a bhainistíonn na 
comhlachtaí sin; do bhunú comhlacht ar a dtabharfar, sa Ghaeilge, an tÚdarás Rialála 
Comhlachtaí Tithíochta Ceadaithe nó, sa Bhéarla, the Approved Housing Bodies 
Regulatory Authority agus do thabhairt feidhmeanna dó; do dhéanamh socrú maidir le 
daoine áirithe a chlárú mar chomhlachtaí tithíochta ceadaithe; do dhéanamh socrú maidir 
le caighdeáin a leagan síos le haghaidh comhlachtaí tithíochta ceadaithe a bhaineann le 
rialachas, bainistíocht airgeadais, bainistíocht maoine agus sócmhainní agus bainistíocht 
tionóntachtaí agus maidir le déanamh de réir na gcaighdeán sin; do dhéanamh socrú 
maidir le measúnachtaí caighdeán a dhéanamh agus maidir le faireachán a dhéanamh ar 
chur i ngníomh pleananna um chomhlíonadh; do dhéanamh socrú maidir le himscrúduithe 
a dhéanamh; do dhéanamh socrú i ndáil le comhlachtaí tithíochta ceadaithe a chosaint; 
do dhéanamh socrú maidir le forálacha áirithe d’Acht na gCuideachtaí, 2014 a chur chun 
feidhme, fara modhnuithe, maidir le comhlachtaí tithíochta ceadaithe; do dhéanamh socrú 
maidir le clárú comhlachtaí tithíochta ceadaithe a chealú; do dhéanamh socrú maidir le 
Painéal Achomharc a bhunú chun achomhairc i gcoinne breitheanna áirithe ón Údarás 
Rialála Comhlachtaí Tithíochta Ceadaithe a éisteacht; chun na gcríoch sin do leasú Acht 
na dTithe (Forálacha Ilghnéitheacha), 1992; agus do dhéanamh socrú i dtaobh nithe 
gaolmhara.								               [23 Nollaig 2019]
Achtaítear ag an Oireachtas mar a leanas:

CUID 1

Réamhráiteach agus Ginearálta

Gearrtheideal, comhlua agus tosach feidhme

1.	 (1)	 Féadfar Acht na dTithe (Comhlachtaí Tithíochta Ceadaithe a Rialáil), 2019 a ghairm 
den Acht seo.

	 (2)	 Féadfar Achtanna na dTithe, 1966 go 2019 a ghairm d’Achtanna na dTithe, 1966 go 
2014 agus d’alt 67 agus den fho-alt seo le chéile.

	 (3)	 Tiocfaidh an tAcht seo i ngníomh cibé lá nó laethanta a cheapfaidh an tAire le hordú nó 
le horduithe i gcoitinne nó faoi threoir aon chríoch nó foráil áirithe agus féadfar laethanta 
éagsúla a cheapadh amhlaidh chun críoch éagsúil nó le haghaidh forálacha éagsúla.

Léiriú

2.	 San Acht seo—

ciallaíonn “Acht 1992” Acht na dTithe (Forálacha Ilghnéitheacha), 1992;

ciallaíonn “Acht 2009” Acht na dTithe (Forálacha Ilghnéitheacha), 2009;

ciallaíonn “Acht 2014” Acht na gCuideachtaí, 2014;

ciallaíonn “CTC” comhlacht tithíochta ceadaithe;

ciallaíonn “Bord Achomharc” Bord Achomharc arna cheapadh faoi alt 62(3);

ciallaíonn “Painéal Achomharc” an Painéal Achomharc arna bhunú faoi alt 61;

ciallaíonn “comhlacht tithíochta ceadaithe”—

		  (a)	 duine atá cláraithe sa chlár mar chomhlacht tithíochta ceadaithe faoi alt 28, nó

		  (b)	 duine a mheasfar, de bhua alt 34(1), a bheith cláraithe sa chlár mar chomhlacht 
tithíochta cláraithe;

ciallaíonn “caighdeáin cheadaithe” caighdeáin arna gceadú agus arna bhfoilsiú faoi alt 37;

ciallaíonn “iontaobhas carthanúil”—

		  (a)	 iontaobhas carthanúil de réir bhrí an Achta Carthanas, 2009, nó

		  (b)	 Iontaobhaithe Uíbh Eachach (dá ngairtear Iontaobhas Uíbh Eachach freisin) de réir 
bhrí na nAchtanna um Iontaobhas Uíbh Eachach, 1899 go 1961;

ciallaíonn “príomhfheidhmeannach” príomh-oifigeach feidhmiúcháin an Rialálaí arna 
cheapadh nó arna ceapadh faoi alt 11;

ciallaíonn “comhlimistéir, comhdhéanmhais, comhoibreacha agus comhsheirbhísí”, i 
ndáil le teaghaisí arna soláthar chun na críche a shonraítear in alt 25(2)(b)(i), limistéir, 
déanmhais, oibreacha agus seirbhísí ar comhlimistéir, comhdhéanmhais, comhoibreacha 
agus comhsheirbhísí iad, nó a mbeartaítear gur comhlimistéir, comhdhéanmhais, 
comhoibreacha agus comhsheirbhísí iad, maidir leis na teaghaisí sin i bpáirt le chéile agus 
a theachtar leo, lena n-áirítear, más iomchuí, bóithre rochtana agus taobh-bhóithre, gnéithe 
ailtireachta, limistéir chúrsaíochta, cosáin, comhstaighrí inmheánacha, spásanna oscailte, 
limistéir loctha, seomraí áiseanna agus an chuid sin den díon nó den taobh amuigh d’aon 
fhoirgneamh nach mbeartaítear gur cuid í, nó nach cuid í, d’aon teaghais aonair;

ciallaíonn “saoráidí agus taitneamhachtaí comhchoiteanna”, i ndáil le teaghaisí arna 
soláthar chun na críche a shonraítear in alt 25(2)(b)(i), limistéir, déanmhais, oibreacha agus 
seirbhísí ar comhlimistéir, comhdhéanmhais, comhoibreacha agus comhsheirbhísí iad, nó 
a mbeartaítear gur comhlimistéir, comhdhéanmhais, comhoibreacha agus comhsheirbhísí 
iad, maidir leis na teaghaisí sin i bpáirt le chéile agus a theachtar leo agus a úsáidtear ar 

Cd.1 A.1

mhaithe le comhleas thionóntaí na dteaghaisí sin nó ar mhaithe lena dteachtadh acu, lena 
n-áirítear saoráidí le haghaidh sláintíochta, téacháin, dramhaíola, ullmhú bia, itheacháin, 
stórála, níocháin, cúram leanaí agus caitheamh aimsire, ach gan a bheith teoranta dóibh;

ciallaíonn “cuideachta” cuideachta arna foirmiú agus arna clárú faoi Acht 2014 nó 
cuideachta láithreach de réir bhrí an Achta sin;

tá le “plean um chomhlíonadh” an bhrí a thugtar dó le halt 39(1);

ciallaíonn “bunreacht” na rialacha, i scríbhinn, lena rialaítear riaradh agus rialú CTC agus 
lena ndéantar a ghníomhaíochtaí a rialáil, agus folaíonn sé—

		  (a)	 i gcás cuideachta, bunreacht (de réir bhrí alt 2 d’Acht 2014) na cuideachta,

		  (b)	 i gcás iontaobhas carthanúil (de réir bhrí mhír (a) den mhíniú ar “iontaobhas 
carthanúil” san alt seo), an gníomhas iontaobhais lena mbunaítear an t-iontaobhas 
carthanúil,

		  (c)	 i gcás iontaobhas carthanúil (de réir bhrí mhír (b) den mhíniú ar “iontaobhas 
carthanúil” san alt seo), Iontaobhaithe Uíbh Eachach (dá ngairtear Iontaobhas Uíbh 
Eachach freisin) de réir bhrí na nAchtanna um Iontaobhas Uíbh Eachach, 1899 go 
1961,

		  (d)	 i gcás cumann cláraithe, rialacha an chumainn chláraithe, agus

		  (e)	 i gcás cara-chumainn (de réir bhrí Achtanna na gCara-Chumann, 1896 go 2018), 
rialacha an chara-chumainn,

ach ní fholaíonn sé aon achtachán ná riail dlí eile is infheidhme maidir le gníomhaíochtaí 
an CTC a sheoladh;

tá le “teaghais” an bhrí chéanna atá leis in Acht 2009;

tá le “critéir incháilitheachta” an bhrí a thugtar dó le halt 25;

ciallaíonn “achtachán”—

		  (a)	 Acht den Oireachtas,

		  (b)	 reacht a bhí i bhfeidhm i Saorstát Éireann díreach roimh an dáta a tháinig an 
Bunreacht i ngníomh agus a lean de bheith i bhfeidhm de bhua Airteagal 50 den 
Bhunreacht, nó

		  (c)	 ionstraim arna déanamh faoi Acht den Oireachas nó faoi reacht dá dtagraítear i mír 
(b);

ciallaíonn “lá bunaithe” an lá a cheapfar, le hordú, faoi alt 7;

ciallaíonn “bliain airgeadais”, i ndáil leis an Rialálaí, tréimhse 12 mhí dar críoch an 31 
Nollaig in aon bhliain agus, i gcás na chéad bhliana airgeadais de chuid an Rialálaí, 
ciallaíonn sí an tréimhse dar tosach an lá bunaithe agus dar críoch an 31 Nollaig sa bhliain 
ina mbeidh an lá bunaithe;

tá le “limistéar feidhme”, i ndáil le húdarás tithíochta, an bhrí chéanna atá leis in alt 23(1) 
d’Acht 1992;

tá le “údarás tithíochta” an bhrí chéanna atá leis in Acht 1992;

Cd.1 A.2

ciallaíonn “Aire” an tAire Tithíochta, Pleanála agus Rialtais Áitiúil;

tá le “fógra maidir le neamhchomhlíonadh” an bhrí a thugtar dó le halt 39(2);

tá le “fógra maidir le neamhchur i ngníomh” an bhrí a thugtar dó le halt 42(1);

folaíonn “taifead”, i dteannta aon taifead i scríbhinn—

		  (a)	 leabhar nó ábhar scríofa nó clóite eile i bhfoirm ar bith (lena n-áirítear in aon fheiste 
leictreonach nó i bhfoirm mheaisín-inléite),

		  (b)	 léarscáil, plean nó líníocht,

		  (c)	 diosca, téip nó feiste mheicniúil nó leictreonach eile ina gcorpraítear sonraí seachas 
amharcíomhánna ionas gur féidir, le cúnamh nó gan cúnamh trealaimh mheicniúil 
nó leictreonaigh éigin eile, iad a atáirgeadh ón diosca, ón téip nó ón bhfeiste eile,

		  (d)	 scannán, diosca, téip nó feiste mheicniúil nó leictreonach eile ina gcorpraítear 
amharcíomhánna ionas gur féidir, le cúnamh nó gan cúnamh trealaimh mheicniúil 
nó leictreonaigh éigin eile, iad a atáirgeadh ón scannán, ón diosca, ón téip nó ón 
bhfeiste eile, agus

		  (e)	 cóip nó cuid d’aon ní a thagann faoi réim mhír (a), (b), (c) nó (d);

tá le “clár” an bhrí a thugtar dó le halt 26, agus forléireofar “cláraithe” dá réir sin;

tá le “eagraíocht charthanúil chláraithe” an bhrí chéanna atá leis san Acht Carthanas, 2009;

ciallaíonn “cumann cláraithe” cumann arna chlárú faoi na hAchtanna um Chumainn 
Tionscail agus Soláthair, 1893 go 2018;

tá le “Rialálaí” an bhrí a thugtar dó le halt 8;

tá le “measúnacht caighdeán” an bhrí a thugtar dó le halt 38.

Caiteachais

3.	 Déanfar na caiteachais a thabhóidh an tAire ag riaradh an Achta seo a íoc, a mhéid a 
cheadóidh an tAire Caiteachais Phoiblí agus Athchóirithe é, as airgead a sholáthróidh an 
tOireachtas.

Athbhreithniú ar an Acht

4.	 (1)	 Déanfaidh an tAire, tráth nach déanaí ná 5 bliana tar éis an lae bunaithe, athbhreithniú 
a sheoladh ar oibriú agus éifeachtacht an Achta seo agus déanfaidh sé nó sí, tráth nach 
déanaí ná 6 mhí tar éis dheireadh na tréimhse 5 bliana sin, nó ar an athbhreithniú a 
chríochnú, cibé acu is luaithe, tuarascáil a ullmhú, i scríbhinn, ar fhionnachtana an 
athbhreithnithe agus ar na tátail a bhainfear as na fionnachtana sin agus cuirfidh sé nó sí 
faoi deara cóipeanna den tuarascáil a leagan faoi bhráid gach Tí den Oireachtas.

	 (2)	 Le linn dó nó di athbhreithniú a sheoladh faoin alt seo, rachaidh an tAire i gcomhairle 
leis an Rialálaí agus le cibé daoine eile is cuí leis an Aire chun críoch an athbhreithnithe.

Doiciméid a thabhairt

5.	 (1)	 Faoi réir fho-ailt (2) agus (3), is i scríbhinn a bheidh fógra, treorú nó doiciméad eile a 
cheanglaítear a thabhairt do dhuine faoin Acht seo agus díreofar é chuig an duine lena 

Cd.1 A.2

mbaineann faoina ainm nó faoina hainm, agus féadfar é a thabhairt amhlaidh don duine 
ar cheann amháin nó ar níos mó ná ceann amháin de na slite seo a leanas:

		  (a)	 trína sheachadadh ar an duine;

		  (b)	 trína fhágáil ag an seoladh ag a seolann an duine gnó nó ag a bhfuil gnáthchónaí air 
nó uirthi, nó i gcás ina mbeidh seoladh le haghaidh seirbheála tugtha, ag an seoladh 
sin;

		  (c)	 trína chur leis an bpost i litir réamhíoctha chuig an seoladh ag a seolann an duine 
gnó nó ag a bhfuil gnáthchónaí air nó uirthi, nó i gcás ina mbeidh seoladh le 
haghaidh seirbheála tugtha, chuig an seoladh sin;

		  (d)	 trí mheán leictreonach, i gcás ina mbeidh fógra i scríbhinn tugtha ag an duine (dá 
ngairtear “an duine céadluaite” sa mhír seo) don duine a bhfuil an fógra, an treorú 
nó an doiciméad lena mbaineann á thabhairt aige nó aici á rá go dtoilíonn an duine 
céadluaite leis an bhfógra, an treorú nó an doiciméad (nó le fógraí, treoruithe nó 
doiciméid d’aicme lena mbaineann an fógra, an treorú nó an doiciméad) a thabhairt 
don duine céadluaite ar an modh sin.

	 (2)	 I gcás go mbeidh fógra, treorú nó doiciméad le tabhairt faoin Acht seo do dhuine is 
úinéir nó áititheoir talún nó maoine agus nach féidir ainm an duine a fháil amach le 
fiosrú réasúnach, féadfar é a dhíriú chuig an duine trí na focail “an t-úinéir” nó, de réir 
mar is gá sa chás, “an t-áititheoir” a úsáid.

	 (3)	 Chun críocha an ailt seo, measfar gnáthchónaí a bheith ar chuideachta nó ar chumann 
cláraithe, de réir mar a bheidh, ag a hoifig chláraithe nó ag a oifig chláraithe, agus 
measfar gnáthchónaí a bheith ar gach comhlacht corpraithe eile agus ar gach comhlacht 
neamhchorpraithe daoine ag a phríomhoifig nó ag a phríomháit ghnó.

Cionta agus pionóis

6.	 (1)	 Aon duine a bheidh ciontach i gcion faoi alt 35(3), 55(3) nó 65(3), dlífear—

		  (a)	 ar é nó í a chiontú go hachomair, fíneáil d’aicme A nó príosúnacht ar feadh téarma 
nach faide ná 12 mhí, nó iad araon, a chur air nó uirthi,

		  (b)	 ar é nó í a chiontú ar díotáil, fíneáil nach mó ná €300,000 nó príosúnacht ar feadh 
téarma nach faide ná 10 mbliana, nó iad araon, a chur air nó uirthi.

	 (2)	 Aon duine a bheidh ciontach i gcion faoi alt 35(1), 36(6), 38(9), 45(6) nó 51, dlífear—

		  (a)	 ar é nó í a chiontú go hachomair, fíneáil d’aicme A nó príosúnacht ar feadh téarma 
nach faide ná 12 mhí, nó iad araon, a chur air nó uirthi,

		  (b)	 ar é nó í a chiontú ar díotáil, fíneáil nach mó ná €100,000 nó príosúnacht ar feadh 
téarma nach faide ná 5 bliana, nó iad araon, a chur air nó uirthi.

	 (3)	 I gcás go ndéanfaidh comhlacht corpraithe cion faoin Acht seo agus go gcruthófar go 
ndearnadh amhlaidh é le toiliú nó le cúlcheadú, nó gurbh inchurtha é i leith aon fhaillí 
ar thaobh duine is stiúrthóir, bainisteoir, rúnaí nó oifigeach eile de chuid an chomhlachta 
chorpraithe nó duine a d’airbheartaigh a bheith ag gníomhú sa cháil sin, beidh an duine 
sin, chomh maith leis an gcomhlacht corpraithe, ciontach i gcion agus dlífear imeachtaí 
a thionscnamh ina choinne nó ina coinne agus é nó í a phionósú amhail is dá mbeadh sé 
nó sí ciontach sa chion céadluaite.

	 (4)	 I gcás gurb iad comhaltaí comhlachta chorpraithe a bhainistíonn gnóthaí an 
chomhlachta chorpraithe sin, beidh feidhm ag fo-alt (3) i ndáil le gníomhartha agus 
mainneachtainí comhalta i dtaca le feidhmeanna bainistíochta an chomhalta sin amhail 
is dá mba stiúrthóir nó bainisteoir de chuid an chomhlachta chorpraithe é nó í.

	 (5)	 Féadfaidh an Rialálaí imeachtaí achoimre i leith cion faoin Acht seo a thionscnamh 
agus a ionchúiseamh.

	 (6)	 I gcás go gciontófar duine i gcion faoin Acht seo, ordóidh an chúirt don duine na costais 
agus na caiteachais, arna dtomhas ag an gcúirt, a thabhaigh an Rialálaí i ndáil leis an 
gcion a imscrúdú, a bhrath agus a ionchúiseamh, a íoc leis an Rialálaí, mura deimhin 
leis an gcúirt go bhfuil cúiseanna speisialta agus substaintiúla ann gan déanamh 
amhlaidh.

CUID 2

An tÚdarás Rialála Comhlachtaí Tithíochta Ceadaithe

An lá bunaithe

7.	 Déanfaidh an tAire, le hordú, lá a cheapadh chun bheith ina lá bunaithe chun críocha an 
Achta seo.

An tÚdarás Rialála Comhlachtaí Tithíochta Ceadaithe a bhunú

8.	 (1)	 An lá bunaithe, beidh arna bhunú comhlacht ar a dtabharfar, faoi réir fho-alt (2), sa 
Ghaeilge, an tÚdarás Rialála Comhlachtaí Tithíochta Ceadaithe nó, sa Bhéarla, the 
Approved Housing Bodies Regulatory Authority (dá ngairtear an “Rialálaí” san Acht 
seo) chun na feidhmeanna a shanntar dó leis an Acht seo a chomhlíonadh.

	 (2)	 Chun críoch oibríochta, féadfaidh an Rialálaí, sa Ghaeilge, Rialálaí na gComhlachtaí 
Tithíochta Ceadaithe nó, sa Bhéarla, the Approved Housing Bodies Regulator a 
thabhairt de thuairisc air féin.

	 (3)	 Beidh éifeacht le forálacha an Sceidil i ndáil leis an Rialálaí.

Feidhmeanna an Rialálaí

9.	 (1)	 Is iad feidhmeanna ginearálta an Rialálaí—

		  (a)	 clár CTCanna a bhunú agus a chothabháil,

		  (b)	 daoine a chlárú mar CTCanna,

		  (c)	 dréachtchaighdeáin a ullmhú lena gceadú ag an Aire faoi alt 37 agus na caighdeáin 
cheadaithe a fhoilsiú,

		  (d)	 faireachán agus measúnacht a dhéanamh ar mar a chomhlíonann CTCanna an tAcht 
seo, go háirithe na caighdeáin cheadaithe,

		  (e)	 imscrúduithe a sheoladh faoi Chuid 5,

		  (f)	 faoi Chuid 6, tionóntaí agus CTCanna a chosaint agus clárú CTCanna a chealú,

		  (g)	 feabhas ar rialachas, riaradh agus bainistíocht, lena n-áirítear rialachas 
corparáideach agus bainistíocht airgeadais, CTCanna, a spreagadh agus a éascú trí 
cibé faisnéis agus comhairle a sholáthar, i cibé foirm agus ar cibé modh, is cuí leis 
an Rialálaí,

		  (h)	 d’fhonn feasacht faoin Acht seo agus tuiscint air a chur chun cinn, cibé faisnéis, is 
dealraitheach don Rialálaí is fóirsteanach a thabhairt don phobal maidir le hoibriú 
an Achta seo, a chur ar fáil i cibé foirm agus ar cibé modh, is cuí leis an Rialálaí,

		  (i)	 cibé faisnéis a bhailiú a bhaineann le CTCanna agus a mheasann an Rialálaí is gá 
agus is cuí chun feidhmeanna an Rialálaí a chomhlíonadh, agus

		  (j)	 cibé faisnéis (lena n-áirítear faisnéis staidrimh), a bhaineann le CTCanna agus is cuí 
leis an Rialálaí, a fhoilsiú.

	 (2)	 Le linn dó a fheidhmeanna a chomhlíonadh, beidh aird ag an Rialálaí ar an méid seo a 
leanas—

		  (a)	 beartais agus cuspóirí an Rialtais nó aon Aire den Rialtas sa mhéid go ndéanfaidh 
siad difear d’fheidhmeanna an Rialálaí nó sa mhéid go bhféadfaidh siad a bheith 
bainteach leo,

		  (b)	 an gá atá ann comhoibriú le húdaráis phoiblí eile agus a ghníomhaíochtaí a 
chomhordú leo, a bhféadfaidh comhlíonadh a bhfeidhmeanna difear a dhéanamh 
d’fheidhmeanna an Rialálaí nó a bheith bainteach leo (seachas na feidhmeanna dá 
dtagraítear i bhfo-alt (1)(d), (e) agus (f)), agus

		  (c)	 na hacmhainní a bheidh ar fáil don Rialálaí.

	 (3)	 Beidh na cumhachtaí sin go léir ag an Rialálaí is gá nó is fóirsteanach chun a 
fheidhmeanna a chomhlíonadh.

	 (4)	 Faoi réir an Achta seo, beidh an Rialálaí neamhspleách i gcomhlíonadh a fheidhmeanna.

	 (5)	 Maidir le haon cheann d’fheidhmeanna an Rialálaí, féadfar iad a chomhlíonadh trí aon 
chomhalta d’fhoireann an Rialálaí nó féadfaidh aon chomhalta d’fhoireann an Rialálaí 
iad a chomhlíonadh, is comhalta a bheidh údaraithe go cuí chuige sin ag an Rialálaí.

Deontais don Rialálaí

10.	 Féadfaidh an tAire, i ngach bliain airgeadais, cibé suimeanna a chinnfidh an tAire, le 
toiliú an Aire Caiteachais Phoiblí agus Athchóirithe, a airleacan don Rialálaí as airgead 
a sholáthróidh an tOireachtas chun críoch caiteachais ag an Rialálaí i gcomhlíonadh a 
fheidhmeanna.

An Príomhfheidhmeannach

11.	 (1)	 Beidh príomh-oifigeach feidhmiúcháin ar an Rialálaí (dá ngairtear an 
“príomhfheidhmeannach” san Acht seo).

	 (2)	 Déanfaidh an Rialálaí, faoi réir fho-alt (4), an príomhfheidhmeannach (seachas 
príomhfheidhmeannach a athcheapfar faoi fho-alt (6)) a cheapadh as measc daoine 
arb ina leith a bheidh moladh chun críocha an ailt seo déanta ag an tSeirbhís um 
Cheapacháin Phoiblí tar éis comórtas chun na críche sin faoi alt 47 den Acht um 
Bainistíocht na Seirbhíse Poiblí (Earcaíocht agus Ceapacháin), 2004 a sheoladh.

	 (3)	 Ní dhéanfaidh an tSeirbhís um Cheapacháin Phoiblí, i ndáil le comórtas dá dtagraítear i 
bhfo-alt (2), moladh chun críocha an fho-ailt sin i leith níos mó ná 3 dhuine.

	 (4)	 (a)	 I gcás go ndéanfar comórtas a sheoladh roimh an lá bunaithe chun 
príomhfheidhmeannach a cheapadh, féadfaidh an tAire an t-iarrthóir a n-éireoidh 
leis nó léi a cheapadh mar phríomhfheidhmeannach sainainmnithe an Rialálaí.

		  (b)	 D’ainneoin fho-alt (2), déanfar an príomhfheidhmeannach sainainmnithe a 
cheapadh mar phríomhfheidhmeannach ar bhunú an Rialálaí.

		  (c)	 Chun críocha fho-alt (5), measfar gurb é dáta ceaptha an duine faoi mhír (a) dáta a 
cheaptha nó a ceaptha faoin alt seo.

	 (5)	 Beidh an príomhfheidhmeannach i seilbh oifige ar feadh cibé tréimhse nach faide ná 
5 bliana ó dháta a cheaptha nó a ceaptha de réir mar a chinnfidh an Rialálaí le ceadú 
roimh ré ón Aire arna thabhairt le toiliú an Aire Caiteachais Phoiblí agus Athchóirithe.

	 (6)	 Maidir le duine a rachaidh a théarma oifige nó a téarma oifige mar 
phríomhfheidhmeannach in éag le himeacht aimsire, féadfaidh an Rialálaí é nó í a 
athcheapadh chun bheith ina phríomhfheidhmeannach nó ina príomhfheidhmeannach.

	 (7)	 Maidir le duine a athcheapfar chun bheith ina phríomhfheidhmeannach nó ina 
príomhfheidhmeannach faoi fho-alt (6), ní bheidh sé nó sí i seilbh oifige ar feadh tréimhsí 
is faide sa chomhiomlán, lena n-áirítear an tréimhse ar ar a feadh a céadcheapadh é 
nó í chun bheith ina phríomhfheidhmeannach nó ina príomhfheidhmeannach, ná 10 
mbliana.

	 (8)	 Sealbhóidh an príomhfheidhmeannach oifig ar cibé téarmaí agus coinníollacha agus 
faoina réir (lena n-áirítear téarmaí agus coinníollacha a bhaineann le luach saothair, 
liúntais agus aoisliúntas) a chinnfidh an Rialálaí le ceadú roimh ré ón Aire arna thabhairt 
le toiliú an Aire Caiteachais Phoiblí agus Athchóirithe.

	 (9)	 Ní shealbhóidh an príomhfheidhmeannach aon oifig ná fostaíocht eile ná ní sheolfaidh 
sé nó sí aon ghnó gan toiliú an Rialálaí arna thabhairt le ceadú roimh ré ón Aire.

	 (10)	 Ní bheidh an príomhfheidhmeannach ina chomhalta nó ina comhalta den Rialálaí ná 
d’aon choiste de chuid an Rialálaí, ach féadfaidh sé nó sí, de réir nósanna imeachta arna 
mbunú ag an Rialálaí nó ag coiste de chuid an Rialálaí, de réir mar a bheidh, freastal ar 
chruinnithe an Rialálaí nó an choiste, de réir mar a bheidh, agus beidh sé nó sí i dteideal 
labhairt, agus comhairle a thabhairt, ag cruinnithe den sórt sin.

	 (11)	 Féadfaidh an Rialálaí, le ceadú roimh ré ón Aire, an príomhfheidhmeannach a chur as 
oifig ar chúiseanna sonraithe.

Feidhmeanna an phríomhfheidhmeannaigh

12.	 (1)	 Déanfaidh an príomhfheidhmeannach riarachán agus gnó an Rialálaí a sheoladh agus a 
bhainistiú, agus a rialú i gcoitinne, agus comhlíonfaidh sé nó sí cibé feidhmeanna eile 
(más ann) a chinnfidh an Rialálaí.

	 (2)	 Comhlíonfaidh an príomhfheidhmeannach a fheidhmeanna nó a feidhmeanna faoi réir 
cibé beartais a chinnfidh an Rialálaí ó am go ham agus beidh sé nó sí cuntasach don 
Rialálaí as an Rialálaí a bhainistiú go héifeachtúil éifeachtach agus as a fheidhmeanna 
nó a feidhmeanna a chomhlíonadh go cuí.

	 (3)	 Féadfaidh an príomhfheidhmeannach tograí a chur faoi bhráid an Rialálaí maidir le 
haon ní a bhaineann lena fheidhmeanna.

	 (4)	 Féadfaidh an Rialálaí comhalta d’fhoireann an Rialálaí a shainainmniú 
chun feidhmeanna an phríomhfheidhmeannaigh a chomhlíonadh i gcás an 
príomhfheidhmeannach a bheith as láthair nó i gcás post an phríomhfheidhmeannaigh 
a bheith folamh agus déanfaidh comhalta foirne a bheidh sainainmnithe amhlaidh na 
feidhmeanna sin a chomhlíonadh le linn na hasláithreachta sin nó le linn don phost sin a 
bheith folamh.

Feidhmeanna an phríomhfheidhmeannaigh a tharmligean

13.	 (1)	 Féadfaidh an príomhfheidhmeannach, le toiliú i scríbhinn ón Rialálaí, aon cheann 
dá fheidhmeanna nó dá feidhmeanna a tharmligean chuig comhalta sonraithe 
foirne de chuid an Rialálaí, agus beidh an comhalta foirne sin cuntasach don 
phríomhfheidhmeannach as comhlíonadh na bhfeidhmeanna arna dtarmligean 
amhlaidh.

	 (2)	 Beidh an príomhfheidhmeannach cuntasach don Rialálaí as comhlíonadh feidhmeanna 
arna dtarmligean aige nó aici de réir fho-alt (1).

	 (3)	 Féadfaidh an príomhfheidhmeannach, le toiliú i scríbhinn ón Rialálaí, tarmligean arna 
dhéanamh de réir an ailt seo a chúlghairm.

	 (4)	 San alt seo, ní fholaíonn “feidhmeanna” feidhm arna tarmligean ag an Rialálaí chuig an 
bpríomhfheidhmeannach faoi réir coinníll nach ndéanfaidh an príomhfheidhmeannach 
an fheidhm a tharmligean chuig aon duine eile.

An príomhfheidhmeannach do láithriú os comhair an Choiste um Chuntais Phoiblí

14.	 (1)	 Déanfaidh an príomhfheidhmeannach, aon uair a dhéanfaidh an Coiste de Dháil 
Éireann, arna bhunú faoi Bhuan-Orduithe Dháil Éireann chun scrúdú a dhéanamh ar 
na cuntais leithreasa agus ar thuarascálacha an Ard-Reachtaire Cuntas agus Ciste agus 
tuarascáil a thabhairt orthu do Dháil Éireann (dá ngairtear an “Coiste” san alt seo), a 
cheangal i scríbhinn air nó uirthi déanamh amhlaidh, fianaise a thabhairt don Choiste 
sin i ndáil leis na nithe seo a leanas—

		  (a)	 rialtacht agus cuibheas na n-idirbheart a bheidh taifeadta nó a cheanglaítear a 
thaifeadadh in aon leabhar nó in aon taifead eile cuntais atá faoi réir a iniúchta ag 
an Ard-Reachtaire Cuntas agus Ciste agus a cheanglaítear, le hachtachán nó faoi, ar 
an Rialálaí a ullmhú,

		  (b)	 barainneacht agus éifeachtúlacht an Rialálaí i dtaca le húsáid a chuid acmhainní,

		  (c)	 na córais, na nósanna imeachta agus na cleachtais a úsáideann an Rialálaí chun 
éifeachtacht a chuid oibríochtaí a mheas, agus

		  (d)	 aon ní a dhéanann difear don Rialálaí agus dá dtagraítear i dtuarascáil speisialta ón 
Ard-Reachtaire Cuntas agus Ciste faoi alt 11(2) d’Acht an Ard-Reachtaire Cuntas 
agus Ciste (Leasú), 1993, nó in aon tuarascáil eile ón Ard-Reachtaire Cuntas agus 
Ciste (sa mhéid go mbaineann sé le ní a shonraítear i mír (a), (b) nó (c)) a leagtar 
faoi bhráid Dháil Éireann.

	 (2)	 Le linn dó nó di a dhualgais nó a dualgais a chomhlíonadh faoin alt seo, ní dhéanfaidh 
an príomhfheidhmeannach ceist a chur ná tuairim a nochtadh i dtaobh thuillteanais na 
nithe seo a leanas—

		  (a)	 aon bheartas de chuid an Rialtais nó de chuid Aire den Rialtas, ná

		  (b)	 cuspóirí beartais den sórt sin.

Cuntasacht an phríomhfheidhmeannaigh do Choistí Oireachtais eile

15.	 (1)	 San alt seo, ciallaíonn ‘‘Coiste’’ Coiste arna cheapadh ag ceachtar Teach den Oireachtas 
nó ag dhá Theach an Oireachtais i gcomhar (seachas an Coiste dá dtagraítear in alt 14 
nó Coiste um Leasanna Chomhaltaí Dháil Éireann nó Coiste um Leasanna Chomhaltaí 
Sheanad Éireann) nó fochoiste de chuid Coiste den sórt sin.

	 (2)	 Faoi réir fho-alt (3), freastalóidh an príomhfheidhmeannach os comhair Coiste, ar 
iarraidh uaidh i scríbhinn, chun cuntas a thabhairt ar riarachán ginearálta an Rialálaí.

	 (3)	 Ní cheanglófar ar an bpríomhfheidhmeannach cuntas a thabhairt os comhair Coiste ar 
aon ní atá, a bhí nó a fhéadfaidh a bheith sa todhchaí ina ábhar d’imeachtaí os comhair 
cúirt nó binse sa Stát.

	 (4)	 I gcás go mbeidh príomhfheidhmeannach den tuairim gur ní lena mbaineann fo-alt (3) 
ní a n-iarrtar air nó uirthi cuntas a thabhairt ina leith os comhair Coiste, cuirfidh sé 
nó sí an tuairim sin, agus na cúiseanna atá leis an tuairim, in iúl don Choiste agus, 
mura dtabharfar an fhaisnéis don Choiste tráth a bheidh an príomhfheidhmeannach os a 
chomhair, tabharfar an fhaisnéis amhlaidh i scríbhinn.

	 (5)	 I gcás go mbeidh an príomhfheidhmeannach tar éis a thuairim nó a tuairim a chur in iúl 
don Choiste de réir fho-alt (4) agus nach dtarraingeoidh an Coiste siar an iarraidh dá 
dtagraítear i bhfo-alt (2) sa mhéid go mbaineann sí le ní is ábhar don tuairim sin—

		  (a)	 féadfaidh an príomhfheidhmeannach, tráth nach déanaí ná 21 lá ón dáta a 
dhéanfaidh an Coiste an bhreith uaidh gan déanamh amhlaidh a chur in iúl dó nó 
di, iarratas a dhéanamh chun na hArd-Chúirte ar mhodh achomair chun an cheist a 
chinneadh i dtaobh an ní é an ní lena mbaineann fo-alt (3), nó

		  (b)	 féadfaidh Cathaoirleach an Choiste iarratas den sórt sin a dhéanamh thar ceann an 
Choiste,

	 agus cinnfidh an Ard-Chúirt an ní.

	 (6)	 Go dtí go gcinnfear iarratas faoi fho-alt (5), ní fhreastalóidh an príomhfheidhmeannach 
os comhair an Choiste chun cuntas a thabhairt ar an ní is ábhar don iarratas.

	 (7)	 Má chinneann an Ard-Chúirt gur ní lena mbaineann fo-alt (3) an ní, tarraingeoidh an 
Coiste siar an iarraidh dá dtagraítear i bhfo-alt (2), ach má chinneann an Ard-Chúirt 
nach ní lena mbaineann fo-alt (3) an ní, freastalóidh an príomhfheidhmeannach os 
comhair an Choiste chun cuntas a thabhairt ar an ní.

	 (8)	 Le linn dó nó di a dhualgais nó a dualgais a chomhlíonadh faoin alt seo, ní dhéanfaidh 
an príomhfheidhmeannach ceist a chur ná tuairim a nochtadh i dtaobh thuillteanais na 
nithe seo a leanas—

		  (a)	 aon bheartas de chuid an Rialtais nó de chuid Aire den Rialtas, ná

		  (b)	 cuspóirí beartais den sórt sin.

Sainchomhairleoirí agus comhairleoirí

16.	 (1)	 Féadfaidh an Rialálaí cibé sainchomhairleoirí agus comhairleoirí a fhostú a mheasfaidh 
sé is gá chun a fheidhmeanna a chomhlíonadh.

	 (2)	 Comhlíonfaidh an Rialálaí aon treoruithe a bhaineann le ceapachán sainchomhairleoirí 
agus comhairleoirí agus a thabharfaidh an tAire dó ó am go ham le toiliú an Aire 
Caiteachais Phoiblí agus Athchóirithe.

	 (3)	 Déanfar aon táillí a bheidh dlite do shainchomhairleoir nó do chomhairleoir a fhostófar 
faoin alt seo a íoc, ag féachaint do threoirlínte arna n-eisiúint ó am go ham ag an Aire 
nó ag an Aire Caiteachais Phoiblí agus Athchóirithe, as airgead a bheidh faoina réir ag 
an Rialálaí.

Fostaithe de chuid na Gníomhaireachta Tithíochta a aistriú chuig an Rialálaí

17.	 (1)	 San alt seo, ciallaíonn “Gníomhaireacht Tithíochta” an Ghníomhaireacht um Thithíocht 
agus Pobail Inbhuanaithe.

	 (2)	 Féadfaidh príomh-oifigeach feidhmiúcháin na Gníomhaireachta Tithíochta, i 
gcomhairle leis an Rialálaí agus le toiliú an Aire, duine a shainainmniú lena fhostú nó 
lena fostú ag an Rialálaí ar duine é nó í a bhí, díreach roimh an lá bunaithe, ina fhostaí 
nó ina fostaí de chuid na Gníomhaireachta Tithíochta.

	 (3)	 Aon fhostaí de chuid na Gníomhaireachta Tithíochta a aistreofar chuig an Rialálaí 
faoin alt seo, tiocfaidh sé nó sí chun bheith, agus beidh sé nó sí, ina chomhalta nó ina 
comhalta d’fhoireann an Rialálaí ar an dáta aistrithe.

	 (4)	 Ach amháin de réir comhaontú comhchoiteann arna chaibidil le ceardchumann nó 
comhlachas fostaithe aitheanta, beidh duine a aistreofar faoin alt seo i dteideal, fad 
a bheidh sé nó sí ar fostú ag an Rialálaí, téarmaí agus coinníollacha fostaíochta nach 
lú fabhar ná na téarmaí agus na coinníollacha fostaíochta sin a raibh an duine sin ina 
dteideal díreach roimh dháta a aistrithe nó a haistrithe chuig an Rialálaí.

	 (5)	 Go dtí go ndéanfaidh an Rialálaí na téarmaí agus na coinníollacha fostaíochta a 
raibh duine a aistreofar faoin alt seo ina dteideal díreach roimh dháta a aistrithe 
nó a haistrithe chuig an Rialálaí a athrú tar éis dó dul i gcomhairle agus teacht ar 
chomhaontú comhchoiteann leis an gceardchumann nó comhlachas fostaithe aitheanta 
lena mbaineann, leanfaidh siad d’fheidhm a bheith acu maidir leis an duine a aistreofar 
chuig an Rialálaí.

	 (6)	 Beidh an tseirbhís roimhe sin de chuid duine a aistreofar faoin alt seo le háireamh mar 
sheirbhís chun críocha na nAchtanna seo a leanas, ach sin faoi réir aon eisceachtaí nó 
aon eisiaimh iontu:

		  (a)	 na hAchtanna um Íocaíochtaí Iomarcaíochta, 1967 go 2014;

		  (b)	 an tAcht um Chosaint Fostaithe (Obair Pháirtaimseartha), 2001;

		  (c)	 an tAcht um Chosaint Fostaithe (Obair Téarma Shocraithe), 2003;

		  (d)	 an tAcht um Eagrú Ama Oibre, 1997;

		  (e)	 na hAchtanna um Fhógra Íosta agus Téarmaí Fostaíochta, 1973 go 2005;

		  (f)	 na hAchtanna um Dhífhostú Éagórach, 1977 go 2015;

		  (g)	 na hAchtanna um Théarmaí Fostaíochta (Faisnéis), 1994 go 2014;

		  (h)	 na hAchtanna um Chosaint Mháithreachais, 1994 agus 2004;

		  (i)	 na hAchtanna um Shaoire do Thuismitheoirí, 1998 go 2019;

		  (j)	 na hAchtanna um Shaoire Uchtaíoch, 1995 agus 2005;

		  (k)	 an tAcht um Shaoire Cúramóra, 2001;

		  (l)	 an tAcht um Shaoire agus Sochar Atharthachta, 2016.

	 (7)	 Tiocfaidh íocaíochtaí pinsin agus dliteanais aoisliúntais eile na Gníomhaireachta 
Tithíochta i leith a hiarfhostaithe a aistreofar de réir an ailt seo chun bheith ina 
ndliteanais de chuid an Rialálaí ar dháta aistrithe gach fostaí lena mbaineann chuig an 
Rialálaí.

Foireann an Rialálaí

18.	 (1)	 Déanfaidh an Rialálaí, le toiliú an Aire arna thabhairt le toiliú an Aire Caiteachais 
Phoiblí agus Athchóirithe, cibé daoine agus cibé líon daoine a chinnfidh sé ó am go 
ham a cheapadh chun bheith ina gcomhaltaí d’fhoireann an Rialálaí.

	 (2)	 Is é a bheidh i dtéarmaí agus coinníollacha seirbhíse comhalta d’fhoireann an Rialálaí 
na téarmaí agus na coinníollacha sin a chinnfidh an Rialálaí ó am go ham le toiliú an 
Aire arna thabhairt le toiliú an Aire Caiteachais Phoiblí agus Athchóirithe.

	 (3)	 Íocfaidh an Rialálaí le comhaltaí a fhoirne cibé luach saothair agus liúntais a chinnfidh 
an Rialálaí ó am go ham, le toiliú an Aire arna thabhairt le toiliú an Aire Caiteachais 
Phoiblí agus Athchóirithe.

Aoisliúntas

19.	 (1)	 Faoi réir fho-alt (2), féadfaidh an Rialálaí, le ceadú an Aire agus le toiliú an Aire 
Caiteachais Phoiblí agus Athchóirithe, scéim nó scéimeanna a dhéanamh chun 
sochair aoisliúntais a dheonú do chomhaltaí fhoireann an Rialálaí (lena n-áirítear an 
príomhfheidhmeannach) nó ina leith.

	 (2)	 Ní dhéanfar foráil i scéim arna hullmhú agus arna haighniú faoin alt seo chun sochair 
aoisliúntais a dheonú d’aon duine nó i leith aon duine i gcás go mbeidh feidhm ag an 
Scéim Pinsean Seirbhíse Poiblí Aonair maidir leis an duine sin de bhua Chaibidil 2 de 
Chuid 2 den Acht um Pinsin na Seirbhíse Poiblí (Scéim Aonair agus Forálacha Eile), 
2012.

	 (3)	 Socrófar le scéim faoin alt seo an tráth scoir agus na coinníollacha scoir do na daoine 
go léir a mbeidh sochair aoisliúntais iníoctha leo nó ina leith faoin scéim nó faoi na 
scéimeanna agus féadfar tráthanna agus coinníollacha éagsúla a shocrú i leith aicmí 
éagsúla daoine.

	 (4)	 Féadfaidh an Rialálaí, le ceadú an Aire agus le toiliú an Aire Caiteachais Phoiblí agus 
Athchóirithe, scéim a dhéanamh lena leasófar scéim faoin alt seo, lena n-áirítear scéim 
faoin bhfo-alt seo.

	 (5)	 Déanfaidh an Rialálaí scéim faoin alt seo de réir a théarmaí.

	 (6)	 Áireofar i scéim faoin alt seo foráil maidir le hachomhairc a dhéanamh i gcoinne breith 
a bhaineann le sochar aoisliúntais faoin scéim.

	 (7)	 Ní dhéanfaidh an Rialálaí aon sochair aoisliúntais a dheonú do dhuine, nó ina leith, ar 
scor dó nó di de bheith ina chomhalta nó ina comhalta d’fhoireann an Rialálaí (lena 
n-áirítear an príomhfheidhmeannach) ar shlí seachas—

		  (a)	 de réir scéim nó scéimeanna faoin alt seo, nó

		  (b)	 le ceadú an Aire agus le toiliú an Aire Caiteachais Phoiblí agus Athchóirithe.

	 (8)	 Déanfar scéim faoin alt seo a leagan faoi bhráid gach Tí den Oireachtas a luaithe is 
indéanta tar éis a déanta agus má dhéanann ceachtar Teach acu sin, laistigh den 21 lá a 
shuífidh an Teach sin tar éis an scéim a leagan faoina bhráid, rún a rith ag neamhniú na 
scéime, beidh an scéim ar neamhní dá réir sin, ach sin gan dochar do bhailíocht aon ní a 
rinneadh roimhe sin faoin scéim.

	 (9)	 Beidh feidhm ag fo-alt (8), fairis na modhnuithe go léir is gá, maidir le leasú ar scéim 
faoin alt seo mar atá feidhm aige maidir le scéim faoin alt seo.

	 (10)	 San alt seo—

folaíonn “lena leasófar”, i ndáil le scéim faoin alt seo, an scéim a chúlghairm;

ciallaíonn “sochar aoisliúntais” pinsean, aisce nó liúntas eile is iníoctha ar scor, ar éirí 
as nó ar bhás.

Ráiteas straitéise

20.	 (1)	 Déanfaidh an Rialálaí ráiteas straitéise a ullmhú agus a chur faoi bhráid an Aire lena 
cheadú ag an Aire, fara leasú nó dá éagmais, i leith na tréimhse 3 bliana díreach tar éis 
na bliana ina ndéanfar an ráiteas straitéise a chur faoi bhráid an Aire amhlaidh—

		  (a)	 tráth nach déanaí ná 6 mhí tar éis an lae bunaithe, agus

		  (b)	 dá éis sin, tráth nach luaithe ná 6 mhí roimh dhul in éag do gach tréimhse 3 bliana 
iardain tar éis an lae bunaithe, agus tráth nach déanaí ná an tráth a rachaidh gach 
tréimhse iardain den sórt sin in éag.

	 (2)	 (a)	 Beidh aird ag an Rialálaí, le linn dó ráiteas straitéise a ullmhú, ar an ngá atá ann a 
chinntiú go mbainfear an úsáid is éifeachtaí agus is éifeachtúla as na hacmhainní a 
bheidh ar fáil dó.

		  (b)	 Beidh ar áireamh i ráiteas straitéise—

			   (i)	 ráiteas ina leagfar amach an cur chuige a bheidh le glacadh i leith gach ceann 
d’fheidhmeanna an Rialálaí dá dtagraítear in alt 9,

			  (ii)	 ráiteas ina sonrófar cuspóirí fíorthábhachtacha, aschuir agus straitéisí gaolmhara 
an Rialálaí, lena n-áirítear úsáid acmhainní an Rialálaí,

			  (iii)	 gníomhaíochtaí acmhainní daonna (lena n-áirítear oiliúint agus forbairt) a 
bheidh le gabháil de láimh d’fhoireann an Rialálaí,

			  (iv)	 struchtúr eagraíochta an Rialálaí, lena n-áirítear tacaíocht chorparáideach agus 
teicneolaíocht faisnéise agus na feabhsuithe a bheartaítear chun éifeachtúlacht 
oibríochta agus seirbhís do chustaiméirí a chur chun cinn agus chun tacaíocht a 
thabhairt don ráiteas straitéise i gcoitinne,

			   (v)	 ach amháin i gcás an ráitis straitéise a ullmhófar den chéad uair faoin alt seo, 
athbhreithniú ar chur i ngníomh an ráitis straitéise díreach roimhe sin,

			  (vi)	 sonraíocht an mhodha ar a mbeartaíonn an Rialálaí éifeachtacht chur i ngníomh 
an ráitis straitéise a mheasúnú, agus

			  (vii)	aon nithe eile a threoróidh an tAire ó am go ham.

	 (3)	 Déanfar ráiteas straitéise a ullmhú i bhfoirm agus ar mhodh a bheidh de réir aon 
treoruithe arna n-eisiúint ag an Aire ó am go ham.

	 (4)	 A luaithe is indéanta tar éis dó nó di ráiteas straitéise a cheadú, cuirfidh an tAire faoi 
deara cóip de a leagan faoi bhráid gach Tí den Oireachtas.

	 (5)	 Cinnteoidh an Rialálaí go ndéanfar, a luaithe is indéanta tar éis cóipeanna den ráiteas 
straitéise a leagan faoi bhráid dhá Theach an Oireachtais de réir fho-alt (4), an ráiteas 
straitéise a fhoilsiú ar a shuíomh gréasáin.

Cuntais an Rialálaí

21.	 (1)	 Coimeádfaidh an Rialálaí, i cibé foirm a cheadóidh an tAire, le toiliú an Aire 
Caiteachais Phoiblí agus Athchóirithe, na cuntais go léir is cuí agus is gnách—

	 	 (a)	 ar an airgead go léir a gheobhaidh an Rialálaí nó a chaithfidh sé, agus

		  (b)	 ar mhaoin, sócmhainní agus dliteanais uile an Rialálaí,

lena n-áirítear cuntas ioncaim agus caiteachais agus clár comhardaithe agus, go háirithe, 
coimeádfaidh sé san fhoirm sin a dúradh na cuntais speisialta sin (más ann) a threoróidh 
an tAire, le toiliú an Aire Caiteachais Phoiblí agus Athchóirithe, ó am go ham.

	 (2)	 Déanfaidh an Rialálaí cuntais, a bheidh sínithe ag an bpríomhfheidhmeannach, a chur 
faoi bhráid an Ard-Reachtaire Cuntas agus Ciste lena n-iniúchadh tráth nach déanaí ná 
an 1 Márta sa bhliain díreach tar éis na bliana airgeadais lena mbaineann na cuntais nó 
cibé dáta is luaithe ná sin a shonróidh an tAire ó am go ham.

	 (3)	 Tráth a bheidh iniúchadh déanta ar na cuntais, amhail dá dtagraítear i bhfo-alt (2), 
déanfaidh an Rialálaí cóip de na cuntais agus cóip den tuarascáil ón Ard-Reachtaire 
Cuntas agus Ciste ar na cuntais a thíolacadh don Aire agus cuirfidh an tAire, a luaithe is 
indéanta, faoi deara cóipeanna díobh a leagan faoi bhráid gach Tí den Oireachtas.

	 (4)	 San alt seo, ciallaíonn “cuntais” cuntais a choimeádfar de réir fho-alt (1).

Tuarascálacha don Aire

22.	 (1)	 Faoi réir fho-alt (2), déanfaidh an Rialálaí, tráth nach déanaí ná an 30 Meitheamh gach 
bliain, tuarascáil i scríbhinn (dá ngairtear an “tuarascáil bhliantúil” san alt seo) maidir 
lena chuid gníomhaíochtaí le linn na bliana díreach roimhe sin a ullmhú agus a chur 
faoi bhráid an Aire.

	 (2)	 Déanfar an chéad tuarascáil bhliantúil a ullmhú i leith na tréimhse dar tosach an lá 
bunaithe agus dar críoch an 31 Nollaig sa chéad bhliain eile ina dhiaidh sin.

	 (3)	 Sa tuarascáil bhliantúil, beidh faisnéis i ndáil leis na nithe seo a leanas—

		  (a)	 an dul chun cinn maidir le cur i ngníomh an ráitis straitéise arna fhoilsiú faoi alt 20, 
agus

		  (b)	 cibé nithe eile a shonróidh an tAire.

	 (4)	 Féadfar a bheith ar áireamh sa tuarascáil bhliantúil, i leith na tréimhse lena mbaineann 
an tuarascáil, achoimre nach féidir CTCanna a shainaithint uaithi ar na nithe seo a 
leanas—

		  (a)	 tuarascálacha measúnachta ón Rialálaí faoi alt 38,

		  (b)	 pleananna um chomhlíonadh a bheidh ceadaithe ag an Rialálaí faoi alt 39(5)(a), (6)
(a) nó alt 40, de réir mar a bheidh, agus

		  (c)	 torthaí aon imscrúduithe faoi Chuid 5.

	 (5)	 Cuirfidh an tAire faoi deara cóip den tuarascáil bhliantúil a leagan faoi bhráid gach Tí 
den Oireachtas a luaithe is indéanta tar éis í a chur faoina bhráid nó faoina bráid de réir 
an ailt seo.

	 (6)	 Féadfaidh an Rialálaí, ó am go ham, cibé tuarascálacha eile i ndáil le gníomhaíochtaí an 
Rialálaí a ullmhú agus a chur faoi bhráid an Aire de réir mar is cuí leis an Rialálaí.

	 (7)	 Féadfaidh an tAire treorú i scríbhinn a thabhairt don Rialálaí chun tuarascáil i scríbhinn 
a ullmhú agus a chur faoina bhráid nó faoina bráid tráth nach déanaí ná cibé dáta a 
shonróidh an tAire sa treorú, i ndáil le haon ní áirithe a bhaineann le feidhmeanna an 
Rialálaí agus is cuí leis an Aire.

	 (8)	 Déanfaidh an Rialálaí treorú faoi fho-alt (7) a chomhlíonadh.

	 (9)	 Ní oibreoidh an t-alt seo chun a cheangal ar an Rialálaí faisnéis a áireamh sa tuarascáil 
bhliantúil nó i dtuarascáil eile dá dtagraítear san alt seo, is faisnéis a dhéanfadh, ina 
thuairim, dochar do chomhlíonadh aon cheann dá fheidhmeanna faoi Chodanna 4, 5 
agus 6 ag an Rialálaí.

Comhar riaracháin maidir le nithe a bhaineann le rialáil

23.	 (1)	 Féachfaidh an Rialálaí, sa mhéid go mbeidh sé ar comhréir le comhlíonadh cuí a 
fheidhmeanna, le comhar riaracháin a áirithiú idir an Rialálaí agus rialálaithe iomchuí 
agus, chun na críche sin, féadfaidh sé socrú amháin nó níos mó ná socrú amháin a 
dhéanamh (cibé acu i bhfoirm meabhrán tuisceana nó ar shlí eile) ó am go ham le ceann 
amháin nó níos mó de na rialálaithe iomchuí sin chun na gcríoch seo a leanas—

		  (a)	 comhar riaracháin a éascú idir an Rialálaí agus rialálaithe iomchuí i gcomhlíonadh 
a bhfeidhmeanna faoi seach sa mhéid go mbaineann siad le CTCanna a rialáil,

		  (b)	 dúbailt gníomhaíochtaí ar thaobh an Rialálaí agus ar thaobh aon rialálaí iomchuí a 
sheachaint, nó

		  (c)	 a chinntiú, a mhéid is indéanta, go mbeidh breitheanna arna dtabhairt nó bearta 
arna ndéanamh ag an Rialálaí agus ag rialálaithe iomchuí i gcomhréir lena chéile 

sa mhéid gurb é atá in aon chuid de na breitheanna sin nó de na bearta sin cinneadh 
a dhéanamh, nó sa mhéid go mbaineann aon chuid de na breitheanna sin nó de na 
bearta sin le cinneadh a dhéanamh, ar aon nithe a bhaineann le rialáil a dhéanamh ar 
CTCanna.

	 (2)	 Féadfaidh na páirtithe i socrú faoin alt seo téarmaí an tsocraithe a athrú.

	 (3)	 Is i scríbhinn a bheidh socrú faoin alt seo nó aon athrú ar shocrú den sórt sin.

	 (4)	 Ní oibreoidh socrú faoin alt seo chun an Rialálaí nó rialálaí iomchuí a chur faoi 
cheangal.

	 (5)	 Déanfaidh an Rialálaí cóip de gach socrú faoin alt seo agus aon athrú air a sholáthar 
don Aire agus d’aon Aire iomchuí i ndáil le rialálaí iomchuí lena mbaineann.

	 (6)	 (a)	 Ní oibreoidh socrú faoin alt seo chun a cheangal ar an Rialálaí faisnéis a sholáthar 
d’aon rialálaí iomchuí má thoirmisctear le dlí ar an Rialálaí an fhaisnéis sin a 
nochtadh.

		  (b)	 Ní oibreoidh socrú faoin alt seo chun a cheangal ar rialálaí iomchuí faisnéis a 
sholáthar don Rialálaí má thoirmisctear le dlí ar an rialálaí iomchuí an fhaisnéis sin 
a nochtadh.

	 (7)	 San alt seo—

ciallaíonn “Aire iomchuí”, i ndáil le rialálaí iomchuí, aon Aire den Rialtas a chomhlíonann 
feidhmeanna i ndáil leis an rialálaí iomchuí;

ciallaíonn “rialálaí iomchuí”—

		  (a)	 an tÚdarás Rialála Carthanas,

		  (b)	 an Stiúrthóir um Fhorfheidhmiú Corparáideach,

		  (c)	 Cláraitheoir na gCuideachtaí,

		  (d)	 Cláraitheoir na gCara-Chumann,

		  (e)	 an Bord um Thionóntachtaí Cónaithe,

		  (f)	 an tÚdarás um Fhaisnéis agus Cáilíocht Sláinte, nó

	 	 (g)	 aon chomhlacht eile, nó aon sealbhóir oifige eile, dá ndílsítear feidhmeanna—

			   (i)	 a bhaineann le rialáil a dhéanamh ar ghníomhaíochtaí nó ar dhaoine chun 
críoch seachas críocha an Achta seo (i gcás go mbeidh an comhlacht nó an oifig 
bunaithe le hachtachán nó faoi achtachán agus go mbeidh an comhlacht nó an 
oifig sin forordaithe le hordú ón Aire chun críocha an ailt seo), nó

			  (ii)	 faoi dhlí stáit (seachas an Stát) a bhaineann le rialáil a dhéanamh ar 
ghníomhaíochtaí nó ar dhaoine sa stát sin chun aon chríche (i gcás go mbeidh 
an comhlacht nó an oifig forordaithe le hordú ón Aire chun críocha an ailt seo).

	 (8)	 Féadfaidh an tAire, le hordú, comhlacht nó oifig dá dtagraítear i bhfo-alt (7)(g)(i) nó 
(ii), de réir mar a bheidh, a fhorordú chun críocha an ailt seo.

	 (9)	 Déanfar ordú arna dhéanamh faoi fho-alt (8) a leagan faoi bhráid gach Tí den Oireachtas 
a luaithe is indéanta tar éis a dhéanta agus má dhéanann ceachtar Teach acu sin, laistigh 

den 21 lá a shuífidh an Teach sin tar éis an t-ordú a leagan faoina bhráid, rún a rith ag 
neamhniú an ordaithe, beidh an t-ordú ar neamhní dá réir sin, ach sin gan dochar do 
bhailíocht aon ní a rinneadh roimhe sin faoin ordú.

Faisnéis maidir le cionta, etc.

24.	 (1)	 D’ainneoin aon riail dlí, maidir le faisnéis a fhéadfaidh, i dtuairim duine lena mbaineann 
an t-alt seo, baint a bheith aici—

		  (a)	 le déanamh ciona faoin Acht seo, nó

		  (b)	 le sárú an Achta seo,

féadfaidh an duine sin í a nochtadh don Rialálaí nó do chomhalta den Rialálaí nó do 
chomhalta foirne de chuid an Rialálaí.

	 (2)	 D’ainneoin alt 65, féadfaidh an Rialálaí aon fhaisnéis a sholáthar do dhuine lena 
mbaineann an t-alt seo is faisnéis—

		  (a)	 a gheobhaidh an Rialálaí i gcomhlíonadh a fheidhmeanna, agus

		  (b)	 is cúis le drochamhras a bheith ar an Rialálaí go ndearna aon duine cion.

	 (3)	 Maidir le faisnéis a sholáthrófar faoi fho-alt (2), féadfaidh an duine dár soláthraíodh an 
fhaisnéis í a úsáid chun cion a bhrath, a imscrúdú nó a ionchúiseamh, agus chuige sin 
amháin.

	 (4)	 Maidir le faisnéis a gheobhaidh an Rialálaí i gcomhlíonadh a fheidhmeanna agus is 
cúis le drochamhras a bheith air go ndearna CTC cion faoi dhlí stáit (seachas an Stát), 
féadfaidh an Rialálaí í a sholáthar do dhuine a bhfuil de chúram air nó uirthi faoi dhlí 
an stáit sin cionta a bhrath, a imscrúdú nó a ionchúiseamh, má thugann an duine dá 
soláthrófar an fhaisnéis gealltanas i scríbhinn don Rialálaí nach n-úsáidfear an fhaisnéis 
ach amháin chun an cion lena mbaineann a bhrath, a imscrúdú nó a ionchúiseamh.

	 (5)	 San alt seo, ciallaíonn ‘‘duine lena mbaineann an t-alt seo’’—

		  (a)	 an Garda Síochána,

		  (b)	 na Coimisinéirí Ioncaim,

		  (c)	 an Stiúrthóir um Fhorfheidhmiú Corparáideach,

		  (d)	 an Bord um Thionóntachtaí Cónaithe,

		  (e)	 an tÚdarás Rialála Carthanas,

		  (f)	 an tÚdarás um Fhaisnéis agus Cáilíocht Sláinte, nó

		  (g)	 aon duine eile a bhfuil de chúram air nó uirthi le dlí cionta a bhrath, a imscrúdú nó a 
ionchúiseamh.

CUID 3

CTCanna a Rialáil

Caibidil 1

Clárú

Critéir incháilitheachta le haghaidh iarratas a dhéanamh chun clárú mar CTC

25.	 (1)	 Beidh duine incháilithe chun iarratas a dhéanamh faoi alt 27 chun clárú mar CTC má 
chomhlíonann an duine na critéir (dá ngairtear na “critéir incháilitheachta” san Acht 
seo) i bhfo-alt (2).

	 (2)	 Is iad na critéir incháilitheachta maidir leis an duine—

		  (a)	 gurb ionann é nó í agus—

			   (i)	 cuideachta a bhfuil 5 stiúrthóir ar a laghad uirthi agus—

				    (I)	 ar cuideachta faoi theorainn ráthaíochta í de réir bhrí Chuid 18 d’Acht 2014, 
nó

				   (II)	 ar cuideachta gníomhaíochta ainmnithe í a thagann faoi réim mhír (b) den 
mhíniú ar “cuideachta gníomhaíochta ainmnithe” in alt 963 d’Acht 2014,

			  (ii)	 cumann cláraithe,

			  (iii)	 cara-chumann de réir bhrí Achtanna na gCara-Chumann, 1896 go 2018, nó

			  (iv)	 iontaobhas carthanúil a bhfuil 5 iontaobhaí ar a laghad aige, agus arb eagraíocht 
charthanúil chláraithe é,

			   agus

		  (b)	 go bhfuil ar áireamh ina bhunreacht nó ina bunreacht—

			   (i)	 ceachtar díobh seo a leanas, nó iad araon, mar a phríomhchuspóir nó a 
príomhchuspóir nó a phríomhchuspóirí nó a príomhchuspóirí:

				    (I)	 teaghaisí a sholáthar chun riachtanas tithíochta a mhaolú;

				   (II)	 bainistíocht a dhéanamh ar theaghaisí a sholáthraítear chun riachtanas 
tithíochta a mhaolú, cibé acu a sholáthraíonn sé nó sí na teaghaisí sin nó 
nach soláthraíonn,

				    agus

			  (ii)	 forálacha—

				    (I)	 lena dtoirmisctear aon bharrachas, brabús, bónas nó díbhinn a dháileadh ar 
chomhaltaí nó ar stiúrthóirí nó ar dhaoine eile, agus

				   (II)	 lena gceanglaítear go ndéanfar a mhaoin nó a maoin go léir (idir réadach 
agus phearsanta) a chur chun feidhme ar mhaithe lena phríomhchuspóir nó 
lena príomhchuspóir nó lena phríomhchuspóirí nó lena príomhchuspóirí a 

shonraítear i bhfomhír (i) agus ar mhaithe leo sin amháin, ach amháin airgead a 
chaitear ar oibriú agus ar chothabháil an duine, lena n-áirítear airgead arna íoc 
mar luach saothair agus mar aoisliúntas le comhaltaí dá fhoireann nó dá foireann.

	 (3)	 San alt seo, ciallaíonn tagairtí do theaghaisí a sholáthar chun riachtanas tithíochta a 
mhaolú teaghaisí a sholáthar, sa Stát, le cúnamh arna thabhairt ag údarás tithíochta faoi 
alt 6 d’Acht 1992—

		  (a)	 lena ligean le daoine arna measúnú faoi alt 20 d’Acht 2009 mar dhaoine atá 
incháilithe le haghaidh tacaíocht do thithíocht shóisialta (de réir bhrí an Achta sin),

		  (b)	 lena ligean le daoine nach bhfuil cáilithe le haghaidh tacaíocht do thithíocht 
shóisialta (de réir bhrí Acht 2009) ach nár leor a n-ioncam faoi chomhair íocaíochtaí 
cíosa le haghaidh teaghaise chun freastal ar riachtanais chóiríochta réasúnacha 
an duine toisc gur mhó na híocaíochtaí cíosa arna ríomh thar thréimhse bliana ná 
35 faoin gcéad d’ioncam bliantúil an duine sin tar éis cáin ioncaim agus árachas 
sóisialach pá-choibhneasa, nó

		  (c)	 lena ndíol faoi shocruithe ceannaigh teaghaise inacmhainne faoi Chuid 5 d’Acht 
2009 le teaghlaigh incháilithe (de réir na brí atá le socruithe ceannaigh teaghaise 
incheannaithe i gCuid 5 d’Acht 2009).

An Clár um CTCanna

26.	 (1)	 Déanfaidh an Rialálaí, a luaithe is indéanta tar éis thosach feidhme an ailt seo, clár 
CTCanna, ar a dtabharfar an Clár um Chomhlachtaí Tithíochta Ceadaithe (dá ngairtear 
“an clár” san Acht seo), a bhunú agus a chothabháil i cibé foirm is cuí leis (lena 
n-áirítear i bhfoirm leictreonach).

	 (2)	 Maidir leis an gclár—

	 	 (a)	 coimeádfar é in oifig an Rialálaí,

		  (b)	 cuirfear ar fáil é lena iniúchadh saor in aisce ag daoine den phobal le linn 
gnáthuaireanta gnó, agus

		  (c)	 cuirfear ar fáil é lena iniúchadh ar an idirlíon agus ar aon mhodh eile is cuí leis an 
Rialálaí.

	 (3)	 Déanfaidh an Rialálaí cóip d’iontráil sa chlár a chur ar fáil, ar í a iarraidh, ar cibé táille 
(más ann) a chinnfidh an Rialálaí a íoc.

Iarratas ar chlárú

27.	 (1)	 Aon duine a chomhlíonfaidh na critéir incháilitheachta agus a fhéachfaidh le clárú mar 
CTC, déanfaidh sé nó sí iarratas ar chlárú chuig an Rialálaí.

	 (2)	 Maidir le hiarratas faoi fho-alt (1)—

		  (a)	 beidh sé i scríbhinn,

		  (b)	 beidh sé i bhfoirm agus ar mhodh a shonróidh an Rialálaí,

		  (c)	 luafar ann ainm an iarratasóra,

		  (d)	 sonrófar ann an phríomháit ghnó atá ag an iarratasóir sa Stát, agus

		  (e)	 áireofar ann an fhaisnéis seo a leanas go léir:

			   (i)	 i gcás gur cuideachta an t-iarratasóir, ainmneacha stiúrthóirí na cuideachta agus 
an seoladh ag a bhfuil gnáthchónaí ar gach stiúrthóir;

			  (ii)	 i gcás gur cumann cláraithe an t-iarratasóir, ainmneacha chomhaltaí choiste 
bainistíochta nó chomhlacht stiúrtha eile an chumainn agus an seoladh ag a 
bhfuil gnáthchónaí ar gach comhalta;

			  (iii)	 i gcás gur cara-chumann de réir bhrí Achtanna na gCara-Chumann, 1896 go 
2018 an t-iarratasóir, ainmneacha chomhaltaí choiste bainistíochta an chumainn 
agus an seoladh ag a bhfuil gnáthchónaí ar gach comhalta den sórt sin;

			  (iv)	 i gcás gur iontaobhas carthanúil an t-iarratasóir, ainmneacha iontaobhaithe an 
iontaobhais agus an seoladh ag a bhfuil gnáthchónaí ar gach iontaobhaí;

			   (v)	 i ndáil le gach duine de na stiúrthóirí, na comhaltaí agus na hiontaobhaithe 
dá dtagraítear i bhfomhíreanna (i) go (iv), de réir mar a bheidh, mionsonraí i 
dtaobh a cháilíochtaí nó a cáilíochtaí agus a thaithí nó a taithí is iomchuí maidir 
le príomhchuspóir nó príomhchuspóirí an iarratasóra a shonraítear in alt 25(2)
(b)(i);

			  (vi)	 deimhniú imréitigh cánach reatha;

			  (vii)	mionsonraí i dtaobh na gcineálacha gníomhaíochtaí a sheolann an t-iarratasóir 
nó a bheartaíonn an t-iarratasóir a sheoladh ar mhaithe lena phríomhchuspóir 
nó lena príomhchuspóir nó lena phríomhchuspóirí nó lena príomhchuspóirí a 
shonraítear in alt 25(2)(b)(i);

			  (viii)	cóipeanna de na nithe seo a leanas—

				    (I)	 cuntais iniúchta uile an iarratasóra mar aon le tuarascáil an iniúchóra ar na 
cuntais i leith bhliain airgeadais an iarratasóra díreach roimh an iarratas a 
dhéanamh, nó

				   (II)	 i gcás gur bunaíodh nó gur foirmíodh an t-iarratasóir tar éis thosach na 
tréimhse 12 mhí díreach roimh an iarratas a dhéanamh, cuntais uile an 
iarratasóra i leith na tréimhse ó bunaíodh nó ó foirmíodh é nó í;

			  (ix)	 i gcás go mbeidh an t-iarratasóir, ar dháta an iarratais, ag soláthar nó ag bainistiú 
teaghaisí chun na críche a shonraítear in alt 25(2)(b)(i), mionsonraí i dtaobh na 
nithe seo a leanas—

				    (I)	 an líon teaghaisí arna soláthar nó arna mbainistiú amhlaidh, nó arna soláthar 
agus arna mbainistiú araon, de réir mar a bheidh,

				   (II)	 an líon teaghaisí den sórt sin atá—

					    (A)	 ar úinéireacht ag an iarratasóir, nó

					    (B)	 ar léas ag an iarratasóir,

				   (III)	 sa chás go bhfuil teaghaisí ar léas ag an iarratasóir, ré théarma gach léasa, 
agus

Cd.3 A.27



27

[Uimh. 47.][2019.]
﻿﻿

Acht na dTithe (Comhlachtaí Tithíochta﻿
Ceadaithe a Rialáil), 2019.

				   (IV)	cibé nithe eile i leith sholáthar nó bhainistíocht na dteaghaisí sin, nó iad araon, 
a cheanglóidh an Rialálaí le réasún chun a chumasú dó a fheidhmeanna a 
chomhlíonadh;

			   (x)	 cóip de bhunreacht an iarratasóra;

			  (xi)	 aon fhaisnéis eile a cheanglóidh an Rialálaí le réasún chun a chumasú dó a 
fheidhmeanna a chomhlíonadh.

	 (3)	 San alt seo, ciallaíonn “deimhniú imréitigh cánach” deimhniú imréitigh cánach arna 
eisiúint chuig an iarratasóir de réir alt 1095 den Acht Comhdhlúite Cánacha, 1997.

Clárú a dheonú nó a dhiúltú

28.	 (1)	 Deonóidh an Rialálaí iarratas ar chlárú faoi alt 27 i gcás gur deimhin leis an Rialálaí—

		  (a)	 go gcomhlíonann an t-iarratasóir na critéir incháilitheachta,

		  (b)	 go gcomhlíonann an t-iarratasóir na ceanglais faoin alt sin, agus

		  (c)	 go gcomhlíonann an t-iarratasóir aon cheanglas a fhéadfaidh an Rialálaí a fhorchur 
chun na nithe seo a leanas a dhéanamh—

			   (i)	 aon ní a bheidh san iarratas a fhíorú,

			  (ii)	 faisnéis bhreise i ndáil leis an iarratas a sholáthar, nó

			  (iii)	 an fhaisnéis arna hiarraidh faoi fhomhír (ii) a sholáthar trí dhearbhú reachtúil,

	 agus mura deimhin leis amhlaidh, diúltóidh sé, faoi réir alt 29, an t-iarratas a dheonú.

	 (2)	 Ar an iarratas ar chlárú a dheonú, déanfaidh an Rialálaí—

		  (a)	 an duine a chlárú sa chlár mar CTC trí na nithe seo a leanas a iontráil sa chlár—

			   (i)	 ainm an CTC agus an phríomháit ghnó atá ag an CTC sa Stát,

			  (ii)	 an uimhir chlárúcháin arna heisiúint chuig an CTC,

			  (iii)	 an dáta clárúcháin,

			  (iv)	 an ghníomhaíocht lena mbaineann an clárú,

			   (v)	 i gcás cuideachta, ainmneacha stiúrthóirí na cuideachta,

			  (vi)	 i gcás cumann cláraithe, ainmneacha chomhaltaí choiste bainistíochta nó 
chomhlacht stiúrtha eile an chumainn,

			  (vii)	 i gcás cara-chumann de réir bhrí Achtanna na gCara-Chumann, 1896 go 2018, 
ainmneacha chomhaltaí choiste bainistíochta an chumainn,

			  (viii)	i gcás CTC arb iontaobhas carthanúil é, ainmneacha iontaobhaithe an 
iontaobhais, agus

			  (ix)	 aon sonraí eile is cuí leis an Rialálaí,

			   agus

		  (b)	 fógra faoi dhaingniú an chlárúcháin agus uimhir chlárúcháin a thabhairt don duine.

Fógra maidir le breith bheartaithe ón Rialálaí chun iarratas a dhiúltú

29.	 I gcás go mbeartóidh an Rialálaí faoi alt 28 diúltú iarratas ar chlárú a dheonú, tabharfaidh 
sé fógra maidir leis an mbreith bheartaithe, ina luafar na cúiseanna atá léi, don iarratasóir.

Ceart chun freagra a thabhairt ar fhógra maidir le breith bheartaithe

30.	 (1)	 Luafar i bhfógra a thabharfar faoi alt 29 go bhféadfaidh an t-iarratasóir ar chlárú, tráth 
nach déanaí ná 28 lá ó dháta an fhógra, uiríll a dhéanamh, i scríbhinn, chuig an Rialálaí 
i ndáil leis an mbreith bheartaithe lena ndiúltófar an t-iarratas a dheonú.

	 (2)	 I gcás go mbeidh fógra tugtha faoi alt 29, ní thabharfaidh an Rialálaí breith i dtaobh an 
t-iarratas ar chlárú a dheonú nó diúltú é a dheonú go dtí—

		  (a)	 go mbeidh breithniú déanta aige ar na huiríll, más ann, arna ndéanamh ag an 
iarratasóir de réir an fhógra, nó

		  (b)	 go mbeidh an tréimhse dá dtagraítear i bhfo-alt (1) caite agus nach mbeidh aon uiríll 
déanta ag an iarratasóir.

Fógra maidir le breith ón Rialálaí

31.	 (1)	 I gcás go dtabharfaidh an Rialálaí breith, tar éis dó na huiríll, más ann, arna ndéanamh 
de réir an fhógra arna thabhairt faoi alt 29 a bhreithniú, lena ndiúltófar an t-iarratas ar 
chlárú a dheonú, tabharfaidh an Rialálaí fógra don iarratasóir i dtaobh na nithe seo a 
leanas—

		  (a)	 an bhreith agus na cúiseanna atá leis an mbreith, agus

		  (b)	 teidlíocht an iarratasóra achomharc i gcoinne na breithe a dhéanamh chuig an 
bPainéal Achomharc faoi Chuid 7 tráth nach déanaí ná 21 lá ó dháta an fhógra.

	 (2)	 Beidh éifeacht le breith dá dtagraítear i bhfo-alt (1)—

		  (a)	 i gcás nach dtionscnófar achomharc ar bith i gcoinne na breithe faoi Chuid 7, ar dhul 
in éag don tréimhse a shonraítear i bhfo-alt (1)(b) chun achomharc a thionscnamh 
faoin gCuid sin, nó

		  (b)	 sa chás go dtionscnófar achomharc faoi Chuid 7, an dáta ar a ndéanfar an 
bhreith a dhaingniú ar achomharc nó ar a dtarraingeofar siar nó ar a dtréigfear an 
t-achomharc, nó nach rachfar ar aghaidh leis ar shlí eile, de réir mar a bheidh.

An clár a cheartú

32.	 (1)	 Aon CTC lena mbaineann iontráil sa chlár, tabharfaidh sé fógra don Rialálaí—

		  (a)	 faoi aon earráid is eol don CTC a bheith san iontráil, agus

		  (b)	 faoi aon athrú ar imthosca ar dóigh dó fearadh ar chruinneas na hiontrála,

a luaithe is indéanta tar éis don CTC teacht ar an eolas i dtaobh na hearráide sin nó an 
athraithe sin ar imthosca, de réir mar a bheidh.

	 (2)	 Déanfaidh an Rialálaí, ó am go ham, athbhreithniú ar gach iontráil sa chlár agus, má 
thagann an Rialálaí ar an eolas go bhfuil aon sonra sa chlár mícheart nó gur scoir sé 

de bheith ceart, déanfaidh sé cibé athruithe ar an gclár a mheasfaidh sé is gá agus 
tabharfaidh sé fógra faoi aon athrú den sórt sin don CTC lena mbaineann.

Luach fianaiseach iontrálacha sa chlár

33.	 (1)	 Gach doiciméad a airbheartaíonn gur cóip é d’iontráil sa chlár agus a airbheartaíonn a 
bheith deimhnithe ina chóip dhílis den iontráil ag oifigeach don Rialálaí, glacfar leis, 
gan cruthúnas ar shíniú an duine a airbheartaíonn gurb é nó í a dheimhnigh é amhlaidh 
nó gurbh é nó í an t-oifigeach sin, i bhfianaise in aon imeachtaí dlí agus measfar, mura 
gcruthófar a mhalairt, gur cóip dhílis é den iontráil agus gur fianaise é ar théarmaí na 
hiontrála.

	 (2)	 Féadfar fianaise ar iontráil sa chlár a thabhairt trí chóip di arna deimhniú faoin alt seo a 
thabhairt ar aird agus ní gá an clár féin a thabhairt ar aird.

	 (3)	 Más ar shlí seachas i bhfoirm inléite a choimeádfar an clár, forléireofar tagairtí san alt 
seo do chóip d’iontráil sa chlár mar thagairtí a fholaíonn tagairtí do chóip nó atáirgeadh 
inléite d’iontráil sa chlár.

Daoine áirithe a mheasfar a bheith cláraithe mar CTCanna

34.	 (1)	 Faoi réir fhorálacha an ailt seo, maidir le duine, díreach roimh theacht i ngníomh d’alt 
67, ar chomhlacht é nó í a bhí arna cheadú faoi fho-alt (6) d’alt 6 d’Acht 1992, measfar, 
chun críocha an ailt sin 6, an duine sin a bheith cláraithe sa chlár mar CTC chun críocha 
an Achta seo.

	 (2)	 D’ainneoin aon achtachán nó riail dlí, déanfaidh an tAire, nuair a iarrfaidh an Rialálaí 
air nó uirthi é, an fhaisnéis sin go léir a bheidh i seilbh an Aire nó ar fáil ag an Aire, 
agus a shealbhóidh an tAire chun críocha alt 6 d’Acht 1992, a sholáthar don Rialálaí, 
ar faisnéis í a bhaineann le duine a mheastar a bheith cláraithe mar CTC de bhua 
fho-alt (1), agus a gceanglófaí ar an duine í a sholáthar don Rialálaí dá mbeadh iarratas 
ar chlárú á dhéanamh aige nó aici faoi alt 27.

	 (3)	 Maidir le faisnéis a sholáthróidh an tAire don Rialálaí faoi fho-alt (2), ní fhéadfaidh 
an Rialálaí í a úsáid ach amháin i gcomhlíonadh fheidhmeanna an Rialálaí agus ní 
nochtfaidh an Rialálaí í d’aon duine eile chun aon chríche eile.

	 (4)	 Féadfaidh an Rialálaí a cheangal ar dhuine a mheastar a bheith cláraithe mar CTC 
de bhua fho-alt (1) an fhaisnéis a sholáthar don Rialálaí a cheanglófaí ar an duine a 
sholáthar amhlaidh dá mb’iarratasóir ar chlárú faoi alt 27 é nó í agus comhlíonfaidh an 
duine an ceanglas.

	 (5)	 Déanfaidh an Rialálaí, a luaithe is indéanta tar éis faisnéis a fháil de bhun iarraidh faoi 
fho-alt (2) nó ceanglas faoi fho-alt (4), de réir mar a bheidh, i leith duine a mheastar a 
bheith cláraithe mar CTC de bhua fho-alt (1), na nithe seo a leanas a iontráil sa chlár—

		  (a)	 ainm an duine lena mbaineann agus príomháit ghnó an duine sa Stát,

		  (b)	 an uimhir chlárúcháin arna heisiúint chuig an duine,

		  (c)	 an ghníomhaíocht lena mbaineann an clárú,

		  (d)	 i gcás cuideachta, ainmneacha stiúrthóirí na cuideachta,

		  (e)	 i gcás cumann cláraithe, ainmneacha chomhaltaí choiste bainistíochta nó 
chomhlacht stiúrtha eile an chumainn,

		  (f)	 i gcás cara-chumann de réir bhrí Achtanna na gCara-Chumann, 1896 go 2018, 
ainmneacha chomhaltaí choiste bainistíochta an chumainn,

		  (g)	 i gcás iontaobhas carthanúil, ainmneacha iontaobhaithe an iontaobhais,

		  (h)	 i gcás duine nach dtagann faoi réim mhír (d), (e), (f) nó (g), de réir mar a bheidh, 
cibé sonraí is cuí leis an Rialálaí, agus

		  (i)	 aon sonraí eile is cuí leis an Rialálaí.

	 (6)	 Faoi réir fho-alt (7), aon duine a mheastar a bheith cláraithe mar CTC de bhua fho-alt 
(1), déanfaidh sé nó sí iarratas faoi alt 27 chuig an Rialálaí chun clárú mar CTC—

		  (a)	 roimh dheireadh na tréimhse 12 mhí ó theacht i ngníomh don alt seo, i gcás go 
bhfuil, ar an teacht i ngníomh sin, chun na críche a shonraítear in alt 25(2)(b)(i), 
300 teaghais nó níos mó á soláthar nó á bainistiú, nó á soláthar agus á bainistiú 
araon, ag an duine,

		  (b)	 roimh dheireadh na tréimhse 2 bhliain ó theacht i ngníomh don alt seo, i gcás go 
bhfuil, ar an teacht i ngníomh sin, chun na críche a shonraítear in alt 25(2)(b)(i), 
50 teaghais nó níos mó ach níos lú ná 300 teaghais á soláthar nó á bainistiú, nó á 
soláthar agus á bainistiú araon, ag an duine,

		  (c)	 roimh dheireadh na tréimhse 3 bliana ó theacht i ngníomh don alt seo, i gcás go 
bhfuil, ar an teacht i ngníomh sin, chun na críche a shonraítear in alt 25(2)(b)(i), 
níos lú ná 50 teaghais á soláthar nó á bainistiú, nó á soláthar agus á bainistiú araon, 
ag an duine, agus

		  (d)	 roimh dheireadh na tréimhse 3 bliana ó theacht i ngníomh don alt seo, i gcás nach 
bhfuil, ar an teacht i ngníomh sin, aon teaghais á soláthar ná á bainistiú ag an duine 
chun na críche a shonraítear in alt 25(2)(b)(i).

	 (7)	 Féadfaidh an Rialálaí, ag féachaint d’aon uiríll, i scríbhinn, a rinne duine a mheastar 
a bheith cláraithe mar CTC de bhua fho-alt (1) chuige roimh dheireadh na tréimhse a 
shonraítear i bhfo-alt (6)(a), (b), (c) nó (d), de réir mar a bheidh, an tréimhse a shonraítear 
amhlaidh a fhadú, de réir mar is cuí leis, i gcás go bhfuil sé den tuairim go mbeadh sé 
ródhochraideach ar an duine comhlíonadh a dhéanamh ag féachaint d’imthosca an duine.

	 (8)	 Más rud é—

		  (a)	 go ndéanfaidh duine, a mheastar a bheith cláraithe mar CTC de bhua fho-alt (1), 
iarratas faoi alt 27 ar chlárú roimh dheireadh na tréimhse a shonraítear i bhfo-alt 
(6)(a), (b), (c) nó (d), de réir mar a bheidh, nó roimh dheireadh aon fhadaithe ar an 
tréimhse sin faoi fho-alt (7), agus

		  (b)	 maidir leis an mbreith—

			   (i)	 faoi alt 28 chun an clárú a dheonú, nó

			  (ii)	 faoi alt 31 chun an clárú a dhiúltú,

		  nach dtabharfar í roimh dheireadh na tréimhse dá dtagraítear i mír (a), ansin fanfaidh 
clárú an duine sa chlár de bhua fho-alt (1) in éifeacht—

				    (I)	 go dtí go dtabharfar an bhreith faoi alt 28 chun an clárú a dheonú, nó

				   (II)	 i gcás go dtabharfar an bhreith faoi alt 31 chun an clárú a dhiúltú, go dtí 
go mbeidh éifeacht leis an mbreith sin de réir mhír (a) nó (b), de réir mar a 
bheidh, d’fho-alt (2) den alt sin.

	 (9)	 (a)	 Más rud é, maidir le duine—

			   (i)	 go meastar é nó í a bheith cláraithe mar CTC de bhua fho-alt (1), agus

			  (ii)	 i leith iarratas an duine ar chlárú faoi alt 27, go mbeidh éifeacht le fógra maidir 
le breith lena ndiúltófar an t-iarratas a dheonú faoi mhír (a) nó (b), de réir mar a 
bheidh, d’alt 31(2),

			   ní mheasfar a thuilleadh an duine a bheith cláraithe agus déanfar clárú an duine mar 
CTC a chealú faoi alt 58.

		  (b)	 I gcás go mbeidh feidhm ag mír (a), tabharfaidh an Rialálaí fógra don duine lena 
mbaineann ina luafar—

			   (i)	 nach measfar a thuilleadh an duine a bheith cláraithe le héifeacht ón dáta a 
thabharfar an fógra, agus

			  (ii)	 go ndéanfar clárú an duine mar CTC a chealú faoi alt 58.

	 (10)	 (a)	 I gcás go mainneoidh duine a mheastar a bheith cláraithe mar CTC de bhua 
fho-alt (1) iarratas a dhéanamh faoi alt 27 ar chlárú roimh dheireadh na tréimhse a 
shonraítear i bhfo-alt (6)(a), (b), (c) nó (d), de réir mar a bheidh, nó roimh dheireadh 
aon fhadaithe ar an tréimhse sin faoi fho-alt (7), tabharfaidh an Rialálaí fógra don 
duine ina luafar, mura bhfaighfear iarratas ar chlárú faoi alt 27 tráth nach déanaí ná 
28 lá ó dháta an fhógra—

			   (i)	 nach measfar a thuilleadh an duine a bheith cláraithe mar CTC, agus

			  (ii)	 go ndéanfar clárú an duine mar CTC a chealú faoi alt 58.

		  (b)	 Má mhainníonn duine dá dtabharfar fógra faoi mhír (a) iarratas a dhéanamh faoi alt 
27 ar chlárú roimh dheireadh na tréimhse a bheidh sonraithe san fhógra, ní mheasfar 
a thuilleadh an duine a bheith cláraithe le héifeacht ó dheireadh na tréimhse a 
shonrófar amhlaidh agus déanfar clárú an duine mar CTC a chealú faoi alt 58.

Iompar toirmiscthe i ndáil le clárú

35.	 (1)	 Aon duine, i gcomhlíonadh airbheartaithe alt 27 nó 34, de réir mar a bheidh, a 
sholáthróidh don Rialálaí go feasach nó go meargánta faisnéis nó sonra atá bréagach nó 
míthreorach i bponc ábhartha, nó a chreidfidh i ndáil le haon fhaisnéis nó sonra den sórt 
sin an tráth a sholáthróidh an duine sin í nó é, i gcomhlíonadh airbheartaithe alt 27 nó 
34, nach bhfuil sí nó sé fíor, beidh sé nó sí ciontach i gcion.

	 (2)	 Ní dhéanfaidh duine, seachas CTC—

		  (a)	 CTC a thabhairt de thuairisc air féin nó uirthi féin, ná

	 	 (b)	 a thabhairt le fios ina thaobh féin nó ina taobh féin chun a léiriú, nó chun go 
dtuigfear le réasún go bhfuil sé nó sí ag léiriú, gur CTC é féin nó í féin.

	 (3)	 Aon duine a sháróidh fo-alt (2), beidh sé nó sí ciontach i gcion.

Caibidil 2

Faisnéis agus taifid

Cumhacht an Rialálaí faisnéis agus taifid a éileamh

36.	 (1)	 I gcás gurb é tuairim an Rialálaí gur gá déanamh amhlaidh chun a fheidhmeanna a 
chomhlíonadh, féadfaidh an Rialálaí treorú a thabhairt do CTC á cheangal air—

		  (a)	 an fhaisnéis a bheidh sonraithe sa treorú a sholáthar don Rialálaí,

	 	 (b)	 na taifid a bheidh sonraithe amhlaidh a sholáthar don Rialálaí, nó

		  (c)	 aon phleananna, cuntais nó doiciméid eile a shonrófar amhlaidh a ullmhú, de réir 
mar is gá, agus a sholáthar don Rialálaí.

	 (2)	 Déanfaidh CTC dá dtabharfar treorú faoi fho-alt (1) an treorú a chomhlíonadh cibé tráth 
nó tráthanna, nó laistigh de cibé tréimhse, a bheidh sonraithe sa treorú.

	 (3)	 Féadfaidh an Rialálaí a cheangal go ndéanfar faisnéis, taifid nó doiciméid eile, arna soláthar 
i gcomhlíonadh treorú faoi fho-alt (1), a dheimhniú nó a fhianú i dtaobh iad a bheith fíor nó 
ceart ar cibé modh a cheanglóidh an Rialálaí le réasún, lena n-áirítear le dearbhú reachtúil.

	 (4)	 Féadfaidh an Rialálaí cóipeanna a dhéanamh d’aon taifid nó doiciméid eile arna soláthar 
i gcomhlíonadh treorú faoi fho-alt (1).

	 (5)	 Déanfar faisnéis, taifid nó doiciméid eile arna soláthar i gcomhlíonadh treorú faoi 
fho-alt (1) a sholáthar i cibé foirm agus ar cibé modh a cheanglóidh an Rialálaí le 
réasún.

	 (6)	 Aon duine, i gcomhlíonadh airbheartaithe treorú faoi fho-alt (1), a sholáthróidh don 
Rialálaí go feasach nó go meargánta aon fhaisnéis, taifead, plean, cuntas nó doiciméad 
eile a bheidh sonraithe sa treorú atá bréagach nó míthreorach i bponc ábhartha, nó a 
chreidfidh i ndáil le haon fhaisnéis, taifead, plean, cuntas nó doiciméad eile den sórt 
sin an tráth a sholáthróidh an duine sin í nó é i gcomhlíonadh airbheartaithe treorú faoi 
fho-alt (1) nach bhfuil sí nó sé fíor, beidh sé nó sí ciontach i gcion.

	 (7)	 Ní theorannaítear leis an alt seo aon chumhacht eile de chuid an Rialálaí a cheangal go 
soláthrófar faisnéis nó taifid nó go n-ullmhófar agus go soláthrófar doiciméid.

Caibidil 3

Caighdeáin

Caighdeáin le haghaidh CTCanna

37.	 (1)	 Faoi réir fho-alt (2), déanfaidh an Rialálaí, tráth nach déanaí ná 6 mhí ón dáta a 
thiocfaidh an t-alt seo i ngníomh agus ina dhiaidh sin de réir mar a mheasfaidh 
an Rialálaí is gá, nó de réir mar a threoróidh an tAire, dréachtchaighdeáin a ullmhú 
agus a chur faoi bhráid an Aire lena gceadú ag an Aire, fara leasú nó dá éagmais, is 
dréachtchaighdeáin a bhaineann leis na nithe seo a leanas—

		  (a)	 rialachas CTCanna,

		  (b)	 bainistíocht airgeadais CTCanna agus tuairisciú airgeadais ag CTCanna,

		  (c)	 bainistíocht maoine agus sócmhainní ag CTCanna, agus

		  (d)	 bainistíocht tionóntachtaí ag CTCanna.

	 (2)	 Féadfar le dréachtchaighdeáin arna n-ullmhú faoi fho-alt (1), go háirithe, foráil a 
dhéanamh maidir leis na nithe seo a leanas—

		  (a)	 i gcás rialachas CTC—

			   (i)	 an struchtúr comhaltais agus rialachais, agus na róil agus na freagrachtaí, a 
bheidh ar bhord, coiste bainistíochta nó iontaobhaithe, de réir mar a bheidh, 
CTC,

			  (ii)	 na nósanna imeachta maidir le cinnteoireacht chun rialú CTC agus formhaoirsiú 
ar CTC a chinntiú,

			  (iii)	 bainistiú easaontachtaí leasa lena n-áirítear clár leasanna de chuid chomhaltaí 
bhord nó choiste bainistíochta, nó iontaobhaithe, de réir mar a bheidh, CTC, 
agus

			  (iv)	 cód iompair do bhord, coiste bainistíochta nó iontaobhaithe, de réir mar a 
bheidh, CTC,

		  (b)	 i gcás bainistíocht airgeadais CTC agus tuairisciú airgeadais ag CTC—

			   (i)	 na ceanglais maidir le rialú airgeadais agus priacal,

			  (ii)	 na nósanna imeachta chun faireachán a dhéanamh ar inmharthanacht airgeadais 
an CTC agus inmharthanacht airgeadais an CTC a áirithiú,

			  (iii)	 leabhair chuntais chuí a choimeád—

				    (I)	 ina ndéanfar idirbhearta an CTC a thaifeadadh agus a mhíniú go cruinn,

				   (II)	 lena gcumasófar staid airgeadais CTC a chinneadh go réasúnta cruinn aon 
tráth, agus

				   (III)	 lena gcumasófar cuntais an CTC a iniúchadh go réidh agus go cuí,

			  (iv)	 na ceanglais maidir le rialú agus iniúchadh inmheánach,

			   (v)	 na ceanglais maidir le pleanáil straitéiseach, lena n-áirítear pleananna airgeadais 
agus gnó a ullmhú,

			  (vi)	 na nósanna imeachta chun faireachán a dhéanamh ar fheidhmíocht, agus

			  (vii)	na ceanglais maidir le comhlíonadh oibleagáidí reachtúla a dhaingniú agus a 
fhíorú lena n-áirítear, go háirithe, oibleagáidí a eascraíonn faoin Acht Carthanas, 
2009 agus faoi Acht 2014,

			   agus

		  (c)	 i gcás bainistíocht maoine agus sócmhainní agus bainistíocht tionóntachtaí ag 
CTCanna, beartais agus nósanna imeachta a bhaineann leis na nithe seo a leanas—

			   (i)	 CTCanna d’ainmniú tionóntaí le haghaidh teaghaisí, agus do leithroinnt 
teaghaisí ar thionóntaí,

			  (ii)	 CTCanna do bhainistiú teaghaisí, agus

			  (iii)	 an chumarsáid a bheidh ag CTCanna lena dtionóntaí.

	 (3)	 Féadfar le dréachtchaighdeáin arna n-ullmhú faoi fho-alt (1) foráil éagsúil a dhéanamh 
le haghaidh earnálacha éagsúla CTCanna, agus chun na críche sin, tabharfar aird sna 
dréachtchaighdeáin ar na nithe seo a leanas ar a laghad:

		  (a)	 cineál, scála agus castacht na ngníomhaíochtaí a bhaineann le gach earnáil CTC, 
lena n-áirítear na cineálacha teaghaisí arna soláthar nó arna mbainistiú, nó arna 
soláthar agus arna mbainistiú araon, de réir mar a bheidh, ag gach earnáil CTC chun 
freastal ar na riachtanais chóiríochta éagsúla atá ag earnálacha éagsúla tionóntaí;

		  (b)	 an líon teaghaisí arna soláthar nó arna mbainistiú, nó arna soláthar agus arna 
mbainistiú araon, ag gach earnáil CTC;

		  (c)	 an leibhéal iasachtaí atá ag gach earnáil CTC;

		  (d)	 an leibhéal priacail airgeadais a ghabhann le gach earnáil CTC.

	 (4)	 (a)	 Foilseoidh an Rialálaí ar a shuíomh gréasáin agus ar cibé modh eile is cuí leis 
an Rialálaí na dréachtchaighdeáin a bheartófar a chur faoi bhráid an Aire faoi 
fho-alt (1) agus ligfidh an Rialálaí do dhaoine uiríll i scríbhinn a dhéanamh chuig an 
Rialálaí i ndáil leo.

		  (b)	 Féadfar uiríll a dhéanamh faoi mhír (a) tráth nach déanaí ná 28 lá ó dháta a 
bhfoilsithe, nó laistigh de cibé tréimhse bhreise, nach mó ná 28 lá, is cuí leis an 
Rialálaí.

		  (c)	 Breithneoidh an Rialálaí na huiríll (más ann) arna ndéanamh chuige de réir mhír 
(b) agus féadfaidh sé na dréachtchaighdeáin bheartaithe a leasú sula gcuirfear faoi 
bhráid an Aire iad faoi fho-alt (1).

	 (5)	 Féadfaidh an tAire treorú a thabhairt don Rialálaí chun na dréachtchaighdeáin arna gcur 
faoi bhráid an Aire de réir an ailt seo a leasú ar an modh a shonrófar sa treorú, agus 
comhlíonfaidh an Rialálaí an treorú agus déanfaidh sé na dréachtchaighdeáin arna leasú 
amhlaidh a athchur faoi bhráid an Aire.

	 (6)	 Nuair a cheadóidh an tAire na dréachtchaighdeáin arna gcur nó arna n-athchur 
faoi bhráid an Aire de réir an ailt seo, foilseoidh an Rialálaí na dréachtchaighdeáin 
cheadaithe ar a shuíomh gréasáin agus ar cibé modh eile is cuí leis an Rialálaí.

	 (7)	 Maidir le caighdeáin a bheidh arna gceadú agus arna bhfoilsiú faoin alt seo, beidh siad 
inghlactha i bhfianaise in aon imeachtaí faoin Acht seo os comhair cúirte nó an Phainéil 
Achomharc agus, má dhealraíonn sé gurb iomchuí aon fhoráil den chaighdeán ceadaithe 
lena mbaineann maidir le haon cheist a eascróidh sna himeachtaí, cuirfear i gcuntas í le 
linn an cheist sin a chinneadh.

	 (8)	 Comhlíonfaidh CTC na caighdeáin cheadaithe.

	 (9)	 (a)	 Déanfaidh an Rialálaí athbhreithniú ar na caighdeáin cheadaithe ó am go ham nó 
de réir mar a threoróidh an tAire agus déanfaidh sé, de réir mar a mheasfaidh an 
Rialálaí is gá nó mar a threoróidh an tAire, leasuithe ar na caighdeáin cheadaithe a 
ullmhú.

		  (b)	 Beidh feidhm ag an alt seo, fairis na modhnuithe go léir is gá, maidir le leasuithe 
ar chaighdeán ceadaithe, tar éis athbhreithniú faoi mhír (a), mar atá feidhm aige 
maidir le dréachtchaighdeán.

	 (10)	 Foilseoidh an Rialálaí ar a shuíomh gréasáin agus ar cibé modh eile is cuí leis an 
Rialálaí aon leasuithe arna gceadú ag an Aire ar chaighdeán ceadaithe.

CUID 4

Measúnacht Caighdeán agus Pleananna um Chomhlíonadh

Measúnacht caighdeán a dhéanamh

38.	 (1)	 Féadfaidh an Rialálaí, d’fhonn faireachán a dhéanamh ar chomhlíonadh na gcaighdeán 
ceadaithe, measúnacht (dá ngairtear “measúnacht caighdeán” san Acht seo) a dhéanamh 
ar mar a chomhlíonann CTC na caighdeáin cheadaithe.

	 (2)	 Féadfaidh an Rialálaí, d’fhonn measúnacht caighdeán a dhéanamh, trí fhógra arna 
thabhairt do CTC, a cheangal air cibé faisnéis a thabhairt don Rialálaí, is faisnéis a 
bhaineann leis na caighdeáin cheadaithe agus a bheidh sonraithe san fhógra (dá 
ngairtear “an fhaisnéis shonraithe” san alt seo).

	 (3)	 Maidir le fógra faoi fho-alt (2)—

		  (a)	 luafar ann an dáta ar a dtabharfar é,

		  (b)	 luafar ann gurb é an cuspóir atá leis an measúnacht caighdeán faireachán a 
dhéanamh ar mar a chomhlíonann an CTC na caighdeáin cheadaithe,

		  (c)	 sonrófar ann an fhoirm ina dtabharfar, agus an modh ar a dtabharfar, an fhaisnéis 
shonraithe, agus

		  (d)	 sonrófar ann tréimhse réasúnach, ag féachaint do na himthosca ina mbeidh an 
fhaisnéis á lorg, agus déanfar an fhaisnéis shonraithe a thabhairt roimh dheireadh na 
tréimhse réasúnaí sin.

	 (4)	 Déanfaidh CTC de réir fógra arna thabhairt dó faoi fho-alt (2).

	 (5)	 Ullmhóidh an Rialálaí tuarascáil i scríbhinn (dá ngairtear “tuarascáil mheasúnachta” 
san alt seo) ar a mheasúnacht caighdeán, agus leagfar amach inti a fhionnachtana agus a 
mholtaí, ag féachaint don fhaisnéis shonraithe (más ann) a bheidh tugtha ag an CTC dó 
agus d’aon fhaisnéis eile a bheidh ar fáil don Rialálaí.

	 (6)	 Seolfaidh an Rialálaí dréacht den tuarascáil mheasúnachta chuig an CTC lena 
mbaineann mar aon le fógra á rá go bhféadfar uiríll ar an dréacht a dhéanamh, i 
scríbhinn, chuig an Rialálaí roimh dheireadh na tréimhse a bheidh sonraithe san fhógra.

	 (7)	 Breithneoidh an Rialálaí aon uiríll arna ndéanamh chuige de réir an fhógra arna 
thabhairt dó faoi fho-alt (6) agus seolfaidh sé cóip den tuarascáil mheasúnachta chuig 
an CTC lena mbaineann, fara aon leasuithe nó dá n-éagmais.

	 (8)	 Féadfaidh an Rialálaí an tréimhse dá dtagraítear i bhfógra arna thabhairt faoi fho-alt 
(3) nó (6), de réir mar a bheidh, a fhadú, ar iarratas chuige sin a bheith déanta chuige i 
scríbhinn ag an CTC lena mbaineann, i gcás gur deimhin leis an Rialálaí go bhfuil cúis 
mhaith leordhóthanach leis an bhfadú.

	 (9)	 Aon duine a dhéanfaidh, go feasach nó go meargánta, i gcomhlíonadh airbheartaithe an 
ailt seo, faisnéis atá bréagach nó míthreorach i bponc ábhartha a sholáthar don Rialálaí, 
nó a chreidfidh maidir le haon fhaisnéis den sórt sin, an tráth a sholáthróidh an duine sin 
í, i gcomhlíonadh airbheartaithe an ailt seo, nach bhfuil sí fíor, beidh sé nó sí ciontach i 
gcion.

Plean um chomhlíonadh

39.	 (1)	 Féadfaidh an Rialálaí, de dhroim na bhfionnachtana i measúnacht caighdeán ina luaitear 
go bhfuil mainneachtain á déanamh ag CTC caighdeán ceadaithe a chomhlíonadh, mar atá 
leagtha amach i dtuarascáil mheasúnachta faoi alt 38, trí fhógra arna thabhairt don CTC, a 
cheangal air plean (dá ngairtear “plean um chomhlíonadh” san Acht seo) a chur faoi bhráid 
an Rialálaí, san fhoirm agus ar an modh agus laistigh den tréimhse a bheidh sonraithe san 
fhógra agus leagfar amach ann na bearta a bheidh déanta ag an CTC nó a bheartaíonn an 
CTC a dhéanamh chun an mhainneachtain lena mbaineann a chur ina ceart.

	 (2)	 Luafar i bhfógra arna thabhairt faoi fho-alt (1) gurb é an toradh a fhéadfaidh a bheith ar 
mhainneachtain plean um chomhlíonadh a aighniú de réir an fhógra go dtabharfar fógra 
maidir le neamhchomhlíonadh i dtaobh an chaighdeáin cheadaithe (dá ngairtear “fógra 
maidir le neamhchomhlíonadh” san Acht seo) don CTC.

	 (3)	 Féadfaidh an Rialálaí an tréimhse a bheidh sonraithe i bhfógra arna thabhairt faoi 
fho-alt (1) a fhadú, ar iarratas chuige sin a bheith déanta chuige i scríbhinn ag an 
CTC lena mbaineann, i gcás gur deimhin leis an Rialálaí go bhfuil cúis mhaith 
leordhóthanach leis an bhfadú.

	 (4)	 I gcás go mainneoidh CTC plean um chomhlíonadh a aighniú laistigh den tréimhse a 
bheidh sonraithe i bhfógra faoi fho-alt (1) nó d’aon fhadú ar an tréimhse sin faoi fho-alt 
(3), féadfaidh an Rialálaí fógra maidir le neamhchomhlíonadh a thabhairt don CTC.

	 (5)	 I gcás go ndéanfaidh CTC plean um chomhlíonadh a aighniú laistigh den tréimhse a 
bheidh sonraithe i bhfógra faoi fho-alt (1) nó d’aon fhadú ar an tréimhse sin faoi fho-alt 
(3), féadfaidh an Rialálaí fógra a thabhairt don CTC—

		  (a)	 ina gceadófar an plean um chomhlíonadh, fara modhnuithe nó dá n-éagmais nó faoi 
réir aon choinníollacha is cuí leis, de réir mar a bheidh, nó

		  (b)	 ina luafar—

			   (i)	 go mbeartaíonn sé an plean um chomhlíonadh a dhiúltú, agus ina leagfar amach 
na cúiseanna atá aige lena dhiúltú, agus

			  (ii)	 go bhféadfaidh an CTC uiríll a dhéanamh chuig an Rialálaí laistigh den tréimhse 
a bheidh sonraithe san fhógra.

	 (6)	 Féadfaidh an Rialálaí, tar éis dó breithniú a dhéanamh ar na huiríll, más ann dóibh, arna 
ndéanamh chuige de réir fógra faoi fho-alt (5), fógra a thabhairt don CTC—

		  (a)	 ina gceadófar an plean um chomhlíonadh, fara modhnuithe nó dá n-éagmais nó faoi 
réir aon choinníollacha is cuí leis, de réir mar a bheidh, nó

		  (b)	 ina luafar go mbeartaíonn sé fógra maidir le neamhchomhlíonadh a thabhairt don 
CTC agus ina gcuirfear na nithe dá dtagraítear i bhfo-alt (8) in iúl don CTC.

	 (7)	 I gcás go gceadófar plean um chomhlíonadh faoi fho-alt (5)(a) nó (6)(a), de réir mar a 
bheidh—

	 	 (a)	 cuirfidh an CTC i ngníomh é de réir a théarmaí, agus

		  (b)	 déanfaidh an Rialálaí, a luaithe is féidir tar éis an plean um chomhlíonadh a cheadú 
amhlaidh, iontráil a chur sa chlár á rá gur ceadaíodh an plean amhlaidh, lena 
n-áirítear na mionsonraí (i bhfoirm achomair) i dtaobh na mbeart a bheidh déanta 
ag an CTC nó a bheartaíonn an CTC a dhéanamh de bhun an phlean.

	 (8)	 I gcás go dtabharfar fógra faoi fho-alt (6)(b) do CTC, féadfaidh an CTC achomharc a 
dhéanamh i gcoinne an fhógra chuig an bPainéal Achomharc faoi Chuid 7 tráth nach 
déanaí ná 21 lá ó dháta an fhógra.

Fógra maidir le neamhchomhlíonadh

40.	 (1)	 Féadfaidh an Rialálaí fógra maidir le neamhchomhlíonadh a thabhairt do CTC—

		  (a)	 i gcás nach dtionscnófar achomharc ar bith faoi Chuid 7, ar dhul in éag don tréimhse 
a shonraítear in alt 39(8) chun achomharc a thionscnamh, nó

		  (b)	 i gcás go dtionscnófar achomharc faoi Chuid 7 agus go ndéanfar an fógra faoi alt 
39(6)(b) a dhaingniú ar achomharc, nó go dtarraingeofar siar nó go dtréigfear an 
t-achomharc, nó nach rachfar ar aghaidh leis ar shlí eile, de réir mar a bheidh.

	 (2)	 Déanfaidh an Rialálaí, a luaithe is indéanta tar éis fógra maidir le neamhchomhlíonadh 
a thabhairt do CTC faoi alt 39(4) nó faoi fho-alt (1), de réir mar a bheidh, na sonraí 
i dtaobh an fhógra maidir le neamhchomhlíonadh a iontráil sa chlár, lena n-áirítear 
mionsonraí (i bhfoirm achomair) i dtaobh an chaighdeáin cheadaithe arb ina leith a 
tugadh an fógra.

	 (3)	 Féadfaidh CTC dá dtabharfar fógra maidir le neamhchomhlíonadh faoi alt 39(4) nó 
faoi fho-alt (1), de réir mar a bheidh, plean um chomhlíonadh a chur faoi bhráid an 
Rialálaí, san fhoirm agus ar an modh a shonraítear in alt 39(1), agus leagfar amach ann 
na bearta a bheidh déanta ag an CTC nó a bheartaíonn an CTC a dhéanamh chun an 
mhainneachtain lena mbaineann an fógra a chur ina ceart.

	 (4)	 Maidir le plean um chomhlíonadh, féadfaidh an Rialálaí, trí fhógra arna thabhairt don 
CTC—

		  (a)	 é a cheadú, nó,

		  (b)	 é a dhiúltú, agus leagfar amach na cúiseanna atá aige leis an diúltú,

ar plean um chomhlíonadh é arna chur faoi bhráid an Rialálaí faoi fho-alt (3),

	 (5)	 I gcás go mbeidh fógra tugtha do CTC faoi fho-alt (4)(b), féadfaidh an CTC achomharc 
a dhéanamh i gcoinne an fhógra chuig an bPainéal Achomharc faoi Chuid 7 tráth nach 
déanaí ná 21 lá ó dháta an fhógra.

	 (6)	 Déanfaidh an Rialálaí, a luaithe is indéanta tar éis plean um chomhlíonadh, arna chur 
faoina bhráid faoi fho-alt (3) tar éis fógra maidir le neamhchomhlíonadh a bheith tugtha 
faoi alt 39(4) nó faoi fho-alt (1), de réir mar a bheidh, a bheith ceadaithe faoi fho-alt (4)
(a)—

		  (a)	 iontráil a chur sa chlár á rá gur ceadaíodh an plean amhlaidh, lena n-áirítear na 
mionsonraí (i bhfoirm achomair) i dtaobh na mbeart a bheidh déanta ag an CTC nó 
a bheartaíonn an CTC a dhéanamh de bhun an phlean, agus

		  (b)	 an iontráil arna cur sa chlár faoi fho-alt (2) a bhaint den chlár.

Fógra maidir le cur i ngníomh plean um chomhlíonadh

41.	 Faoi réir alt 42, déanfaidh an Rialálaí, a luaithe is indéanta agus ar a bheith deimhin dó 
gur cuireadh an plean um chomhlíonadh i ngníomh de réir a théarmaí—

		  (a)	 fógra a thabhairt don CTC á rá gur deimhin leis gur cuireadh an plean i ngníomh 
amhlaidh, agus

		  (b)	 an iontráil arna cur sa chlár faoi alt 39(7) nó 40(6), de réir mar a bheidh, a bhaint 
den chlár.

Mainneachtain plean um chomhlíonadh a chur i ngníomh

42.	 (1)	 I gcás gurb é tuairim an Rialálaí nach bhfuil plean um chomhlíonadh curtha i ngníomh 
ná á chur i ngníomh de réir a théarmaí ag CTC, féadfaidh an Rialálaí fógra a thabhairt 
don CTC—

		  (a)	 ina luafar an dáta ar a dtabharfar an fógra,

		  (b)	 ina gcuirfear a thuairim in iúl don CTC agus ina luafar na cúiseanna atá lena 
thuairim,

		  (c)	 ina gceanglófar ar an CTC, laistigh de thréimhse réasúnach a bheidh sonraithe san 
fhógra, cur i ngníomh an phlean um chomhlíonadh de réir a théarmaí a dhaingniú, 
agus

		  (d)	 ina gcuirfear in iúl don CTC gurb é an toradh a fhéadfaidh a bheith ar 
mhainneachtain cur i ngníomh an phlean um chomhlíonadh a dhaingniú laistigh 
den tréimhse a bheidh sonraithe san fhógra go dtabharfar fógra don CTC maidir le 
neamhchur i ngníomh an phlean um chomhlíonadh (dá ngairtear “fógra maidir le 
neamhchur i ngníomh” san Acht seo).

	 (2)	 I gcás go mainneoidh CTC ceanglas de chuid an Rialálaí a chomhlíonadh i bhfógra arna 
thabhairt don CTC faoi fho-alt (1), déanfaidh an Rialálaí, trí fhógra arna thabhairt don 
CTC (dá ngairtear “réamhfhógra” san alt seo), a chur in iúl don CTC go mbeartaíonn sé 
fógra maidir le neamhchur i ngníomh a thabhairt don CTC.

	 (3)	 Maidir le réamhfhógra—

		  (a)	 luafar ann an dáta ar a dtabharfar an fógra,

		  (b)	 cuirfear in iúl don CTC ann gur mainníodh ceanglas i bhfógra arna thabhairt don 
CTC faoi fho-alt (1) a chomhlíonadh,

		  (c)	 sonrófar tréimhse réasúnach ann ar laistigh di a dhéanfaidh an CTC an ceanglas a 
chomhlíonadh,

		  (d)	 cuirfear in iúl don CTC ann gurb é an toradh a fhéadfaidh a bheith ar mhainneachtain 
an ceanglas a chomhlíonadh laistigh den tréimhse a bheidh sonraithe san fhógra, 

faoi réir fho-alt (4), go dtabharfar fógra maidir le neamhchur i ngníomh don CTC, 
agus

		  (e)	 cuirfear in iúl don CTC ann go bhféadfaidh sé uiríll a dhéanamh chuig an Rialálaí 
de réir fho-alt (4) laistigh den tréimhse a bheidh sonraithe san fhógra.

	 (4)	 I gcás go dtabharfar réamhfhógra do CTC, féadfaidh an CTC, laistigh den tréimhse a 
bheidh sonraithe sa réamhfhógra, uiríll a dhéanamh, i scríbhinn, chuig an Rialálaí i leith 
an fhógra bheartaithe maidir le neamhchur i ngníomh.

	 (5)	 Tabharfaidh an Rialálaí aird ar aon uiríll arna ndéanamh chuige de réir fho-alt (4) le 
linn dó cinneadh a dhéanamh i dtaobh an rachaidh sé ar aghaidh leis an bhfógra maidir 
le neamhchur i ngníomh a thabhairt.

	 (6)	 Déanfaidh an Rialálaí, faoi réir fho-alt (5), fógra maidir le neamhchur i ngníomh a 
thabhairt do CTC a mhainneoidh ceanglas i bhfógra arna thabhairt faoi fho-alt (1) a 
chomhlíonadh laistigh den tréimhse a bheidh sonraithe sa réamhfhógra agus, déanfar na 
nithe dá dtagraítear i bhfo-ailt (7) agus (8) a chur in iúl don CTC lena mbaineann leis an 
bhfógra maidir le neamhchur i ngníomh.

	 (7)	 I gcás go dtabharfar fógra maidir le neamhchur i ngníomh don CTC, féadfaidh an CTC 
achomharc a dhéanamh i gcoinne an fhógra chuig an bPainéal Achomharc faoi Chuid 7 
tráth nach déanaí ná 21 lá ó dháta an fhógra.

	 (8)	 Tiocfaidh fógra maidir le neamhchur i ngníomh in éifeacht—

		  (a)	 i gcás nach dtionscnófar achomharc ar bith faoi Chuid 7, ar dhul in éag don tréimhse 
a shonraítear i bhfo-alt (7) chun achomharc a thionscnamh faoin gCuid sin, nó

		  (b)	 sa chás go dtionscnófar achomharc faoi Chuid 7, an dáta ar a ndéanfar an fógra a 
dhaingniú ar achomharc nó ar a dtarraingeofar siar nó a dtréigfear an t-achomharc, 
nó nach rachfar ar aghaidh leis ar shlí eile, de réir mar a bheidh.

Sonraí i dtaobh fógra maidir le neamhchur i ngníomh a iontráil sa chlár

43.	 (1)	 Déanfaidh an Rialálaí, a luaithe is indéanta tar éis fógra maidir le neamhchur i ngníomh 
do theacht in éifeacht de bhun alt 42, na sonraí i dtaobh an fhógra maidir le neamhchur 
i ngníomh a iontráil sa chlár, lena n-áirítear na mionsonraí (i bhfoirm achomhair) i 
dtaobh an chaighdeáin cheadaithe arb ina leith nár cuireadh an plean um chomhlíonadh 
i ngníomh.

	 (2)	 Féadfaidh an CTC aon tráth iarratas a dhéanamh chuig an Rialálaí chun an iontráil arna 
cur sa chlár faoi fho-alt (1) a bhaint den chlár trí fhógra a thabhairt don Rialálaí lena 
ndaingneofar cur i ngníomh an phlean um chomhlíonadh agus lena n-iarrfar an iontráil 
a bhaint den chlár.

	 (3)	 Déanfaidh an Rialálaí, a luaithe is indéanta agus ar a bheith deimhin dó gur cuireadh an 
plean um chomhlíonadh i ngníomh de réir a théarmaí—

		  (a)	 fógra a thabhairt don CTC á rá gur deimhin leis gur cuireadh an plean i ngníomh 
amhlaidh, agus

		  (b)	 an iontráil arna cur sa chlár faoi fho-alt (1) a bhaint den chlár.

CUID 5

Imscrúdú

Mínithe (Cuid 5)

44.	 (1)	 Sa Chuid seo—

folaíonn “gníomhaire”, i ndáil le CTC, baincéir, aturnae nó iniúchóir don CTC, agus aon 
duine ba ghníomhaire, ach nach gníomhaire a thuilleadh, do CTC;

folaíonn “cuntas bainc” cuntas le haon duine atá díolmhaithe de bhua alt 7(4) d’Acht an 
Bhainc Ceannais, 1971 ón gceanglas ceadúnas a shealbhú faoi alt 9 den Acht sin;

ciallaíonn “cigire” duine arna cheapadh nó arna ceapadh faoi alt 45(1) chun bheith ina 
chigire nó ina cigire chun críocha na Coda seo;

ciallaíonn “imscrúdú” imscrúdú faoi alt 46(1);

ciallaíonn “tuarascáil ar imscrúdú” tuarascáil, i scríbhinn, arna hullmhú ag cigire tar éis 
imscrúdú a chríochnú;

folaíonn “oifigeach”, i ndáil le CTC, duine b’oifigeach, ach nach oifigeach a thuilleadh, 
don CTC;

folaíonn “áitreabh” soitheach, aerárthach, feithicil agus aon mhodh eile iompair, chomh 
maith le talamh agus aon déanmhas tuiní nó sochorraithe eile.

	 (2)	 Chun críocha na Coda seo, i gcás go mbeidh taifid á sealbhú nó á gcothabháil i bhfoirm 
leictreonach, folaíonn an oibleagáid chun taifid a thabhairt ar aird nó a sholáthar 
oibleagáid chun na taifid sin a thabhairt ar aird nó a sholáthar i bhfoirm chlóite inléite 
intuigthe.

Cigirí a cheapadh

45.	 (1)	 Chun críocha na Coda seo—

		  (a)	 féadfaidh an Rialálaí cibé comhaltaí dá fhoireann is cuí leis a cheapadh chun bheith 
ina gcigirí go ceann cibé tréimhse agus faoi réir cibé téarmaí a chinnfidh an Rialálaí, 
agus

		  (b)	 féadfaidh an Rialálaí cibé daoine eile is cuí leis a cheapadh chun bheith ina gcigirí 
go ceann cibé tréimhse agus faoi réir cibé téarmaí (lena n-áirítear téarmaí maidir le 
luach saothair agus liúntais i leith caiteachas) a chinnfidh an Rialálaí, le ceadú an 
Aire agus le toiliú an Aire Caiteachais Phoiblí agus Athchóirithe.

	 (2)	 Féadfaidh an Rialálaí ceapachán cigire arna cheapadh nó arna ceapadh faoi fho-alt (1) a 
chúlghairm, cibé acu ba cheapachán ar feadh tréimhse shocraithe é nó nárbh ea.

	 (3)	 Scoirfidh ceapachán faoi fho-alt (1)—

		  (a)	 má chúlghairtear é faoi fho-alt (2),

		  (b)	 más go ceann tréimhse shocraithe é, ar éag don tréimhse sin, nó

		  (c)	 más comhalta foirne de chuid an Rialálaí an duine arna cheapadh nó arna ceapadh, 
ar an duine sin do scor de bheith ina chomhalta nó ina comhalta den sórt sin.

	 (4)	 Déanfaidh an Rialálaí deimhniú i dtaobh a cheapacháin nó a ceapacháin a thabhairt do 
chigire.

	 (5)	 Déanfaidh an cigire, le linn dó nó di aon chumhacht a thugtar do chigire leis an gCuid 
seo a fheidhmiú, má iarrann duine dá ndéanann an feidhmiú sin difear air nó uirthi 
é, an deimhniú ceapacháin, nó cóip de, agus céannacht phearsanta de chineál éigin a 
thabhairt ar aird don duine sin lena n-iniúchadh.

	 (6)	 Aon duine a airbheartaíonn a bheith ag gníomhú mar chigire chun críocha na Coda 
seo—

		  (a)	 gan é nó í a bheith ceaptha go cuí faoi fho-alt (1), nó

		  (b)	 tar éis a cheapachán nó a ceapachán faoi fho-alt (3) do scor,

		 beidh sé nó sí ciontach i gcion.

Gnóthaí CTC a imscrúdú

46.	 (1)	 I gcás go mbreithneoidh an Rialálaí gur gá déanamh amhlaidh chun aon cheann dá 
fheidhmeanna a chomhlíonadh, féadfaidh an Rialálaí aon chigire amháin nó níos mó ná 
aon chigire amháin a cheapadh—

		  (a)	 chun gnóthaí CTC a imscrúdú, agus

		  (b)	 chun tuarascáil ar imscrúdú a ullmhú agus a chur faoi bhráid an Rialálaí.

	 (2)	 Féadfar, le téarmaí ceapacháin cigire faoi fho-alt (1), scóip an imscrúdaithe a bheidh 
le déanamh ag an gcigire a mhíniú, cibé acu maidir leis na nithe nó leis an tréimhse a 
thiocfaidh faoi réim an imscrúdaithe, nó maidir le nithe eile, agus, go háirithe, féadfar 
an t-imscrúdú a theorannú leo do nithe a bhaineann le himthosca áirithe.

	 (3)	 I gcás go mbeidh níos mó ná aon chigire amháin ceaptha faoi fho-alt (1) chun imscrúdú 
a dhéanamh, déanfaidh na cigirí a cheapfar amhlaidh an tuarascáil ar imscrúdú a ullmhú 
i gcomhar agus déanfar an Chuid seo, fairis na modhnuithe go léir is gá, a fhorléiriú dá 
réir sin.

Tuarascálacha ar imscrúdú

47.	 (1)	 Féadfaidh cigire a cheapfar faoi alt 46(1) chun tuarascáil a dhéanamh, agus, má 
threoraíonn an Rialálaí dó nó di déanamh amhlaidh, déanfaidh sé nó sí, tuarascálacha 
eatramhacha a thabhairt don Rialálaí agus, ar chríoch a chur leis an imscrúdú, cuirfidh 
sé nó sí tuarascáil ar imscrúdú faoi bhráid an Rialálaí.

	 (2)	 D’ainneoin aon ní atá i bhfo-alt (1), féadfaidh cigire, aon tráth i gcúrsa an imscrúdaithe, 
gan é a bheith riachtanach tuarascáil eatramhach a thabhairt, nithe ar tháinig an cigire 
ar an eolas fúthu de thoradh an imscrúdaithe agus a thaispeánann go ndearnadh cion a 
chur in iúl don Rialálaí.

	 (3)	 Féadfaidh an Rialálaí, más cuí leis—

		  (a)	 cóip de thuarascáil eatramhach nó de thuarascáil ar imscrúdú a thabhairt don CTC 
is ábhar don tuarascáil,

		  (b)	 ar iarraidh a fháil, cóip de thuarascáil eatramhach nó de thuarascáil ar imscrúdú a 
thabhairt dóibh seo a leanas—

			   (i)	 aon duine a dtagraítear dá iompar nó dá hiompar sa tuarascáil,

			  (ii)	 iniúchóirí an CTC,

			  (iii)	 aon duine eile (lena n-áirítear comhalta foirne de chuid an CTC) más 
dealraitheach don Rialálaí go ndéanann na nithe a ndéantar iad a phlé sa 
tuarascáil difear dá leasanna airgeadais, cibé acu mar chreidiúnaí de chuid an 
CTC nó ar shlí eile,

			  (iv)	 an Banc Ceannais, in aon chás ina mbaineann an tuarascáil, go hiomlán nó 
go páirteach, le cúrsaí an tsealbhóra ceadúnais faoi alt 9 d’Acht an Bhainc 
Ceannais, 1971,

			   (v)	 an tÚdarás Rialála Carthanas,

	 	 	(vi)	 Oifig an Stiúrthóra um Fhorfheidhmiú Corparáideach,

			  (vii)	na Coimisinéirí Ioncaim, nó

			  (viii)	an Stiúrthóir Ionchúiseamh Poiblí,

			   nó

		  (c)	 a chur faoi deara tuarascáil eatramhach nó tuarascáil ar imscrúdú a fhoilsiú ar cibé 
modh is cuí leis.

	 (4)	 Féadfaidh an Rialálaí, i gcás gur cuí leis é, a threorú maidir le cibé cuid de thuarascáil 
eatramhach nó de thuarascáil ar imscrúdú a bheidh sonraithe sa treorú—

		  (a)	 go ndéanfar í a fhágáil ar lár as cóip arna tabhairt faoi fho-alt (3)(a) nó (b)(i), (ii) nó 
(iii), agus

		  (b)	 nach bhfoilseofar í faoi fho-alt (3)(c).

Doiciméid agus fianaise a thabhairt ar aird, tráth imscrúdaithe

48.	 (1)	 Maidir le hoifigeach nó gníomhaire de chuid CTC, nuair a cheanglóidh cigire air nó 
uirthi déanamh amhlaidh—

	 	 (a)	 tabharfaidh sé nó sí don chigire an fhaisnéis agus na taifid go léir a bhaineann leis 
an CTC, agus atá ina sheilbh nó ina seilbh, faoina urláimh nó faoina hurláimh nó ar 
fáil aige nó aici,

		  (b)	 freastalóidh sé nó sí os comhair cigire chun an fhaisnéis lena mbaineann a thabhairt, 
agus

		  (c)	 tabharfaidh sé nó sí an cúnamh eile sin go léir do chigire i dtaca leis an imscrúdú a 
fhéadfaidh sé nó sí a thabhairt le réasún.

	 (2)	 Féadfaidh cigire a cheangal ar dhuine (seachas oifigeach nó gníomhaire de chuid CTC), 
a measann sé nó sí ina leith go bhfuil i seilbh an duine, faoi urláimh an duine nó ar fáil 
ag an duine, aon fhaisnéis nó taifid a bhaineann le gnóthaí an CTC—

	 	 (a)	 an fhaisnéis sin nó na taifid sin, de réir mar a bheidh, a thabhairt don chigire, agus

		  (b)	 i gcás gur cuí leis an gcigire é, freastal os comhair an chigire chun an fhaisnéis lena 
mbaineann a thabhairt,

		  agus comhlíonfaidh an duine an ceanglas.

	 (3)	 Sonrófar i gceanglas faoi fho-alt (1) nó (2)—

		  (a)	 tréimhse réasúnach ar laistigh di a bheidh, nó dáta agus tráth ar a mbeidh, an 
ceanglas le comhlíonadh ag an duine is ábhar don cheanglas, agus

		  (b)	 de réir mar is cuí leis an gcigire lena mbaineann—

			   (i)	 an áit ina bhfreastalóidh an duine chun an fhaisnéis lena mbaineann a thabhairt 
nó chuig a ndéanfaidh an duine na taifid lena mbaineann a sheachadadh, nó

	 	 	(ii)	 an áit chuig a seolfaidh an duine an fhaisnéis nó na taifid lena mbaineann.

	 (4)	 Más rud é go bhfuil forais réasúnacha ag cigire lena chreidiúint go gcothabhálann, 
nó gur chothabháil, stiúrthóir, comhalta nó iontaobhaí, de réir mar a bheidh, de chuid 
CTC a bhfuil a ghnóthaí nó a gnóthaí á n-imscrúdú ag an gcigire, cuntas bainc (cibé 
tuairisc a bheidh air), cibé acu ina aonar nó ina haonar, nó i gcomhpháirt le duine eile 
agus cibé acu sa Stát nó in áit eile, ar íocadh isteach ann nó amach as airgead a bhfuil 
baint aige le haon ghníomh nó neamhghníomh ar thaobh an stiúrthóra, an chomhalta 
nó an iontaobhaí sin, arb éard é mí-iompar (cibé acu is mí-iompar calaoiseach nó nach 
ea) i leith an CTC sin, féadfaidh an cigire a cheangal ar an stiúrthóir, ar an gcomhalta 
nó ar an iontaobhaí sin na doiciméid go léir atá i seilbh an stiúrthóra, an chomhalta 
nó an iontaobhaí sin, faoina urláimh nó faoina hurláimh nó ar fáil aige nó aici, agus a 
bhaineann leis an gcuntas bainc sin, a thabhairt ar aird don chigire.

	 (5)	 Féadfaidh cigire stiúrthóir, comhalta nó oifigeach eile nó comhalta foirne nó gníomhaire 
de chuid an CTC, nó duine lena mbaineann fo-alt (2), a cheistiú faoi mhionn, i ndáil le 
gnóthaí an CTC, agus féadfaidh sé nó sí mionn a eisiúint dá réir sin.

Cumhacht cigirí

49.	 (1)	 Chun críoch imscrúdaithe, beidh cumhacht ag cigire ceann amháin nó níos mó ná ceann 
amháin de na nithe seo a leanas a dhéanamh:

		  (a)	 faoi réir fho-ailt (3) agus (4), gach tráth réasúnach, dul isteach (trí fhorneart 
réasúnach a úsáid más gá) in aon áitreabh a bhfuil forais réasúnacha ag an gcigire 
lena chreidiúint go bhfuil taifid (lena n-áirítear taifid a stóráiltear i bhfoirm 
neamh-inléite) de chuid an CTC, nó a bhaineann lena ghnóthaí, á gcoimeád aige, air 
nó ann, agus aon áitreabh den sórt sin a iniúchadh, a scrúdú agus a chuardach;

		  (b)	 aon áitreabh nó aon chuid d’aon áitreabh dá dtagraítear i mír (a), nó taifid dá 
dtagraítear i mír (a) arna gcoimeád ag an áitreabh sin, a dhaingniú lena iniúchadh 
nó lena hiniúchadh nó lena n-iniúchadh tráth is faide anonn agus a cheangal go 
bhfágfar an áit, nó an chuid di, nó na taifid gan cur isteach ar feadh cibé tráth is gá 
le réasún chun críoch aon imscrúdaithe;

	 	 (c)	 iniúchadh agus scrúdú a dhéanamh ar aon taifid den sórt sin dá dtagraítear i mír (a) 
agus cóipeanna a dhéanamh díobh nó sleachta a thógáil astu (lena n-áirítear i gcás 
taifid i bhfoirm neamh-inléite, cóip de na taifid sin, nó sliocht astu, i mbuanfhoirm 
inléite) nó a cheangal go soláthrófar cóip den sórt sin díobh nó sleachta den sórt sin 
astu;

		  (d)	 gan dochar d’aon chumhacht eile a thugtar leis an alt seo, a cheangal ar aon duine 
ag an áitreabh dá dtagraítear i mír (a) nó ar úinéir an áitribh nó ar an duine atá i 
gceannas air agus ar aon duine a bheidh fostaithe ansin cibé cúnamh agus faisnéis 
a thabhairt don chigire agus aon taifid dá dtagraítear i mír (a) atá faoi chumhacht 
an duine sin, ina sheilbh nó ina seilbh nó ar fáil aige nó aici, agus a cheanglóidh 
an cigire le réasún chun críoch imscrúdaithe, a thabhairt ar aird don chigire nó cibé 
faisnéis a thabhairt don chigire a cheanglóidh an cigire le réasún i ndáil le haon 
iontrálacha sna taifid sin;

		  (e)	 a cheangal ar dhuine dá dtagraítear i mír (d) agus a úsáideann nó a d’úsáid 
ríomhaire, nó a n-úsáidtear nó ar úsáideadh ríomhaire thar a cheann nó thar a ceann, 
chun taifid a tháirgeadh nó a stóráil nó ar aon duine a bhfuil an ríomhaire faoina 
urláimh nó faoina hurláimh, nó a bhfuil baint aige nó aici ar shlí eile le hoibriú 
an ríomhaire, rochtain ar an ríomhaire a thabhairt don chigire agus cibé cúnamh 
réasúnach a theastóidh ón gcigire a thabhairt dó nó di;

		  (f)	 a cheangal ar an CTC nó ar aon fhostaí nó gníomhaire dá chuid cibé údarás a 
thabhairt, i scríbhinn, a dhíreofar chuig aon bhanc a cheanglóidh an cigire chun a 
chumasú dó nó di aon chuntas nó cuntais a d’oscail an CTC, nó a chuir an CTC faoi 
deara a oscailt, ag an mbanc sin (nó aon doiciméid a bhaineann leis an gcéanna) 
a iniúchadh agus cóipeanna a fháil ón mbanc sin de cibé doiciméid a bhaineann 
leis an gcuntas sin nó leis na cuntais sin go ceann cibé tréimhse nó tréimhsí a 
mheasfaidh an cigire is gá chun an chríoch sin a chomhlíonadh;

	 	 (g)	 aon taifid dá dtagraítear i mír (a) a thabhairt chun siúil agus a choinneáil go ceann 
cibé tréimhse a mheasfaidh an cigire le réasún is gá chun feidhmeanna an chigire nó 
feidhmeanna an Rialálaí a chomhlíonadh faoin Acht seo, nó a cheangal ar aon duine 
dá dtagraítear i mír (d) cibé taifid a choinneáil agus a chothabháil go ceann cibé 
tréimhse a mheasfaidh an cigire le réasún is gá chun na gcríoch sin;

		  (h)	 a cheangal ar dhuine dá dtagraítear i mír (d) ceisteanna a fhreagairt agus dearbhú a 
dhéanamh i dtaobh fhírinne na bhfreagraí ar na ceisteanna sin;

		  (i)	 a cheangal ar aon duine dá dtagraítear i mír (d) míniú a sholáthar ar bhreith, cur 
chuige, córas nó cleachtas nó ar chineál nó ábhar aon taifead dá dtagraítear i mír 
(a);

		  (j)	 maidir le duine a gceanglaítear air nó uirthi taifead áirithe dá dtagraítear i mír (a) 
a sholáthar ach nach bhfuil in ann é a sholáthar, a cheangal ar an duine a rá, de réir 
mar is fearr is eol don duine sin agus a chreidfidh sé nó sí, cá bhfuil an taifead nó 
cén duine a bhféadfar é a fháil uaidh nó uaithi;

		  (k)	 a cheangal ar dhuine dá dtagraítear i mír (d) cibé saoráidí agus cúnamh a thabhairt 
don chigire atá faoi réim chumhacht, urláimh nó fhreagrachtaí an duine agus is gá 
le réasún lena chumasú don chigire aon cheann de na cumhachtaí a thugtar don 
chigire faoin gCuid seo a fheidhmiú.

	 (2)	 Sonrófar i gceanglas faoi fho-alt (1) tréimhse a mbeidh an ceanglas le comhlíonadh ag 
an duine is ábhar don cheanglas roimh dheireadh na tréimhse sin, nó dáta agus tráth ar a 
mbeidh an ceanglas le comhlíonadh ag an duine is ábhar don cheanglas.

	 (3)	 Ní rachaidh cigire isteach i dteaghais, seachas—

		  (a)	 le toiliú an áititheora, nó

		  (b)	 de bhun barántas faoi fho-alt (4).

	 (4)	 Más deimhin le breitheamh den Chúirt Dúiche, ar fhaisnéis faoi mhionn ó chigire—

	 	 (a)	 (i)	 go bhfuil forais réasúnacha amhrais ann go bhfuil aon fhaisnéis, nó aon taifid a 
bheidh ag teastáil ón gcigire faoin alt seo, á sealbhú in aon áitreabh nó in aon 
chuid d’aon áitreabh, agus

			  (ii)	 gur coisceadh ar chigire, le linn dó nó di cumhachtaí faoi fho-alt (1) a 
fheidhmiú, dul isteach san áitreabh nó in aon chuid de,

			   agus

		  (b)	 gur gá don chigire dul isteach i dteaghais agus aon cheann de chumhachtaí an 
chigire faoin alt seo a fheidhmiú inti,

		  féadfaidh sé nó sí barántas a eisiúint á údarú don chigire, agus daoine eile ina theannta 
nó ina teannta más gá, aon tráth nó tráthanna nach déanaí ná 30 lá ó dháta eisiúna an 
bharántais agus ar an mbarántas a thabhairt ar aird má iarrtar air nó uirthi amhlaidh, 
dul isteach, le forneart réasúnach más gá, san áitreabh nó sa chuid den áitreabh lena 
mbaineann agus gach ceann nó aon cheann de na feidhmeanna sin a chomhlíonadh.

Tuarascáil ar imscrúdú a bheith ina fianaise

50.	 Aon doiciméad a airbheartóidh a bheith ina chóip de thuarascáil ar imscrúdú, beidh sé, 
mura suífear a mhalairt, ina fhianaise in aon imeachtaí (seachas imeachtaí i leith ciona)—

		  (a)	 ar na nithe a bheidh sonraithe ann gan a thuilleadh cruthúnais, agus

		  (b)	 ar thuairim an chigire i ndáil le haon ní atá sa tuarascáil.

Cion

51.	 Faoi réir alt 52, aon duine—

	 	 (a)	 a choimeádfaidh siar, a dhíothóidh nó a cheilfidh aon fhaisnéis nó taifid a bheidh 
ag teastáil chun críoch imscrúdaithe faoin gCuid seo, nó a dhiúltóidh an céanna a 
sholáthar,

		  (b)	 a mhainneoidh nó a dhiúltóidh aon cheanglas de chuid cigire faoin gCuid seo a 
chomhlíonadh, nó

	 	 (c)	 a choiscfidh nó a bhacfaidh cigire, ar shlí eile, le linn dó nó di feidhmeanna a 
thugtar leis an Acht seo a chomhlíonadh,

beidh sé nó sí ciontach i gcion.

Cosaint d’fhaisnéis faoi phribhléid, etc.

52.	 (1)	 Ní mheasfar go gcuirtear iallach le haon ní sa Chuid seo ar dhuine taifid a thabhairt ar 
aird do chigire, ná aon fhaisnéis a sholáthar, a mbeadh an duine i dteideal diúltú iad a 
thabhairt ar aird nó í a sholáthar ar fhorais pribhléide gairmiúla dlíthiúla ná ní údarófar 
le haon ní sa Chuid seo seilbh a ghlacadh ar aon taifid den sórt sin.

	 (2)	 Aon duine is ábhar do cheanglas faoi alt 48(1) nó (2), de réir mar a bheidh, beidh 
sé nó sí i dteideal na ndíolúintí agus na bpribhléidí céanna i leith an ceanglas sin a 
chomhlíonadh amhail is dá mba fhinné os comhair na hArd-Chúirte an duine.

	 (3)	 Ní bheidh aon ráiteas arna dhéanamh ná admháil arna déanamh ag duine de bhun 
ceanglas faoin gCuid seo inghlactha i gcoinne an duine sin in imeachtaí coiriúla seachas 
imeachtaí coiriúla i leith cion faoi alt 51, agus déanfaidh an cigire lena mbaineann an 
méid sin a mhíniú don duine i ngnáthchaint.

CUID 6

Idirghabháil

Caibidil 1

Teaghaisí Áirithe a Aistriú agus CTCanna a Chosaint

Tionóntaí a chosaint: ceanglas maidir le teaghaisí áirithe a aistriú

53.	 (1)	 Tá feidhm ag an alt seo maidir leis na daoine seo a leanas:

		  (a)	 duine a mheasfar a bheith cláraithe mar CTC de bhua alt 34(1) agus a mhainneoidh 
iarratas a dhéanamh ar chlárú faoi alt 27—

			   (i)	 roimh dheireadh na tréimhse a shonraítear in alt 34(6)(a), (b), (c) nó (d), de 
réir mar a bheidh, nó roimh dheireadh aon fhadaithe ar an tréimhse sin faoi alt 
34(7), nó

			  (ii)	 roimh dheireadh na tréimhse a bheidh sonraithe i bhfógra faoi alt 34(10)(a);

		  (b)	 duine a mheasfar a bheith cláraithe mar CTC de bhua alt 34(1) agus dá dtabharfar, 
i leith an iarratais a bheidh déanta aige nó aici ar chlárú faoi alt 27, fógra maidir le 
breith lena ndiúltófar an t-iarratas a dheonú faoi alt 31;

		  (c)	 CTC a iarrfaidh, le fógra arna thabhairt don Rialálaí faoi alt 57(1), go ndéanfar a 
chlárú mar CTC a chealú;

		  (d)	 CTC a mbeidh fógra i dtaobh togra chun a chlárú a chealú tugtha dó faoi alt 58(3);

		  (e)	 CTC a gcealófar a chlárú faoi alt 57 nó 58, de réir mar a bheidh.

	 (2)	 I gcás go measfaidh an Rialálaí gur gá déanamh amhlaidh chun tionóntaí teaghaisí a 
chosaint, is teaghaisí arna soláthar chun na críche a shonraítear in alt 25(2)(b)(i) ag 
duine lena mbaineann an t-alt seo, féadfaidh an Rialálaí, trí fhógra don duine sin, a 
cheangal ar an duine na teaghaisí sin go léir nó aon cheann de na teaghaisí sin a aistriú, 
gan dochar d’aon cheart nó leas de chuid na dtionóntaí lena mbaineann sna teaghaisí, 
mar aon le haon chomhlimistéir, comhdhéanmhais, comhoibreacha agus comhsheirbhísí 
agus le haon saoráidí agus taitneamhachtaí comhchoiteanna atá ar úinéireacht ag an 
duine sin nó faoina urláimh nó faoina hurláimh, chuig CTC a shainaithneoidh an 
Rialálaí nó chuig cibé duine eile is cuí leis an Rialálaí.

	 (3)	 Leagfar amach i bhfógra faoi fho-alt (2)—

		  (a)	 na cúiseanna a mheasfaidh an Rialálaí gur gá an t-aistriú arna cheangal faoi fho-alt 
(2) a dhéanamh,

		  (b)	 mionsonraí, lena n-áirítear a suíomh, i dtaobh na dteaghaisí agus aon 
chomhlimistéir, comhdhéanmhais, comhoibreacha agus comhsheirbhísí agus aon 
saoráidí agus taitneamhachtaí comhchoiteanna a cheanglófar a aistriú faoi fho-alt 
(2),

		  (c)	 ainm an CTC nó an duine ar chuige nó chuici a bheartaítear an t-aistriú arna 
cheangal faoi fho-alt (2) a dhéanamh, agus

		  (d)	 an tréimhse ar laistigh di a fhéadfaidh an CTC nó aon duine eile (seachas tionóntaí 
na dteaghaisí lena mbaineann), a bhfuil aon cheart nó leas aige nó aici sna teaghaisí 
nó in aon chomhlimistéir, comhdhéanmhais, comhoibreacha agus comhsheirbhísí 
nó in aon saoráidí agus taitneamhachtaí comhchoiteanna a cheanglófar a aistriú faoi 
fho-alt (2), agóid a dhéanamh, i scríbhinn, i gcoinne an aistrithe sin.

	 (4)	 I gás go dtabharfar fógra faoi fho-alt (2) do dhuine lena mbaineann an t-alt seo, 
tabharfaidh an duine cóip den fhógra, a luaithe is indéanta, dóibh seo a leanas—

		  (a)	 an t-údarás tithíochta arb ina limistéar feidhme atá na teaghaisí a cheanglófar a 
aistriú faoi fho-alt (2) suite, agus

		  (b)	 aon duine eile (seachas tionóntaí na dteaghaisí lena mbaineann) a bhfuil aon cheart 
nó leas aige nó aici sna teaghaisí nó in aon chomhlimistéir, comhdhéanmhais, 
comhoibreacha agus comhsheirbhísí nó in aon saoráidí agus taitneamhachtaí 
comhchoiteanna a cheanglófar a aistriú faoi fho-alt (2), lena n-áirítear aon 
mhorgáistí nó aon duine eile is úinéir aon urrúis nó muirir a dhéanann difear do 
na teaghaisí sin nó d’aon chomhlimistéir, comhdhéanmhais, comhoibreacha agus 
comhsheirbhísí nó d’aon saoráidí agus taitneamhachtaí comhchoiteanna.

	 (5)	 Más rud é, maidir le duine lena mbaineann an t-alt seo agus dá dtabharfar fógra faoi 
fho-alt (2), nó maidir le haon duine eile dá dtabharfar cóip den fhógra faoi fho-alt (4), 
go ndéanfaidh sé nó sí agóid i gcoinne an aistrithe bheartaithe laistigh den tréimhse 
a bheidh sonraithe san fhógra, féadfaidh an Rialálaí iarratas a dhéanamh chuig an 
Ard-Chúirt ar ordú faoi alt 54.

CTCanna a chosaint

54.	 (1)	 I gcás gur deimhin leis an Ard-Chúirt, ar iarratas ón Rialálaí—

		  (a)	 go bhfuil cion faoin Acht seo déanta nó á dhéanamh ag CTC,

		  (b)	 go bhfuil mainneachtain déanta nó á déanamh ag CTC aon fhoráil den Acht seo a 
chomhlíonadh,

		  (c)	 go bhfuil aon mhaoin (idir réadach agus phearsanta) de chuid CTC curtha chun 
mífheidhme nó á cur chun mífheidhme nó go bhfuil pléite léi nó bainistíocht déanta 
uirthi, nó go bhfuiltear ag plé léi nó á bainistiú, ar mhodh lena gcuirtear an mhaoin i 
mbaol nó lena n-éilítear, ar shlí eile, an mhaoin a chosaint,

		  (d)	 go raibh aon mhí-iompar nó míbhainistíocht eile ann ar thaobh aon stiúrthóir nó 
oifigeach nó comhalta foirne eile de chuid CTC i ndáil le gnóthaí an CTC,

		  (e)	 go bhfuil úsáid neamhdhleathach nó mhíchuí, ar shlí eile, bainte nó á baint as cistí 
nó as acmhainní de chuid CTC,

		  (f)	 go bhfuil baol tromaí ann d’inmharthanacht airgeadais CTC,

		  (g)	 gur gá é chun tionóntaí teaghaisí arna soláthar nó arna mbainistiú, de réir mar a 
bheidh, ag CTC chun na críche a shonraítear in alt 25(2)(b)(i) a chosaint, nó

		  (h)	 go bhfuil faisnéis lena dtaispeántar aon ní a thagann faoi réim aon cheann de na 
míreanna roimhe seo ceilte nó scriosta nó á ceilt nó a scriosadh,

		  féadfaidh an Ard-Chúirt cibé ordú a dhéanamh is cuí léi sna himthosca.

	 (2)	 Ar iarratas a éisteacht faoin alt seo, féadfaidh an Ard-Chúirt—

		  (a)	 an t-iarratas a dhíbhe,

		  (b)	 an éisteacht a chur ar atráth go coinníollach nó go neamhchoinníollach, nó

		  (c)	 aon cheann de na nithe seo a leanas a dhéanamh—

			   (i)	 ordú eatramhach,

			  (ii)	 ordú idirbhreitheach, nó

			  (iii)	 ordú buan,

		  faoin alt seo.

	 (3)	 Féadfaidh an Rialálaí iarratas ar ordú eatramhach faoin alt seo a dhéanamh ex parte.

	 (4)	 San alt seo, folaíonn “ordú”—

	 	 (a)	 ordú lena ndéanfar aon stiúrthóir nó oifigeach nó comhalta foirne eile de chuid an 
CTC a chur ar fionraí nó a chur as oifig,

		  (b)	 ordú lena gceapfar cibé duine nó daoine is cuí leis an Ard-Chúirt chun gníomhú 
mar stiúrthóir nó mar oifigeach eile de chuid an CTC i dteannta, nó in ionad, aon 
stiúrthóir nó oifigeach eile láithreach,

		  (c)	 ordú lena ndéanfar aon chuid de mhaoin CTC, nó maoin uile CTC, a dhílsiú do CTC 
eile arna shainaithint ag an Rialálaí, nó do cibé duine eile is cuí leis an Ard-Chúirt, 
faoi réir aon cheart nó leas aon tríú páirtí (lena n-áirítear aon tionónta teaghaise 
lena mbaineann an t-ordú agus aon mhorgáistí nó duine eile is úinéir aon urrúis nó 
muirir lena ndéantar difear d’aon teaghais den sórt sin nó d’aon chomhlimistéir, 
comhdhéanmhais, comhoibreacha agus comhsheirbhísí nó d’aon saoráidí agus 
taitneamhachtaí comhchoiteanna lena mbaineann an t-ordú) sa mhaoin arna dílsiú 
amhlaidh agus atá ann ar dháta an ordaithe, agus gan dochar dóibh,

		  (d)	 ordú lena dtoirmeascfar aon mhaoin de chuid an CTC a aistriú, a dhíol nó a chur 
chun feidhme gan toiliú an Rialálaí,

	 	 (e)	 ordú lena dtreoraítear d’aon duine is féichiúnaí de chuid an CTC gan fiach an duine 
sin a íoc leis an CTC le linn cibé tréimhse a bheidh sonraithe san ordú, nó é a íoc 
le cibé duine a bheidh sonraithe amhlaidh mar shásamh ar an bhfiach leis an CTC, 
agus

		  (f)	 ordú lena gcuirfear srian nó toirmeasc ar an CTC cibé comhaontuithe, nó 
comhaontuithe de cibé aicme, de réir mar a bheidh sonraithe san ordú, a dhéanamh.

Caibidil 2

Fógra don Rialálaí maidir le Teagmhais Áirithe agus Scrúdaitheoireacht

Fógra don Rialálaí maidir le teagmhais áirithe

55.	 (1)	 Tabharfaidh CTC fógra, i scríbhinn, don Rialálaí—

		  (a)	 a luaithe is indéanta, mura gcomhlíonann sé a thuilleadh na critéir incháilitheachta 
nó aon chuid díobh,

		  (b)	 i gcás inar cuideachta é an CTC—

			   (i)	 tráth nach déanaí ná 7 lá ó dháta foilsithe fógra faoi alt 730(1) d’Acht 2014 á rá 
go bhfuil sé ar intinn ag Cláraitheoir na gCuideachtaí an chuideachta a bhaint 
den chlár, nó

			  (ii)	 tráth nach déanaí ná 7 lá ón dáta a dhéanfar iarratas faoi alt 731 d’Acht 2014 
chuig Cláraitheoir na gCuideachtaí í a bhaint den chlár,

		  (c)	 i gcás inar cumann cláraithe é an CTC—

			   (i)	 tráth nach déanaí ná 7 lá—

				    (I)	 ón dáta a iarrfaidh sé a chlárú a chealú, nó

				   (II)	 ón dáta a gheobhaidh sé fógra lena mbeartófar a chlárú a chealú,

				   de réir mar a bheidh, faoi alt 9 den Industrial and Provident Societies Act 1893, nó

			  (ii)	 a luaithe is indéanta, i dtaobh aon togra chun an cumann a dhíscaoileadh faoi 
mhír (a) nó (b), de réir mar a bheidh, d’alt 58 den Industrial and Provident 
Societies Act 1893,

		  (d)	 i gcás inar cara-chumann de réir bhrí Achtanna na gCara-Chumann, 1896 go 2018 é 
an CTC—

			   (i)	 tráth nach déanaí ná 7 lá—

				    (I)	 ón dáta a iarrfaidh sé a chlárú a chealú, nó

				   (II)	 ón dáta a gheobhaidh sé fógra lena mbeartófar a chlárú a chealú,

				   de réir mar a bheidh, faoi alt 77 den Friendly Societies Act 1896, nó

			  (ii)	 a luaithe is indéanta, i dtaobh aon togra chun an cumann a fhoirceannadh nó a 
dhíscaoileadh faoi mhír (a), (b), (c) nó (d), de réir mar a bheidh, d’alt 78 den 
Friendly Societies Act 1896,

		  (e)	 i gcás inar iontaobhas carthanúil é an CTC, a luaithe is indéanta, i dtaobh aon togra 
chun an t-iontaobhas carthanúil a chúlghairm de réir a bhunreachta,

		  (f)	 i gcás inar eagraíocht charthanúil chláraithe é an CTC, tráth nach déanaí ná 7 lá ón 
dáta a dhéanfar iontráil a chur sa chlár eagraíochtaí carthanúla arna bhunú faoi alt 
39 den Acht Carthanas, 2009—

			   (i)	 faoi alt 43(11) den Acht sin, gur scoir sé de bheith cláraithe, nó

			  (ii)	 faoi alt 44(12)(b) den Acht sin, nach measfar a thuilleadh gur eagraíocht 
charthanúil chláraithe é,

		  (g)	 tráth nach déanaí ná 7 lá ón dáta ar a dtabharfar aon fhógra feabhsúcháin (de réir 
bhrí alt 18A d’Acht 1992) do CTC,

		  (h)	 tráth nach déanaí ná 7 lá ón dáta ar a dtabharfar aon fhógra toirmisc (de réir bhrí alt 
18B d’Acht 1992) do CTC,

		  (i)	 i dtaobh aon ní eile a fhéadfaidh—

			   (i)	 difear ábhartha a dhéanamh, nó a bhféadfaí le réasún a bheith ag súil leis go 
ndéanfadh sé difear ábhartha, dá stádas mar CTC,

			  (ii)	 míchlú a tharraingt, nó a bhféadfaí le réasún a bheith ag súil leis go 
dtarraingeodh sé míchlú, ar an CTC, nó

			  (iii)	 bagairt a bheith ann, nó a bhféadfaí le réasún a bheith ag súil leis go mbeadh 
bagairt ann, do chobhsaíocht, éifeachtúlacht, oibríochtaí agus inmharthanacht 
ghinearálta an CTC,

			   sula dtarlóidh an teagmhas nó, i gcás nach indéanta sin mar gheall ar chineál an 
teagmhais lena mbaineann nó mar gheall ar na himthosca as ar eascair sé, a luaithe 
is indéanta tar éis don teagmhas tarlú.

	 (2)	 Tabharfaidh CTC is cuideachta fógra, i scríbhinn, don Rialálaí—

		  (a)	 sula gceapfar glacadóir chuig an CTC nó, i gcás nach indéanta sin mar gheall ar 
chineál an teagmhais lena mbaineann nó mar gheall ar na himthosca as ar eascair 
sé, a luaithe is indéanta tar éis glacadóir a cheapadh chuig an CTC,

		  (b)	 sula ndéanfaidh an chuideachta nó stiúrthóir de chuid na cuideachta, de réir mar a 
bheidh, achainí a thíolacadh don chúirt faoi Chaibidil 2 de Chuid 11 d’Acht 2014 
chun an chuideachta a fhoirceannadh,

		  (c)	 sula rithfear rún nó, i gcás nach indéanta sin mar gheall ar chineál an teagmhais 
lena mbaineann nó mar gheall ar na himthosca as ar eascair sé, a luaithe is indéanta 
tar éis rún a rith, maidir le comhaltaí do dhéanamh foirceannadh toilteanach ar 
chuideachta faoi Chaibidil 3 de Chuid 11 d’Acht 2014,

		  (d)	 10 lá ar a laghad roimh dháta cruinnithe de chreidiúnaithe a bheidh gairthe i gcás 
creidiúnaithe do dhéanamh foirceannadh toilteanach ar chuideachta faoi Chaibidil 4 
de Chuid 11 d’Acht 2014,

		  (e)	 láithreach ar leachtaitheoir sealadach nó leachtaitheoir a cheapadh chuig an 
gcuideachta faoi aon fhoráil d’Acht 2014.

	 (3)	 Aon CTC a mhainneoidh fógra a thabhairt don Rialálaí faoi aon cheann de mhíreanna 
(b) go (f) d’fho-alt (1) nó faoi fho-alt (2), beidh sé ciontach i gcion.

Scrúdaitheoireacht: modhnú a dhéanamh ar Chuid 10 d’Acht 2014 chun í a chur chun 
feidhme maidir le CTCanna

56.	 (1)	 Chun Cuid 10 d’Acht 2014 a chur chun feidhme maidir le cuideachta ar CTC í, beidh 
feidhm ag an gCuid sin maidir le cuideachta den sórt sin faoi réir na modhnuithe a 
shonraítear i bhfo-alt (2) agus aon mhodhnuithe eile is gá chun na gcríoch sin.

	 (2)	 Is iad na modhnuithe dá dtagraítear i bhfo-alt (1)—

		  (a)	 in alt 508(1), go gcuirtear na mínithe seo a leanas isteach:

“tá le ‘comhlacht tithíochta ceadaithe’, ‘teaghais’ agus ‘Rialálaí’ na bríonna 
a thugtar dóibh, faoi seach, le halt 2 d’Acht na dTithe (Comhlachtaí 
Tithíochta Ceadaithe a  Rialáil), 2019;”,

		  (b)	 in alt 510, go gcuirtear an fo-alt seo a leanas isteach i ndiaidh fho-alt (5):

	 “(6)	 I gcás gur comhlacht tithíochta ceadaithe an chuideachta dá dtagraítear in 
alt 509, beidh feidhm ag na forálacha seo a leanas:

		  (a)	 féadfaidh siad seo a leanas achainí a thíolacadh—

			   (i)	 aon duine de na daoine dá dtagraítear i mír (a), (b), (c) nó (d) 
d’fho-alt (1) (lena n-áirítear duine amháin nó níos mó de na daoine 
sin ag gníomhú le chéile),

			  (ii)	 an Rialálaí, nó

			  (iii)	 duine amháin nó níos mó de na daoine sin agus an Rialálaí ag 
gníomhú le chéile;

		  (b)	 mura dtíolacfaidh an Rialálaí achainí—

			   (i)	 déanfaidh an t-achainíoch, sula dtíolacfaidh an t-achainíoch an 
achainí d’oifig na cúirte, a chur faoi deara go bhfaighidh an Rialálaí 
fógra, i scríbhinn, go mbeartaíonn an t-achainíoch an achainí 
a thíolacadh, agus seirbheálfaidh sé nó sí cóip den achainí ar an 
Rialálaí a luaithe is féidir tar éis í a thíolacadh don oifig sin,

			  (ii)	 beidh an Rialálaí i dteideal láithriú agus éisteacht a fháil ag aon 
éisteacht i ndáil leis an achainí.”,

		  (c)	 in alt 516, go gcuirtear an fo-alt seo a leanas isteach i ndiaidh fho-alt (4):

	 “(5)	 Más rud é—

		  (a)	 gur cuideachta dá dtagraítear in alt 509 í an chuideachta lena mbaineann, 
ar comhlacht tithíochta ceadaithe í, agus

		  (b)	 nach mbeartaíonn an Rialálaí achainí a thíolacadh nó nach bhfuil 
achainí tíolactha aige (ina aonar nó ag gníomhú i dteannta daoine eile) 
i ndáil leis an gcuideachta,

déanfaidh an saineolaí neamhspléach, a luaithe is féidir tar éis í a ullmhú, 
cóip den tuarascáil a bheidh ullmhaithe aige nó aici faoi alt 511 a sholáthar 
don Rialálaí agus ní bheidh feidhm ag fo-ailt (2) agus (3) maidir le cóip den 
sórt sin.”,

		  (d)	 in alt 533—

			   (i)	 go gcuirtear an fo-alt seo a leanas isteach i ndiaidh fho-alt (7):

	 “(7A)	 Más cuideachta dá dtagraítear in alt 510(6) an chuideachta lena mbaineann, 
déanfaidh an scrúdaitheoir, a luaithe is féidir tar éis í a ullmhú, cóip den 
tuarascáil arna hullmhú aige nó aici faoi fho-alt (2) a sholáthar don Rialálaí, 
agus ní bheidh feidhm ag fo-ailt (5) agus (6) maidir le cóip den sórt sin.”,

	 agus

			  (ii)	 i bhfo-alt (8), go gcuirtear an mhír seo a leanas isteach i ndiaidh mhír (f):

		 “(fa)	más cuideachta dá dtagraítear in alt 510(6) an chuideachta lena 
mbaineann - an Rialálaí;”,

		  (e)	 in alt 534(6)—

			   (i)	 i mír (a), go scriostar “agus”, agus

			  (ii)	 go gcuirtear an mhír seo a leanas isteach i ndiaidh mhír (a):

		 “(aa)	más cuideachta dá dtagraítear in alt 510(6) an chuideachta lena 
mbaineann - an Rialálaí, agus”,

		  (f)	 in alt 539(1), go gcuirtear an mhír seo a leanas isteach i ndiaidh mhír (g):

		 “(ga)	 i gcás cuideachta dá dtagraítear in alt 510(6), áireofar iontu tograí 
chun teaghaisí a chosaint, is teaghaisí arna soláthar nó arna mbainistiú 
ar mhaithe le príomhchuspóir nó príomhchuspóirí na cuideachta 
mar a shonraítear in alt 25(2)(b)(i) d’Acht na dTithe (Comhlachtaí 
Tithíochta Ceadaithe a Rialáil), 2019,”,

		  (g)	 in alt 540, go gcuirtear an fo-alt seo a leanas isteach i ndiaidh fho-alt (12):

	 “(13)	 Gan dochar d’fho-ailt (1) go (11), i gcás cuideachta dá dtagraítear in alt 
510(6), déanfaidh an scrúdaitheoir deis a thabhairt don Rialálaí freisin na 
tograí maidir le comhréiteach nó scéim comhshocraíochta a mheas agus, 
chun na críche sin, tabharfaidh an scrúdaitheoir ráiteas don Rialálaí ina 
mbeidh faisnéis den tsamhail chéanna leis an bhfaisnéis dá dtagraítear i 
bhfo-alt (11).”,

		  (h)	 in alt 541(2), go gcuirtear an mhír seo a leanas isteach i ndiaidh mhír (d):

		 “(da)	 más cuideachta dá dtagraítear in alt 510(6) an chuideachta lena 
mbaineann - an Rialálaí;”,

			   agus

		  (i)	 in alt 553(3), go gcuirtear an mhír seo a leanas isteach i ndiaidh mhír (b):

		 “(ba)	 más cuideachta dá dtagraítear in alt 510(6) an chuideachta lena 
mbaineann an t-ordú - an Rialálaí;”.

Caibidil 3

Clárú CTC a Chealú

Clárú a chealú i gcás iarraidh ó CTC

57.	 (1)	 Féadfaidh CTC trí fhógra, i scríbhinn, chuig an Rialálaí a iarraidh go ndéanfar a chlárú 
mar CTC a chealú.

	 (2)	 Beidh fógra faoi fho-alt (1) i cibé foirm agus ar cibé modh, agus beidh cibé faisnéis 
ann, a shonróidh an Rialálaí.

	 (3)	 Chun go ndéanfaidh an Rialálaí an iarraidh faoi fho-alt (1) a bhreithniú, tabharfaidh 
CTC na nithe seo a leanas don Rialálaí—

		  (a)	 faisnéis maidir lena thograí, ag féachaint do na téarmaí agus na coinníollacha 
a ghabhfaidh le haon chúnamh arna thabhairt don CTC faoi alt 6 d’Acht 1992, 
a bhaineann le teaghaisí arna soláthar nó arna mbainistiú aige ar mhaithe lena 
phríomhchuspóir nó lena phríomhchuspóirí a shonraítear in alt 25(2)(b)(i), agus

		  (b)	 cibé faisnéis eile a shonróidh an Rialálaí faoi fho-alt (2) agus a cheanglóidh an 
Rialálaí le réasún chun críocha an ailt seo.

	 (4)	 Tabharfaidh CTC cóip d’fhógra faoi fho-alt (1) do gach údarás tithíochta arb ina 
limistéar feidhme atá aon teaghaisí dá dtagraítear i bhfo-alt (3)(a) suite agus déanfaidh 
sé, i gcás go n-iarrfaidh an Rialálaí é, a dhaingniú, i scríbhinn, don Rialálaí gur tugadh 
cóip den sórt sin amhlaidh.

	 (5)	 Féadfaidh údarás tithíochta, dá dtabharfar cóip d’fhógra faoi fho-alt (1), faoi fho-alt (4) 
uiríll a dhéanamh, i scríbhinn, chuig an Rialálaí lena mbaineann an fógra.

	 (6)	 Deonóidh an Rialálaí iarraidh i bhfógra faoi fho-alt (1) chun clárú CTC a chealú mura 
rud é—

		  (a)	 go mbreithneoidh an Rialálaí, tar éis breithniú a dhéanamh ar an bhfaisnéis san 
fhógra agus ar na huiríll, más ann, arna ndéanamh ag údarás tithíochta de réir 
fho-alt (5), nach gcomhlíonann aon tograí dá dtagraítear i bhfo-alt (3)(a) na téarmaí 
agus na coinníollacha dá dtagraítear i bhfo-alt (3)(a),

		  (b)	 go mbreithneoidh an Rialálaí go bhféachtar le bheith bainte den chlár d’fhonn a 
chumasú don CTC a shócmhainní a dháileadh ar chomhaltaí,

		  (c)	 gur cuireadh tús le measúnacht caighdeán faoi alt 38 agus nach bhfuil sí curtha i 
gcrích go fóill,

		  (d)	 gur cuireadh tús le himscrúdú faoi Chuid 5 maidir le gnóthaí an CTC lena 
mbaineann agus nach bhfuil sé curtha i gcrích go fóill,

		  (e)	 go bhfuil imeachtaí dlí faoin Acht seo ag feitheamh i ndáil leis an CTC lena 
mbaineann agus nach bhfuil cinneadh críochnaitheach tugtha nó nach bhfuil siad 
tarraingthe siar, de réir mar a bheidh, nó

		  (f)	 ar aon chúis eile, go mbreithneoidh an Rialálaí le réasún go ndéanfadh sé dochar do 
chomhlíonadh fheidhmeanna an Rialálaí an iarraidh a dheonú.

	 (7)	 Tabharfaidh an Rialálaí fógra don CTC maidir lena bhreith i dtaobh an ndeonóidh sé 
an iarraidh, nó an ndiúltóidh sé an iarraidh a dheonú, trí fhógra faoi fho-alt (1) chun a 
chlárú a chealú, agus, sa chás ina ndiúltófar an iarraidh a dheonú, na cúiseanna atá leis 
an mbreith sin.

	 (8)	 Féadfaidh CTC achomharc a dhéanamh chuig an mBord Achomharc faoi Chuid 7, tráth 
nach déanaí ná 21 lá ó dháta an fhógra faoi fho-alt (7), i gcoinne breith ón Rialálaí lena 
ndiúltófar an iarraidh ón CTC a dheonú, trí fhógra faoi fho-alt (1), chun a chlárú a chealú.

	 (9)	 Cuirfear in iúl don CTC le fógra faoi fho-alt (7) go bhfuil an ceart achomhairc a thugtar 
le fo-alt (8) aige agus an tréimhse dá dtagraítear i bhfo-alt (7) ar laistigh di is féidir 
achomharc a thionscnamh faoi Chuid 7.

	 (10)	 Glacfaidh breith dá dtagraítear i bhfo-alt (7), chun iarraidh ó CTC a dheonú trí fhógra 
faoi fho-alt (1) chun a chlárú a chealú, éifeacht ar dhul in éag do 14 lá, nó cibé tréimhse 
is faide a chinnfidh an Rialálaí, ó dháta an fhógra faoi fho-alt (7).

	 (11)	 Glacfaidh breith dá dtagraítear i bhfo-alt (7), lena ndiúltófar iarraidh ó CTC a dheonú 
trí fhógra faoi fho-alt (1) chun a chlárú a chealú, éifeacht—

		  (a)	 i gcás nach dtionscnófar achomharc ar bith i gcoinne na breithe faoi Chuid 7, ar 
dhul in éag don tréimhse a shonraítear i bhfo-alt (8) chun achomharc a thionscnamh 
faoin gCuid sin, nó

		  (b)	 sa chás go dtionscnófar achomharc faoi Chuid 7, an dáta ar a ndéanfar an bhreith a 
dhaingniú ar achomharc nó ar a dtarraingeofar siar nó a dtréigfear an t-achomharc, 
nó nach rachfar ar aghaidh leis ar shlí eile, de réir mar a bheidh.

Clárú a chealú ar fhorais shonraithe

58.	 (1)	 Féadfaidh an Rialálaí clárú CTC a chealú aon tráth ar aon cheann amháin nó níos mó de 
na forais a shonraítear i bhfo-alt (2).

	 (2)	 Is iad seo a leanas na forais dá dtagraítear i bhfo-alt (1):

		  (a)	 gur ciontaíodh an CTC—

			   (i)	 i gcion faoin Acht seo,

			  (ii)	 in aon chion indíotáilte (seachas cion faoin Acht seo) i ndáil le cuideachta nó le 
haon chomhlacht corpraithe eile, nó

			  (iii)	 i gcion lena ngabhann calaois nó mímhacántacht, cibé acu is i dtaca le 
cuideachta nó nach ea;

		  (b)	 go bhfuil mainneachtain déanta nó á déanamh ag an CTC aon fhoráil den Acht seo, 
nó ceanglas nó treorú faoi, a chomhlíonadh;

		  (c)	 nach gcomhlíonann an CTC a thuilleadh na critéir incháilitheachta ná aon cheann 
díobh;

		  (d)	 go bhfuil forais ann ar a mbeadh an Rialálaí i dteideal nó ar a gceanglófaí air diúltú 
d’iarratas faoi alt 27 chun an CTC a chlárú;

		  (e)	 gur CTC a bhfuil feidhm ag alt 34(9) nó (10) maidir leis, de réir mar a bheidh, an 
CTC.

	 (3)	 Má bheartaíonn an Rialálaí clárú CTC a chealú faoi fho-alt (1), tabharfaidh an Rialálaí 
fógra maidir leis an togra agus maidir leis na cúiseanna atá leis don CTC agus, a mhéid 
is indéanta, do gach údarás tithíochta arb ina limistéar feidhme atá aon teaghaisí, 
arna soláthar nó arna mbainistiú ag an CTC ar mhaithe lena phríomhchuspóir nó lena 
phríomhchuspóirí a shonraítear in alt 25(2)(b)(i), suite.

	 (4)	 Áireofar ráiteas i bhfógra maidir le togra faoi fho-alt (3) á rá, laistigh den tréimhse a 
shonraítear san fhógra, is tréimhse nach lú ná 21 lá ó dháta an fhógra—

		  (a)	 go dtabharfaidh an CTC na nithe seo a leanas don Rialálaí—

				    (i)	 faisnéis maidir lena thograí, ag féachaint do na téarmaí agus na coinníollacha 
a ghabhfaidh le haon chúnamh arna thabhairt don CTC faoi alt 6 d’Acht 1992, 
a bhaineann le teaghaisí arna soláthar nó arna mbainistiú aige ar mhaithe lena 
phríomhchuspóir nó lena phríomhchuspóirí a shonraítear in alt 25(2)(b)(i), 
agus

				   (ii)	 cibé faisnéis eile a shonrófar san fhógra agus a cheanglóidh an Rialálaí le 
réasún chun críocha an ailt seo,

			   agus

		  (b)	 féadfaidh an CTC agus an t-údarás tithíochta uiríll a dhéanamh, i scríbhinn, chuig 
an Rialálaí maidir leis an ní is ábhar don togra.

	 (5)	 Féadfaidh an Rialálaí an tréimhse dá dtagraítear i bhfógra maidir le togra faoi fho-alt 
(3) a fhadú, ar iarratas chuige sin a bheith déanta chuige, i scríbhinn, ag an CTC nó ag 
údarás tithíochta dá dtagraítear san fho-alt sin, i gcás gur deimhin leis an Rialálaí go 
bhfuil cúis mhaith leordhóthanach leis an bhfadú.

	 (6)	 I gcás go mbeidh fógra maidir le togra tugtha faoi fho-alt (3), ní thabharfaidh an Rialálaí 
breith maidir leis an ní go dtí—

		  (a)	 go mbeidh an CTC agus gach údarás tithíochta lena mbaineann, laistigh den 
tréimhse a bheidh sonraithe san fhógra—

				    (i)	 tar éis uiríll a dhéanamh, i scríbhinn, chuig an Rialálaí maidir leis an togra, 
nó

				   (ii)	 tar éis fógra a thabhairt don Rialálaí, i scríbhinn, á rá nach bhfuil sé ar intinn 
aige uiríll a dhéanamh,

			   nó

		  (b)	 maidir leis an CTC agus gach údarás tithíochta lena mbaineann—

				    (i)	 nach mbeidh aon uiríll déanta acu, nó

				   (ii)	 nach mbeidh fógra tugtha don Rialálaí á rá nach bhfuil sé ar intinn aige uiríll 
a dhéanamh,

			   agus go mbeidh an tréimhse dá dtagraítear i bhfo-alt (4) caite.

	 (7)	 Sula dtabharfaidh sé breith i dtaobh an ndéanfaidh sé, nó nach ndéanfaidh sé, clárú 
CTC a chealú faoi fho-alt (1)—

Cd.6 A.58



56

[2019.][Uimh. 47.]
﻿﻿

Acht na dTithe (Comhlachtaí Tithíochta﻿
Ceadaithe a Rialáil), 2019.

		  (a)	 déanfaidh an Rialálaí aon fhaisnéis arna tabhairt agus uiríll arna ndéanamh le linn 
na tréimhse dá dtagraítear i bhfo-alt (4) a bhreithniú, agus

		  (b)	 rachaidh an Rialálaí, a mhéid is indéanta déanamh amhlaidh, i gcomhairle le gach 
údarás tithíochta dá mbeidh fógra maidir le togra faoi fho-alt (3) tugtha.

	 (8)	 Tabharfaidh an Rialálaí fógra don CTC maidir le breith chun clárú an CTC a chealú 
faoi fho-alt (1) agus maidir leis na cúiseanna atá leis an mbreith.

	 (9)	 Féadfaidh CTC achomharc a dhéanamh chuig an mBord Achomharc faoi Chuid 7, tráth 
nach déanaí ná 21 lá ó dháta an fhógra faoi fho-alt (8), i gcoinne bhreith an Rialálaí 
chun clárú an CTC a chealú faoi fho-alt (1).

	 (10)	 Cuirfear in iúl don CTC le fógra faoi fho-alt (8) go bhfuil an ceart achomhairc a thugtar 
le fo-alt (9) aige agus an tréimhse dá dtagraítear i bhfo-alt (9) ar laistigh di is féidir 
achomharc a thionscnamh faoi Chuid 7.

	 (11)	 Glacfaidh breith chun clárú CTC a chealú faoi fho-alt (1) éifeacht—

		  (a)	 i gcás nach dtionscnófar achomharc ar bith i gcoinne na breithe faoi Chuid 7, ar 
dhul in éag don tréimhse a shonraítear i bhfo-alt (9) chun achomharc a thionscnamh 
faoin gCuid sin, nó

		  (b)	 sa chás go dtionscnófar achomharc faoi Chuid 7, an dáta ar a ndéanfar an bhreith a 
dhaingniú ar achomharc nó ar a dtarraingeofar siar nó a dtréigfear an t-achomharc, 
nó nach rachfar ar aghaidh leis ar shlí eile, de réir mar a bheidh.

	 (12)	 Ní bheidh feidhm ag an alt seo más rud é—

		  (a)	 gur cuireadh tús le himscrúdú faoi Chuid 5 maidir le gnóthaí an CTC lena 
mbaineann agus nach bhfuil sé curtha i gcrích go fóill, nó

		  (b)	 go bhfuil imeachtaí dlí faoin Acht seo ag feitheamh i ndáil leis an CTC lena 
mbaineann agus nach bhfuil cinneadh críochnaitheach tugtha nó nach bhfuil siad 
tarraingthe siar, de réir mar a bheidh.

Clárú a chealú i gcás go scoirfidh CTC de bheith ar marthain

59.	 Má scoireann CTC de bheith ar marthain, is cuma trí dhíscaoileadh nó ar shlí eile, 
déanfaidh an Rialálaí clárú an CTC a chealú.

CTC a bhaint den chlár tar éis clárú a chealú

60.	 (1) 	Más rud é, faoi alt 57, 58 nó 59, go ndéanfar clárú CTC a chealú, déanfaidh an Rialálaí, 
a luaithe is indéanta—

		  (a)	 faoi réir mhír (b), an fhaisnéis sin go léir a iontráladh i ndáil leis an CTC a bhaint 
den chlár,

		  (b)	 ráiteas a iontráil sa chlár—

			   (i)	 á rá go ndearnadh clárú an CTC a chealú, agus

			  (ii)	 ina mbeidh na cúiseanna atá leis an gcealú sin,

			  agus

		  (c)	 fógra a thabhairt dóibh seo a leanas—

			   (i)	 an Bord um Thionóntachtaí Cónaithe,

			  (ii)	 a mhéid is indéanta déanamh amhlaidh, gach údarás tithíochta arb ina limistéar 
feidhme atá aon teaghaisí, arna soláthar nó arna mbainistiú ag an CTC lena 
mbaineann ar mhaithe lena phríomhchuspóir nó lena phríomhchuspóirí a 
shonraítear in alt 25(2)(b)(i), suite, agus

			  (iii)	 i gcás eagraíocht charthanúil chláraithe, an tÚdarás Rialála Carthanas,

			  á rá go ndearnadh clárú an CTC a chealú.

	 (2)	 Maidir le duine arb ina leith a rinneadh clárú an duine sin mar CTC a chealú faoi alt 57 
nó 58, féadfaidh sé nó sí iarratas a dhéanamh chuig an Rialálaí ar chlárú faoi alt 27.

CUID 7

Achomhairc

Painéal Achomharc

61.	 (1)	 Déanfaidh an tAire, a luaithe is indéanta tar éis an lae bunaithe, Painéal Achomharc a 
bhunú chun na hachomhairc dá bhforáiltear san Acht seo a chinneadh agus 10 nduine 
ar a laghad a cheapadh, a bhfuil, i dtuairim an Aire, taithí nó saineolas acu i nithe a 
bhaineann le hachomhairc a éisteacht nó le feidhmeanna an Rialálaí (seachas comhaltaí 
den Rialálaí nó comhaltaí foirne an Rialálaí) chun bheith ina gcomhaltaí den Phainéal 
sin.

	 (2)	 Ní cheapfar duine chuig an bPainéal Achomharc más duine é nó í arb infheidhme aon 
cheann de mhíreanna (a) go (g) d’fho-alt (10) maidir leis nó léi.

	 (3)	 Beidh comhalta den Phainéal Achomharc i seilbh oifige go ceann cibé tréimhse, nach 
faide ná 5 bliana ó dháta a cheaptha nó a ceaptha, a chinnfidh an tAire.

	 (4)	 Ceapfaidh an tAire cathaoirleach ar an bPainéal Achomharc as measc chomhaltaí an 
Phainéil Achomharc.

	 (5)	 Beidh comhalta den Phainéal Achomharc, a rachaidh a théarma comhaltais nó a téarma 
comhaltais ar an bPainéal Achomharc in éag, in-athcheaptha mar chomhalta den 
Phainéal Achomharc.

	 (6)	 Beidh comhalta den Phainéal Achomharc i dteideal go n-íocfar leis nó léi cibé luach 
saothair, táillí nó liúntais i leith caiteachas a chinnfidh an tAire, le toiliú an Aire 
Caiteachais Phoiblí agus Athchóirithe.

	 (7)	 Féadfaidh comhalta den Phainéal Achomharc éirí as oifig aon tráth trí fhógra a thabhairt 
don Aire i dtaobh é nó í a bheith ag éirí as.

	 (8)	 Glacfaidh éirí as faoi fho-alt (7) éifeacht an lá a gheobhaidh an tAire an fógra.

	 (9)	 Féadfaidh an tAire comhalta den Phainéal Achomharc a chur as oifig aon tráth más rud 
é, i dtuairim an Aire—

		  (a)	 go bhfuil an comhalta tagtha chun bheith éagumasach, de dheasca easláinte, ar a 
fheidhmeanna nó a feidhmeanna a chomhlíonadh go héifeachtach,

		  (b)	 gur mhí-iompair an comhalta é féin nó í féin mar a bheidh sonraithe, nó

	 	 (c)	 gur dealraitheach don Aire gur gá an comhalta a chur as oifig chun go 
gcomhlíonfaidh an Painéal Achomharc a fheidhmeanna go héifeachtach.

	 (10)	 Scoirfidh comhalta den Phainéal Achomharc de bheith cáilithe le haghaidh oifige, agus 
scoirfidh sé nó sí d’oifig a shealbhú, más rud é—

		  (a)	 go mbreithneofar ina fhéimheach é nó ina féimheach í,

		  (b)	 go ndéanfaidh sé nó sí imshocraíocht nó comhshocraíocht le creidiúnaithe,

		  (c)	 go ngearrfaidh cúirt dlínse inniúla téarma príosúnachta air nó uirthi,

		  (d)	 go gciontófar ar díotáil é nó í i gcion, nó go gciontófar é nó í lasmuigh den Stát i 
gcion arb éard é gníomhartha nó neamhghníomhartha ar chion ab intriailte ar díotáil 
iad dá mba sa Stát a dhéanfaí iad,

		  (e)	 go gciontófar é nó í i gcion lena ngabhann calaois nó mímhacántacht,

		  (f)	 go mbeidh dearbhú faoi alt 819 d’Acht 2014 déanta ina choinne nó ina coinne nó go 
measfar é nó í a bheith faoi réir dearbhú den sórt sin de bhua Chaibidil 5 de Chuid 
14 den Acht sin, nó

		  (g)	 go mbeidh sé nó sí, nó go measfar é nó í a bheith, faoi réir ordú dícháiliúcháin de 
réir bhrí Chaibidil 4 de Chuid 14 d’Acht 2014, cibé acu de bhua na Caibidle sin nó 
aon fhoráil eile den Acht sin.

	 (11)	 Más rud é go bhfaighidh comhalta den Phainéal Achomharc bás, go n-éireoidh sé nó sí 
as, go scoirfidh sé nó sí de bheith cáilithe le haghaidh oifige nó go gcuirfear as oifig é 
nó í, féadfaidh an tAire duine a cheapadh chun bheith ina chomhalta nó ina comhalta 
den Phainéal Achomharc chun an corrfholúntas a tharlóidh amhlaidh a líonadh.

	 (12)	 Maidir le duine a cheapfar chun bheith ina chomhalta nó ina comhalta den Phainéal 
Achomharc de bhun fho-alt (11)—

	 	 (a)	 beidh sé nó sí i seilbh oifige ar feadh an oiread sin de théarma oifige an chomhalta, 
ba chúis leis an gcorrfholúntas lena mbaineann, a bheidh gan chaitheamh ar dháta a 
cheaptha nó a ceaptha, agus

		  (b)	 beidh sé nó sí in-athcheaptha mar chomhalta den Phainéal Achomharc ar dhul in 
éag don tréimhse sin.

	 (13)	 Beidh an Painéal Achomharc neamhspleách i gcomhlíonadh a fheidhmeanna.

	 (14)	 Beidh feidhm ag mír 9 den Sceideal maidir le comhalta den Phainéal Achomharc, faoi 
réir an mhodhnaithe go bhforléireofar tagairtí sa mhír sin don Rialálaí mar thagairtí don 
Phainéal Achomharc.

	 (15)	 Soláthróidh an tAire don Phainéal Achomharc cibé tacaíocht de chineál riaracháin a 
chinnfidh an tAire is gá, ina thuairim nó ina tuairim, chun a chumasú don Phainéal 
Achomharc a fheidhmeanna a chomhlíonadh.

Bord Achomharc

62.	 (1)	 Maidir le hachomharc dá dtagraítear in alt 31(1)(b), 39(8), 40(5), 42(7), 57(8) nó 58(9), 
de réir mar a bheidh—

		  (a)	 taiscfear é leis an bPainéal Achomharc laistigh den tréimhse a shonraítear in alt 
31(1)(b), 39(8), 40(5), 42(7), 57(8) nó 58(9), de réir mar a bheidh, agus

		  (b)	 luafar ann na forais atá leis an achomharc.

	 (2)	 Beidh ag gabháil le hachomharc cibé táille (más ann) a chinnfidh an Rialálaí le ceadú 
an Aire.

	 (3)	 Ar an bPainéal Achomharc d’fháil achomhairc, déanfaidh cathaoirleach an Phainéil 
Achomharc Bord Achomharc ar a mbeidh 3 dhuine a cheapadh as measc chomhaltaí an 
Phainéil Achomharc chun an t-achomharc a chinneadh.

	 (4)	 Déanfaidh cathaoirleach an Phainéil Achomharc cathaoirleach an Bhoird Achomharc a 
cheapadh as measc chomhaltaí an Bhoird Achomharc.

	 (5)	 Soláthróidh an tAire do Bhord Achomharc cibé tacaíocht de chineál riaracháin a 
chinnfidh an tAire is gá, ina thuairim nó ina tuairim, chun a chumasú don Bhord 
Achomharc a fheidhmeanna a chomhlíonadh.

	 (6)	 I ndáil le hachomharc, a bheidh le cinneadh ag Bord Achomharc—

		  (a)	 bunóidh an Bord Achomharc na nósanna imeachta a bheidh le leanúint maidir le 
haighneachtaí a dhéanamh chun an Bhoird Achomharc agus maidir lena bhfoirm, 
agus

		  (b)	 féadfaidh an Bord Achomharc na nósanna imeachta a bheidh le leanúint maidir leis 
na nithe seo a leanas a bhunú—

			   (i)	 éisteacht a thionól agus an tréimhse ar laistigh di a dhéanfar í a éisteacht,

			  (ii)	 an Bord Achomharc do cheistiú na bpáirtithe san achomharc nó daoine eile,

			  (iii)	 iarrataí ón mBord Achomharc ar fhaisnéis nó ar fhaisnéis bhreise, chun críocha 
an achomhairc, ó na páirtithe san achomharc nó ó dhaoine eile,

			  (iv)	 an Bord Achomharc do sholáthar faisnéis, arna fáil ag an mBord Achomharc 
chun críocha an achomhairc, do na páirtithe san achomharc,

			   (v)	 an tréimhse ar laistigh di a dhéanfaidh an Bord Achomharc, ón dáta a 
chríochnóidh sé éisteacht nó éisteachtaí i ndáil le hachomharc, a chinneadh i 
ndáil leis an ní,

			  (vi)	 aon ní eile is cuí leis an mBord Achomharc chun a fheidhmeanna a 
chomhlíonadh go cuí.

	 (7)	 Beidh Bord Achomharc neamhspleách i gcomhlíonadh a fheidhmeanna.

Achomharc

63.	 (1)	 Chun críocha an achomhairc arb ina leith a cheapfar Bord Achomharc—

		  (a)	 iarrfaidh an Bord Achomharc aighneachtaí ar na páirtithe san achomharc agus 
tabharfaidh na páirtithe na haighneachtaí don Bhord Achomharc laistigh den 
tréimhse a bheidh sonraithe san iarraidh,

		  (b)	 tar éis na haighneachtaí a bhreithniú, féadfaidh an Bord Achomharc éisteacht a 
thionól, agus

		  (c)	 féadfaidh an Bord Achomharc cibé faisnéis a iarraidh ar na páirtithe san achomharc, 
nó ar aon duine eile a mheasann an Bord Achomharc is gá chun a fheidhmeanna a 
chomhlíonadh go cuí, agus tabharfaidh na páirtithe san achomharc nó an duine eile, 
de réir mar a bheidh, an fhaisnéis don Bhord Achomharc laistigh den tréimhse a 
bheidh sonraithe san iarraidh.

	 (2)	 Féadfaidh Bord Achomharc diúltú achomharc a éisteacht, más rud é, i dtuairim an 
Bhoird Achomharc, nach de mheon macánta a rinneadh an t-achomharc nó go bhfuil sé 
suaibhreosach nó cráiteach.

	 (3)	 Má thionóltar éisteacht—

		  (a)	 beidh gach páirtí de na páirtithe san achomharc i dteideal éisteacht a fháil ag an 
éisteacht, agus

		  (b)	 féadfaidh an Bord Achomharc éisteacht ní a chur ar atráth ag aon chéim sna 
himeachtaí go dtí dáta a shonróidh an Bord Achomharc.

	 (4)	 Beidh finné os comhair Bord Achomharc i dteideal na ndíolúintí agus na bpribhléidí 
céanna a mbeadh sé nó sí ina dteideal dá mba fhinné os comhair na hArd-Chúirte é nó í.

	 (5)	 Is leor chun aon chríche breith ó thromlach de chomhaltaí Boird Achomharc.

	 (6)	 Le linn dó achomharc faoin gCuid seo a bhreithniú, breithneoidh Bord Achomharc—

		  (a)	 aighneachtaí ó na páirtithe san achomharc,

		  (b)	 an fhianaise a thíolacfar ag aon éisteacht ar an ní, agus

		  (c)	 an fhaisnéis go léir a thabharfar don Bhord Achomharc.

	 (7)	 Ar a bhreithniú ar an achomharc a chríochnú, tabharfaidh an Bord Achomharc breith 
lena gcinnfear an t-achomharc a luaithe is indéanta in imthosca uile an cháis, agus 
féadfar gurb éard a bheidh sa chinneadh sin cinneadh chun—

		  (a)	 breith an Rialálaí a dhaingniú, nó

		  (b)	 breith an Rialálaí a neamhniú, agus a threorú don Rialálaí, ar chúiseanna sonraithe, 
an bhreith uaidh a athbhreithniú laistigh de thréimhse shonraithe.

	 (8)	 Tabharfaidh an bord achomharc fógra do na páirtithe san achomharc maidir lena 
chinneadh faoi fho-alt (7) a luaithe is indéanta tar éis a dhéanta.

	 (9)	 I gcás cinneadh faoi fho-alt (7)(b), athbhreithneoidh an Rialálaí an bhreith uaidh laistigh 
den tréimhse shonraithe nó den tréimhse shonraithe arna fadú go ceann tréimhse bhreise 
ag an mBord Achomharc tar éis—

		  (a)	 iarraidh a fháil ón Rialálaí,

		  (b)	 dul i gcomhairle leis na páirtithe san achomharc, agus

		  (c)	 don Bhord Achomharc a bheith deimhin de go bhfuil cúis mhaith leordhóthanach le 
fadú amhlaidh.

Achomharc ar cheist dlí

64.	 (1)	 Laistigh de 3 mhí ón dáta ar a gcinnfidh Bord Achomharc achomharc, féadfaidh aon 
pháirtí san achomharc achomharc a dhéanamh chuig an Ard-Chúirt ar cheist dlí a 
eascróidh as an gcinneadh.

	 (2)	 Beidh ábhar achomhairc ann chun na Cúirte Achomhairc, le cead ón Ard-Chúirt, i 
gcoinne cinneadh ón gCúirt sin ar cheist dlí faoi fho-alt (1).

CUID 8

Ilghnéitheach

Toirmeasc ar nochtadh neamhúdaraithe faisnéise faoi rún

65.	 (1)	 Ní nochtfaidh duine iomchuí faisnéis faoi rún a gheobhaidh sé nó sí le linn feidhmeanna 
a chomhlíonadh faoin Acht seo mura gceanglófar le dlí air nó uirthi déanamh amhlaidh 
nó mura mbeidh sé nó sí údaraithe go cuí ag an Rialálaí chun déanamh amhlaidh.

	 (2)	 Ní sháróidh duine iomchuí fo-alt (1) más rud é—

		  (a)	 go ndéantar an nochtadh don Rialálaí,

		  (b)	 go ndéanann an Rialálaí an nochtadh don Aire nó go ndéantar an nochtadh don Aire 
thar ceann an Rialálaí nó i gcomhlíonadh an Achta seo, nó

		  (c)	 go gceadaítear an nochtadh ar shlí eile le dlí.

	 (3)	 Aon duine a sháróidh fo-alt (1), beidh sé nó sí ciontach i gcion.

	 (4)	 San alt seo—

		  folaíonn “faisnéis faoi rún” faisnéis a mbeidh sé sainráite ag an Rialálaí ina leith go 
bhfuil sí faoi rún, maidir le faisnéis áirithe nó maidir le faisnéis d’aicme nó tuairisc 
áirithe;

		  ciallaíonn “duine iomchuí”—

		  (a)	 comhalta den Rialálaí,

		  (b)	 comhalta d’fhoireann an Rialálaí,

		  (c)	 comhairleoir nó sainchomhairleoir don Rialálaí nó comhalta d’fhoireann 
comhairleora nó sainchomhairleora den sórt sin,

		  (d)	 comhalta de choiste arna bhunú faoi mhír 7 den Sceideal,

		  (e)	 cigire arna cheapadh nó arna ceapadh faoi alt 45(1), nó

		  (f)	 aon duine eile atá fostaithe faoi chonradh i gcomhair seirbhísí ag an Rialálaí nó ag 
comhalta foirne de chuid duine den sórt sin.

Tuarascáil ón Aire

66.	 (1)	 Déanfaidh an tAire, tráth nach déanaí ná 12 mhí tar éis theacht i ngníomh don alt seo, tar 
éis dul i gcomhairle leis an Rialálaí, CTCanna agus údaráis tithíochta, socrú a dhéanamh 
chun tuarascáil a ullmhú a bhaineann le haistriú teaghaisí arna soláthar ag CTCanna chun 
na críche a shonraítear in alt 25(2)(b)(i) agus le haon nithe a eascróidh as an aistriú sin, 
lena n-áirítear nithe dlíthiúla agus airgeadais agus nithe a bhaineann le comhchomhairle, 
chun críoch aistrithe den sórt sin, leis an Rialálaí, an Bord um Thionóntachtaí Cónaithe 
agus na CTCanna, údaráis tithíochta agus aon tríú páirtí lena mbaineann (lena n-áirítear 
tionóntaí de chuid na dteaghaisí sin a bheidh le haistriú agus aon mhorgáistí nó duine eile 
is úinéir aon urrúis nó muirir a dhéanfaidh difear do na teaghaisí sin).

	 (2)	 Déanfaidh an tAire cóip den tuarascáil arna hullmhú faoi fho-alt (1) a leagan faoi bhráid 
gach Tí den Oireachtas.

	 (3)	 Déanfaidh an tAire socrú go ndéanfar tuarascáil arna leagan faoi bhráid gach Tí den 
Oireachtas de réir fho-alt (2) a fhoilsiú ar an idirlíon a luaithe is indéanta tar éis cóip 
den tuarascáil a leagan amhlaidh.

CUID 9

Leasuithe Iarmhartacha agus Forálacha Idirthréimhseacha

Leasuithe ar Acht 1992

67.	 Leasaítear Acht 1992—

		  (a)	 in alt 1(1), tríd an míniú seo a leanas a chur isteach:

“tá le ‘comhlacht tithíochta ceadaithe’ an bhrí a thugtar dó le hAcht na 
dTithe (Comhlachtaí Tithíochta Ceadaithe a Rialáil), 2019;”,

		  (b)	 in alt 4(1)(b)(i), trí “ag comhlacht tithíochta ceadaithe” a chur in ionad “ag 
comhlacht ceadaithe”,

		  (c)	 in alt 6—

			   (i)	 i bhfo-alt (1)—

				    (I)	 i mír (b), trí “faoi réir fho-alt (8A), do chomhlacht tithíochta ceadaithe,” a 
chur in ionad “comhlacht atá ceadaithe chun críocha an ailt seo,”, agus

				   (II)	 trí “nó ag an gcomhlacht tithíochta ceadaithe” a chur in ionad “nó ag an 
gcomhlacht”,

			  (ii)	 i bhfo-alt (2)—

				    (I)	 i míreanna (b), (c) agus (e), tríd an leagan cuí gramadaí de “an comhlacht 
tithíochta ceadaithe” a chur in ionad an leagain chomhfhreagraigh de “an 
comhlacht” gach áit a bhfuil sé, agus

				   (II)	 i mír (ea), trí “do chomhlacht tithíochta ceadaithe” a chur in ionad “do 
chomhlacht” agus “comhlacht tithíochta ceadaithe” a chur in ionad 
“comhlacht”,

			  (iii)	 i bhfo-alt (4)—

				    (I)	 trí “nó do chomhlacht tithíochta ceadaithe” a chur in ionad “nó do 
chomhlacht”, agus

				   (II)	 trí “nó an comhlacht tithíochta ceadaithe” a chur in ionad “nó an comhlacht” 
agus “nó ón gcomhlacht tithíochta ceadaithe” a chur in ionad “nó ón 
gcomhlacht”,

			  (iv)	 trí fho-ailt (6) agus (7) a scriosadh, agus

			   (v)	 tríd an bhfo-alt seo a leanas a chur isteach i ndiaidh fho-alt (8):

		 “(8A)	 Más rud é, de bhua alt 69 d’Acht na dTithe (Comhlachtaí Tithíochta 
Ceadaithe a Rialáil), 2019, go bhfuil cúnamh reatha (de réir bhrí 
fho-alt (2)(b) den alt sin 69) á fháil ag duine, ní bhfaighidh an duine sin 
aon chúnamh ó údarás tithíochta faoin alt seo nach cúnamh reatha é.”,

		  (d)	 in alt 7—

			   (i)	 i bhfo-alt (1)(a), trí “ag comhlacht tithíochta ceadaithe,” a chur in ionad “ag 
comhlacht a bheidh ceadaithe chun críocha alt 6,”, agus

			  (ii)	 i bhfo-alt (2)—

				    (I)	 i mír (j), trí “leis an gcomhlacht tithíochta ceadaithe” a chur in ionad “leis an 
gcomhlacht” sa dá áit, agus

				   (II)	 i mír (k), trí “thar ceann comhlacht tithíochta ceadaithe” a chur in ionad “thar 
ceann comhlachta”,

			   agus

		  (e)	 in alt 32—

			   (i)	 i mír (b), trí “ag comhlacht tithíochta ceadaithe,” a chur in ionad “ag comhlacht 
atá ceadaithe chun críocha alt 6,”, agus

			  (ii)	 trí “an comhlacht tithíochta ceadaithe” a chur in ionad “an comhlacht 
ceadaithe”.

Forléiriú ar thagairtí áirithe in Achtanna eile nó in ionstraimí arna ndéanamh faoi Achtanna

68.	 Maidir le tagairtí—

		  (a)	 in aon Acht den Oireachtas, seachas an tAcht seo, arna rith roimh theacht i ngníomh 
don alt seo,

		  (b)	 in aon ionstraim arna déanamh faoi Acht den Oireachtas, seachas an tAcht seo, 
roimh theacht i ngníomh don alt seo, nó

		  (c)	 in aon chonradh, comhaontú, socrú nó doiciméad eile arna dhéanamh ag an Aire nó 
ag údarás tithíochta, de réir mar a bheidh, roimh theacht i ngníomh don alt seo,

		 do na nithe seo a leanas—

			   (i)	 comhlacht tithíochta ceadaithe,

			  (ii)	 comhlacht tithíochta a bheidh ceadaithe faoi alt 6 d’Acht 1992,

			  (iii)	 comhlacht ceadaithe nó comhlacht a bheidh ceadaithe faoi alt 6, nó chun 
críocha alt 6, d’Acht 1992, nó

			  (iv)	 comhlacht atá ceadaithe nó arna cheadú faoi alt 6, nó chun críocha alt 6, d’Acht 
1992,

			   de réir mar a bheidh (cibé tuairisc atá air), déanfar, ar theacht i ngníomh don alt 
seo agus dá éis, mura léir a mhalairt d’intinn, iad a fhorléiriú mar thagairtí do 
chomhlacht tithíochta ceadaithe (de réir bhrí an Achta seo), ach amháin i gcás go 
ndéanfar foráil eile maidir le forléiriú na dtagairtí i míreanna (i) go (iv), de réir mar 
a bheidh, le haon Acht den Oireachtas (seachas an tAcht seo) arna rith roimh an 
teacht i gníomh sin.

Forálacha idirthréimhseacha: cúnamh áirithe faoi alt 6 d’Acht 1992 a bheidh le leanúint ar 
chlárú a chealú faoi alt 58

69.	 (1)	 San alt seo, ciallaíonn “lá iomchuí” an lá ar a nglacfaidh an bhreith chun clárú CTC a 
chealú faoi alt 58 éifeacht.

	 (2)	 Tá feidhm ag an alt seo maidir le duine—

		  (a)	 arb ina leith a bheidh clárú an duine mar CTC cealaithe faoi alt 58 le héifeacht ón 
dáta iomchuí, agus

		  (b)	 a raibh, roimh an lá iomchuí, cúnamh (seachas cúnamh faoi alt (6)(2)(d) d’Acht 
1992) á fháil aige nó aici ó údarás tithíochta faoi alt 6 d’Acht 1992 (dá ngairtear 
“cúnamh reatha” san alt seo).

	 (3)	 Féadfaidh duine lena mbaineann an t-alt seo, d’ainneoin alt 6 d’Acht 1992 agus faoi réir 
an choinníll a shonraítear i bhfo-alt (4) agus théarmaí agus choinníollacha an chúnaimh 
reatha, leanúint den chúnamh reatha a fháil ón lá iomchuí.

	 (4)	 Is é an coinníoll dá dtagraítear i bhfo-alt (3) go leanfaidh an duine lena mbaineann an 
t-alt seo de théarmaí agus de choinníollacha an chúnaimh reatha a chomhlíonadh.

	 (5)	 I gcás go leanfaidh duine lena mbaineann an t-alt seo de chúnamh reatha a fháil de 
bhua an ailt seo, beidh feidhm ag an Acht seo, faoi réir na modhnuithe go léir is gá, 
maidir leis an duine, ar feadh ré théarma an chúnaimh reatha agus faoi réir théarmaí 
agus choinníollacha an chúnaimh reatha, amhail is dá mba CTC an duine.

	 (6)	 I gcás go leanfaidh duine lena mbaineann an t-alt seo de chúnamh reatha a fháil de bhua 
an ailt seo, ní bhfaighidh an duine sin aon chúnamh ó údarás tithíochta faoi alt 6 d’Acht 
1992 nach cúnamh reatha é.

Forálacha idirthréimhseacha: deontas faoi alt 6(2)(d) d’Acht 1992 a íoc

70.	 (1)	 San alt seo, ciallaíonn “lá iomchuí” an lá ar a nglacfaidh an bhreith chun clárú CTC a 
chealú faoi alt 57 nó 58, de réir mar a bheidh, éifeacht.

	 (2)	 Tá feidhm ag an alt seo maidir le duine—

		  (a)	 arb ina leith a bheidh clárú an duine mar CTC cealaithe faoi alt 57 nó 58, de réir 
mar a bheidh, le héifeacht ón lá iomchuí, agus

		  (b)	 a bheidh, roimh an lá iomchuí, ceadaithe chun deontas a thabhairt dó nó di faoi alt 
6(2)(d) d’Acht 1992 agus maidir leis an deontas, nach mbeidh sé íoctha go fóill (dá 
ngairtear “deontas neamhíoctha” san alt seo).

	 (3)	 Féadfar an deontas neamhíoctha, d’ainneoin alt 6 d’Acht 1992, a íoc le duine lena 
mbaineann an t-alt seo, faoi réir an choinníll a shonraítear i bhfo-alt (4) agus faoi réir na 
dtéarmaí agus na gcoinníollacha a ghabhann leis an deontas a íoc.

	 (4)	 Is é an coinníoll dá dtagraítear i bhfo-alt (3) go ndéanfaidh an duine lena mbaineann 
an t-alt seo na téarmaí agus na coinníollacha ar a mbeidh an deontas iníoctha a 
chomhlíonadh.

AN SCEIDEAL
Alt 8

An tÚdarás Rialála Comhlachtaí Tithíochta Ceadaithe

1.	 (1)	 Beidh an Rialálaí ina chomhlacht corpraithe agus comharbas suthain agus séala oifigiúil 
aige agus féadfaidh sé agairt a dhéanamh, nó féadfar é a agairt, ina ainm corpraithe.

	 (2)	 Féadfaidh an Rialálaí, le toiliú an Aire agus an Aire Caiteachais Phoiblí agus 
Athchóirithe, talamh nó leas i dtalamh a fháil, a shealbhú agus a dhiúscairt, agus beidh 
cumhacht aige aon mhaoin eile a fháil, a shealbhú agus a dhiúscairt.

	 (3)	 Déanfar séala an Rialálaí a fhíordheimhniú—

		  (a)	 le sínithe 2 chomhalta den Rialálaí, nó

		  (b)	 le sínithe comhalta den Rialálaí agus comhalta d’fhoireann an Rialálaí araon,

		 a bheidh údaraithe ag an Rialálaí chun gníomhú chuige sin.

	 (4)	 Tabharfar aird bhreithiúnach ar shéala na Rialálaí, agus maidir le gach doiciméad a 
airbheartóidh—

		  (a)	 gur ionstraim é a rinne an Rialálaí, agus

		  (b)	 a bheith séalaithe le séala an Rialálaí arna fhíordheimhniú de réir fhomhír (3),

	 	 glacfar i bhfianaise é agus measfar gur ionstraim den sórt sin é gan a thuilleadh 
cruthúnais, mura suífear a mhalairt.

2.	 (1)	 Is é a bheidh sa Rialálaí 11 chomhalta ar a mhéid agus 5 chomhalta ar a laghad, a 
mbeidh cathaoirleach an Rialálaí ar dhuine acu.

	 (2)	 Is é nó is í an tAire a cheapfaidh comhaltaí an Rialálaí.

	 (3)	 Ceapfaidh an tAire cathaoirleach an Rialálaí as measc chomhaltaí an Rialálaí.

	 (4)	 Féachfaidh an tAire, a mhéid is indéanta, lena chinntiú go mbeidh cóimheá 
chothromasach idir fir agus mná i measc chomhaltaí an Rialálaí.

	 (5)	 Is é nó is í an tAire a cheapfaidh comhaltaí an Rialálaí as measc daoine a bhfuil, i 
dtuairim an Aire, taithí agus saineolas acu i ndáil le nithe a bhaineann le feidhmeanna 
an Rialálaí agus a chuirfeadh ar chumas daoine den sórt sin fónamh go substaintiúil don 
Rialálaí ó thaobh a fheidhmeanna a chomhlíonadh.

	 (6)	 Beidh comhalta den Rialálaí i seilbh oifige go ceann cibé tréimhse, nach faide ná 5 
bliana ó dháta a cheaptha nó a ceaptha, de réir mar a chinnfidh an tAire.

	 (7)	 Faoi réir fhomhír (8), beidh comhalta den Rialálaí a rachaidh a théarma oifige nó a 
téarma oifige in éag trí imeacht aimsire in-athcheaptha chun an Rialálaí.

	 (8)	 Maidir le duine a athcheapfar chun an Rialálaí de réir fhomhír (7), ní bheidh sé nó sí i 
seilbh oifige ar feadh tréimhsí is faide sa chomhiomlán, lena n-áirítear an tréimhse ar ar 
a feadh a céadcheapadh é nó í mar chomhalta, ná 10 mbliana.

3.	 (1)	 Féadfaidh comhalta den Rialálaí éirí as oifig trí fhógra a thabhairt don Aire faoina éirí 
as nó faoina héirí as agus glacfaidh an éirí as éifeacht an lá a gheobhaidh an tAire an 
fógra.

	 (2)	 Féadfaidh an tAire comhalta den Rialálaí a chur as oifig aon tráth más rud é, i dtuairim 
an Aire—

		  (a)	 go bhfuil an comhalta tagtha chun bheith éagumasach, de dheasca easláinte, ar 
fheidhmeanna na hoifige a chomhlíonadh go héifeachtach,

		  (b)	 gur sháraigh an comhalta foráil, nó gur mhainnigh sé dualgas a chomhlíonadh a 
fhorchuirtear le foráil, den Acht um Eitic in Oifigí Poiblí, 1995, is foráil a bhfuil 
feidhm aici, le rialachán arna dhéanamh faoi alt 3 den Acht sin, maidir leis an 
gcomhalta sin,

		  (c)	 le linn don chomhalta feidhmeanna faoin Acht seo a chomhlíonadh, nach ndearna 
an comhalta de réir cód iompair faoi alt 10(3) den Acht um Chaighdeáin in Oifigí 
Poiblí, 2001,

		  (d)	 gur mhí-iompair an comhalta é féin nó í féin mar a bheidh sonraithe, nó

	 	 (e)	 gur dealraitheach don Aire gur gá an comhalta a chur as oifig chun go 
gcomhlíonfaidh an Rialálaí a fheidhmeanna go héifeachtach.

4.	 (1)	 Beidh duine dícháilithe le haghaidh oifige, agus scoirfidh sé nó sí d’oifig a shealbhú, 
mar chomhalta den Rialálaí nó de choiste de chuid an Rialálaí más rud é—

		  (a)	 go mbreithneofar ina fhéimheach é nó ina féimheach í,

		  (b)	 go ndéanfaidh sé nó sí imshocraíocht nó comhshocraíocht le creidiúnaithe,

		  (c)	 go ngearrfaidh cúirt dlínse inniúla téarma príosúnachta air nó uirthi,

		  (d)	 go gciontófar ar díotáil é nó í i gcion, nó go gciontófar é nó í lasmuigh den Stát i 
gcion arb éard é gníomhartha nó neamhghníomhartha ar chion ab intriailte ar díotáil 
iad dá mba sa Stát a dhéanfaí iad,

		  (e)	 go gciontófar é nó í i gcion lena ngabhann calaois nó mímhacántacht,

		  (f)	 go ndéanfar dearbhú faoi alt 819 d’Acht 2014 ina choinne nó ina coinne nó go 
measfar é nó í a bheith faoi réir dearbhú den sórt sin de bhua Chaibidil 5 de Chuid 
14 den Acht sin, nó

		  (g)	 go mbeidh sé nó sí, nó go measfar é nó í a bheith, faoi réir ordú dícháiliúcháin de 
réir bhrí Chaibidil 4 de Chuid 14 d’Acht 2014, cibé acu de bhua na Caibidle sin nó 
aon fhoráil eile den Acht sin.

	 (2)	 Faoi réir fhorálacha an Achta seo, beidh comhalta den Rialálaí i seilbh oifige ar cibé 
téarmaí agus coinníollacha (lena n-áirítear téarmaí agus coinníollacha a bhaineann le 
luach saothair agus liúntais) a chinnfidh an tAire, le toiliú an Aire Caiteachais Phoiblí 
agus Athchóirithe.

5.	 (1)	 Más rud é go bhfaighidh comhalta den Rialálaí bás, go n-éireoidh sé nó sí as, go 
scoirfidh sé nó sí de bheith cáilithe le haghaidh oifige nó go gcuirfear as oifig é nó í, 
féadfaidh an tAire duine a cheapadh chun bheith ina chomhalta nó ina comhalta den 
Rialálaí chun an corrfholúntas a tharlóidh amhlaidh a líonadh ar an modh céanna ar ar 
ceapadh an comhalta den Rialálaí ba chúis leis an gcorrfholúntas.

	 (2)	 Maidir le duine a cheapfar chun bheith ina chomhalta nó ina comhalta den Rialálaí de 
bhun fhomhír (1), beidh sé nó sí i seilbh oifige ar feadh na tréimhse sin de théarma 

oifige an chomhalta ba chúis leis an gcorrfholúntas lena mbaineann a bheidh gan 
chaitheamh ar dháta a cheaptha nó a ceaptha agus beidh sé nó sí, faoi réir mhír 2(8), 
in-athcheaptha mar chomhalta den Rialálaí ar dhul in éag don tréimhse sin.

6.	 (1)	 Tionólfaidh an Rialálaí cibé cruinnithe agus cibé líon cruinnithe is gá chun a 
fheidhmeanna a chomhlíonadh go cuí.

	 (2)	 Socróidh an tAire dáta, tráth agus ionad chéadchruinniú an Rialálaí.

	 (3)	 Ag cruinniú den Rialálaí—

		  (a)	 is é nó is í cathaoirleach an Rialálaí, má tá sé nó sí i láthair, a bheidh ina chathaoirleach 
nó ina cathaoirleach ar an gcruinniú, nó

		  (b)	 mura bhfuil, agus fad nach bhfuil, cathaoirleach an Rialálaí i láthair nó más rud é 
go bhfuil an oifig sin folamh, déanfaidh na comhaltaí eile den Rialálaí atá i láthair 
duine dá líon a roghnú chun bheith ina chathaoirleach nó ina cathaoirleach ar an 
gcruinniú.

	 (4)	 Ag cruinniú den Rialálaí—

		  (a)	 faoi réir chlásal (c), beidh vóta amháin ag gach comhalta den Rialálaí atá i láthair,

		  (b)	 déanfar gach ceist a chinneadh le comhthoil, ach i gcás gurb é tuairim an 
chathaoirligh nó an duine eile a bheidh i gceannas nach féidir teacht ar chomhthoil, 
cinnfear an cheist le tromlach de vótaí na gcomhaltaí atá i láthair agus a vótálfaidh 
ar an gceist, agus

		  (c)	 i gcás comhionannas vótaí in imthosca lena mbaineann clásal (b), beidh an dara 
vóta nó an vóta réitigh ag cathaoirleach an chruinnithe.

	 (5)	 Faoi réir fhorálacha an Achta seo, déanfaidh an Rialálaí a nós imeachta a rialáil 
le rialacha nó ar shlí eile (lena n-áirítear nósanna imeachta le haghaidh cruinnithe 
leictreonacha).

	 (6)	 Féadfaidh an Rialálaí cruinniú a thionól nó leanúint de chruinniú trí aon mhodh 
cumarsáide a úsáid trínar féidir leis na comhaltaí go léir cloisteáil, agus trínar féidir na 
comhaltaí go léir a chloisteáil ag an am céanna (dá ngairtear “cruinniú leictreonach” sa 
Sceideal seo).

	 (7)	 Faoi réir fhomhír (8), féadfaidh an Rialálaí gníomhú d’ainneoin folúntas amháin nó 
níos mó i measc a chomhaltaí.

	 (8)	 Is é is córam do chruinniú den Rialálaí, mura dtreoróidh an tAire a mhalairt—

		  (a)	 4, i gcás gur lú ná 8 gcomhalta a bheidh sa Rialálaí, agus

		  (b)	 5, i gcás gur 8 gcomhalta nó níos mó a bheidh sa Rialálaí.

7.	 (1)	 Féadfaidh an Rialálaí coistí a bhunú, a bheidh comhdhéanta go hiomlán nó go páirteach 
de dhaoine is comhaltaí den Rialálaí, chun na nithe seo a leanas a dhéanamh—

		  (a)	 cúnamh agus comhairle a thabhairt dó i ndáil le haon cheann nó gach ceann dá 
fheidhmeanna a chomhlíonadh, agus

		  (b)	 cibé feidhmeanna den Rialálaí a bheidh arna dtarmligean chucu faoi mhír 8 a 
chomhlíonadh.

	 (2)	 Le linn don Rialálaí comhaltaí de choiste arna bhunú faoin mír seo a cheapadh—

		  (a)	 beidh aird aige ar an réimse cáilíochtaí agus taithí is gá chun feidhmeanna an 
choiste a chomhall go cuí agus go héifeachtach, agus

		  (b)	 féachfaidh sé, a mhéid is indéanta, lena chinntiú go mbeidh cóimheá chothromasach 
ann idir fir agus mná i measc chomhaltaí an Rialálaí.

	 (3)	 Féadfaidh an Rialálaí cibé liúntais i leith caiteachas (más ann) a thabhóidh comhaltaí de 
choiste arna bhunú faoin mír seo agus a chinnfidh an Rialálaí, le toiliú an Aire agus an 
Aire Caiteachais Phoiblí agus Athchóirithe, a íoc leis na comhaltaí sin.

	 (4)	 Féadfaidh an Rialálaí comhalta de choiste arna bhunú faoin mír seo a chur as oifig aon 
tráth.

	 (5)	 Beidh gníomhartha coiste faoi réir a ndaingnithe ag an Rialálaí, mura gcinnfidh an 
Rialálaí a mhalairt.

	 (6)	 Féadfaidh an Rialálaí téarmaí tagartha coiste arna bhunú faoin mír seo a chinneadh agus 
a nós imeachta a rialáil.

	 (7)	 Féadfaidh an Rialálaí duine a cheapadh chun bheith ina chathaoirleach nó ina 
cathaoirleach ar choiste arna bhunú faoin mír seo.

	 (8)	 Déanfaidh coiste arna bhunú faoin mír seo cibé faisnéis a theastóidh ón Rialálaí ó am 
go ham, i leith ghníomhaíochtaí agus oibríochtaí an choiste, a sholáthar don Rialálaí 
chun go gcomhlíonfar feidhmeanna an Rialálaí.

	 (9)	 Féadfaidh an Rialálaí coiste arna bhunú faoin mír seo a dhíscaoileadh aon tráth.

8.	 Féadfaidh an Rialálaí, le toiliú an Aire, feidhm amháin nó níos mó dá fheidhmeanna de réir 
mar is cuí leis a tharmligean chuig coiste arna bhunú faoi mhír 7.

9.	 (1)	 Más rud é, maidir le comhalta den Rialálaí, comhalta de choiste arna bhunú faoi mhír 7 
nó an príomhfheidhmeannach—

		  (a)	 go n-ainmneofar é nó í mar chomhalta de Sheanad Éireann,

		  (b)	 go dtoghfar é nó í mar chomhalta de cheachtar Teach den Oireachtas nó chun bheith 
ina ionadaí nó ina hionadaí i bParlaimint na hEorpa, nó

		  (c)	 go measfar, de bhun Chuid XIII den Dara Sceideal a ghabhann leis an Acht 
um Thoghcháin do Pharlaimint na hEorpa, 1997, é nó í a bheith tofa chun na 
Parlaiminte sin,

	 scoirfidh sé nó sí air sin de bheith ina chomhalta nó ina comhalta den Rialálaí nó den choiste 
lena mbaineann nó de bheith ina phríomhfheidhmeannach nó ina príomhfheidhmeannach, 
de réir mar a bheidh.

	 (2)	 Más rud é, maidir le comhalta d’fhoireann an Rialálaí—

		  (a)	 go ndéanfar é nó í a ainmniú mar chomhalta de Sheanad Éireann,

		  (b)	 go dtoghfar é nó í mar chomhalta de cheachtar Teach den Oireachtas nó chun bheith 
ina ionadaí nó ina hionadaí i bParlaimint na hEorpa, nó

		  (c)	 go measfar, de bhun Chuid XIII den Dara Sceideal a ghabhann leis an Acht 
um Thoghcháin do Pharlaimint na hEorpa, 1997, é nó í a bheith tofa chun na 
Parlaiminte sin,

	 beidh sé nó sí air sin ar iasacht ó fhostaíocht ag an Rialálaí agus ní íocfaidh an Rialálaí leis 
nó léi, ná ní bheidh sé nó sí i dteideal go bhfaighidh sé nó sí ón Rialálaí, aon luach saothair 
ná liúntais i leith na tréimhse dar tosach an tráth a ainmneofar nó a thoghfar amhlaidh é nó 
í, nó an tráth a mheasfar amhlaidh é nó í a bheith tofa (de réir mar a bheidh), agus dar críoch 
an tráth a scoirfidh an duine sin de bheith ina chomhalta nó ina comhalta de cheachtar 
Teach acu sin nó ina ionadaí nó ina hionadaí sa Pharlaimint sin.

	 (3)	 Duine a bheidh de thuras na huaire i dteideal faoi Bhuan-Orduithe ceachtar Tí den 
Oireachtas suí sa Teach sin nó is ionadaí i bParlaimint na hEorpa, beidh sé nó sí, fad a 
bheidh sé nó sí i dteideal amhlaidh nó ina ionadaí nó ina hionadaí den sórt sin, dícháilithe 
chun bheith ina chomhalta nó ina comhalta den Rialálaí nó de choiste arna bhunú faoi 
mhír 7, chun bheith ina phríomhfheidhmeannach nó ina príomhfheidhmeannach nó ina 
chomhalta nó ina comhalta d’fhoireann an Rialálaí.

	 (4)	 Ní dhéanfar tréimhse a luaitear i bhfomhír (2) a áireamh mar sheirbhís leis an Rialálaí 
chun críoch aon sochair aoisliúntais.

10.	 (1)	 Más rud é, ag cruinniú den Rialálaí nó de choiste arna bhunú faoi mhír 7, go bhfuil ag 
comhalta den Rialálaí nó den choiste, de réir mar a bheidh, atá i láthair ag an gcruinniú, 
ar shlí seachas ina cháil nó ina cáil mar chomhalta den sórt sin, leas ábhartha in aon ní a 
bheidh le breithniú ag an Rialálaí nó ag an gcoiste sin, maidir leis an gcomhalta sin—

		  (a)	 nochtfaidh sé nó sí don Rialálaí nó don choiste ag an gcruinniú go bhfuil an leas sin 
aige nó aici agus nochtfaidh sé nó sí cineál an leasa,

		  (b)	 ní imreoidh sé nó sí tionchar, ná ní fhéachfaidh sé nó sí le tionchar a imirt, ar bhreith 
a bheidh le tabhairt i ndáil leis an ní,

		  (c)	 ní bheidh sé nó sí i láthair ag an gcruinniú nó ag an gcuid sin den chruinniú ar lena 
linn a bheidh an ní á phlé,

		  (d)	 ní ghlacfaidh sé nó sí aon pháirt i mbreithniú ar an ní, agus

		  (e)	 ní vótálfaidh sé nó sí ar bhreith a bhaineann leis an ní.

	 (2)	 I gcás go nochtfar leas ábhartha de bhun na míre seo, déanfar an nochtadh a thaifeadadh 
i miontuairiscí an chruinnithe lena mbaineann agus, fad a bheidh an cruinniú ag déileáil 
leis an ní lena mbaineann an nochtadh, ní áireofar sa chóram don chruinniú an comhalta 
den Rialálaí nó den choiste arna bhunú faoi mhír 7, de réir mar a bheidh, ag a mbeidh 
an nochtadh déanta.

	 (3)	 I gcás go n-eascróidh ceist ag cruinniú den Rialálaí nó de choiste arna bhunú faoi mhír 7 i 
dtaobh arbh ionann nó nárbh ionann iompar áirithe, dá ndéanfadh comhalta den Rialálaí 
nó den choiste, de réir mar a bheidh, dá réir, agus mainneachtain ag an gcomhalta sin 
ceanglais fhomhír (1) a chomhlíonadh, féadfaidh cathaoirleach an chruinnithe, faoi réir 
fhomhír (4), an cheist a chinneadh, agus is bhreith chríochnaitheach a bheidh i mbreith 
an chathaoirligh, agus i gcás go gcinnfear ceist den sórt sin amhlaidh, déanfar sonraí an 
chinnidh a thaifeadadh i miontuairiscí an chruinnithe.

	 (4)	 Más rud é, ag cruinniú den Rialálaí nó de choiste arna bhunú faoi mhír 7, gurb é nó gurb 
í cathaoirleach an chruinnithe an comhalta arb ina leith a bheidh ceist lena mbaineann 

fomhír (3) le cinneadh, ansin, déanfaidh na comhaltaí eile den Rialálaí nó den choiste 
atá i láthair ag an gcruinniú duine dá líon a roghnú chun bheith ina chathaoirleach nó 
ina cathaoirleach ar an gcruinniú chun an cheist lena mbaineann a chinneadh.

	 (5)	 I gcás gur deimhin leis an Aire gur sháraigh comhalta den Rialálaí fomhír (1), féadfaidh 
an tAire, más cuí leis nó léi é, an comhalta sin a chur as oifig agus, i gcás go gcuirfear 
duine as oifig de bhun na fomhíre seo, beidh sé nó sí dícháilithe as sin amach chun 
bheith ina chomhalta nó ina comhalta den Rialálaí.

	 (6)	 I gcás gur deimhin leis an Rialálaí, maidir le comhalta de choiste arna bhunú faoi mhír 
7, gur sháraigh sé nó sí fomhír (1), féadfaidh an Rialálaí, más cuí leis é, an comhalta sin 
a chur as oifig agus, i gcás go gcuirfear duine as oifig de bhun na fomhíre seo, beidh sé 
nó sí dícháilithe as sin amach chun bheith ina chomhalta nó ina comhalta den Rialálaí 
nó de choiste den sórt sin.

	 (7)	 Sa mhír seo agus i mír 11, déanfar “leas ábhartha” a fhorléiriú de réir alt 2(3) den Acht 
um Eitic in Oifigí Poiblí, 1995.

11.	 (1)	 Más rud é, maidir le comhalta d’fhoireann an Rialálaí, go bhfuil aige nó aici, ar shlí 
seachas ina cháil nó ina cáil mar chomhalta den sórt sin, leas ábhartha in aon chonradh, 
comhaontú nó socrú, nó in aon chonradh, comhaontú nó socrú beartaithe, ar páirtí ann 
an Rialálaí, maidir leis an duine sin—

		  (a)	 nochtfaidh sé nó sí don Rialálaí go bhfuil an leas sin aige nó aici agus nochtfaidh sé 
nó sí cineál an leasa,

		  (b)	 ní ghlacfaidh sé nó sí aon pháirt i gcaibidil an chonartha, an chomhaontaithe nó an 
tsocraithe ná in aon bhreithniú a dhéanfaidh an Rialálaí nó comhaltaí d’fhoireann 
an Rialálaí i ndáil leis an gcéanna, agus

		  (c)	 ní imreoidh sé nó sí tionchar, ná ní fhéachfaidh sé nó sí le tionchar a imirt, ar bhreith 
a bheidh le tabhairt maidir leis an ní ná ní dhéanfaidh sé nó sí aon mholadh i ndáil 
leis an gconradh, an comhaontú ná an socrú.

	 (2)	 Ní bheidh feidhm ag fomhír (1) maidir le conarthaí fostaíochta ná conarthaí fostaíochta 
beartaithe de chuid comhaltaí d’fhoireann an Rialálaí leis an Rialálaí.

	 (3)	 I gcás go sáróidh duine an mhír seo, féadfaidh an Rialálaí cibé athruithe is cuí leis a 
dhéanamh ar théarmaí agus coinníollacha fostaíochta an duine nó conradh fostaíochta 
an duine a fhoirceannadh.

